
	2008 Улаанбаатар хотноо хэвлүүлсэн номыг 
Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв. 

	Бидний хайрт аав Лхамжавын Пүрэвдоржийн гэгээн дурсгал, төрөлх сумынхаа 85 жилийн ойд зориулав. 

	Өмнөх үг

	 

	Бид энэ орчлонд хүмүүн төрлийг олж мэндлээд, өдий дайтай яваа нь аав, ээжийн минь ач. Бидний эцэг, эх жирийн л хүмүүс. Харин үр хүүхэд бидний хувьд дээдлэн шүтэх бурхан нь аав, ээж хоёр минь. Монголчууд хөрст газрыг эхээ, хөх тэнгэрийг эцгээ хэмээн сүслэн хүндэлж, хайрлан хамгаалдаг нь жирийн хэрэг биш. Аавын минь ариун бие цогцос эх нутгийнхаа зөөлөн хөрсөнд мөнх нойрсож, гэгээн мэргэн сүнс сүлд нь одод анивчсан огторгуйн уудамд халин одсоноос хойш нэлээд хэдэн оныг элээжээ. 

	Түүнийг минь эзэн тэнгэр үгүйлэн дуудаж, ивээлдээ авч, диваажингийн орноо залсан биз ээ. Тэгэхдээ үр хүүхэд биднийгээ дэргэдээс нь түшиж, дээрээс нь харж байгаа гэдэгт итгэж, сургаал захиасыг нь марталгүй, үйл хэргийг нь үргэлжлүүлэхээр хичээж явна. Гэсэн хэдий ч “буян хишгээ харамгүй хайрласан аав ээж хоёр бурхныхаа ач тусыг хариулж чадсан билүү” гэж биднээс асуувал “үгүй” л гэж хариулна. Бурханд өгөх их өглөг, дээдийн буян нь ном бүтээх гэдэг юм билээ. Өвөг дээдсээс уламжилж ирсэн энэ санааг дүү Болд минь санаачилж, үеэл Батсайхан гүйцэлдүүлж, 2003˗2005 онд аавынхаа тухай нэр оноогоогүй нэгэн ном бүтээсэн билээ. 

	Энэ номыг миний бие уншиж танилцаад, хэдийгээр бичгийн хүн биш боловч өөрийн болон ээж, дүү нарынхаа санаа оноог нэмэрлэн, түүний төрсөн нутаг Дундговь аймгийн Дэлгэрхангай сумын 85 жилийн ой тохиож буй билэг дэмбэрлийг бодож, номын зарим хэсэгт нь нэмэлт оруулаад хэвлүүлэх нь зүйтэй гэж үзсэн юм, 

	Уг нь бидний аав жирийн л нэг албан хаагч, гэхдээ ер бусын хүн байсан. Хэдийгээр тэр бээр гавьяатны алдар цол хүртээгүй боловч улс эх орон, ард түмнийхээ сайн сайхны төлөө түүний хийж бүтээсэн зүйл нь юутай ч зүйрлэшгүй аугаа, бидний хувьд “гавьяатгүй гавьяат” байсан гэж боддог. 

	Ээж минь ч гэсэн гайхамшигтай сайн, сайхан хүн байсан гэж бид хэлнэ. Тэр бээр аавын минь ар талыг бат, найдвартай дааж, таван хүүхдийг нь өсгөж, хүний дайтай болгосон гавьяатай “Алдарт эх” билээ. Аавын минь тухай хамт ажиллаж, хөдөлмөрлөж байсан хамт олон, ахмад буурлууд, найз нөхөд, ах дүү, хамаатан садан, нутгийнхнаас “Та нар аавынхаа тухай олонд хүрэхүйц нэг ном бүтээгээч. Аав чинь бахархах, дурсах, өвлүүлэх, хүндлүүлэх” арвин баялагтай хүн байсан юм шүү” гэсэн санал хүсэлтийг олонтоо тавьдаг байсан нь энэ номыг бүтээлгэх нэг шалтгаан болсон юм. 

	Тиймээс ч бид аавынхаа намтар, түүхийг цэгцлэн бичиж, түүний хөдөлмөрч уламжлалын үлгэр дуурайллыг үр хүүхэд, ач зээ, хойч үедээ өвлүүлэх нэгэн сэтгэлийг өвөрлөн зээ дүү А. Батсайханы бичсэн номыг баяжуулан хэвлүүлэхээр шийдсэн нь энэ. 

	Нэгэн түүх өгүүлье:

	Хайрт аав минь 1998 оны намрын нэгэн өдөр хүнд өвчний улмаас таалал төгсөж, биднийгээ үүрд орхин одсон юм. Түүнээс хойш гурван сарын дараа бид уламжлал ёсоороо хань, үр хүүхдийнхээ хамтаар ээж дээрээ цуглаж баахан бужигнацгаалаа. Тэгсэн Болд маань гэнэт “Ер нь аавын тухай ном бичиж, түүний дурсгалыг мөнхжүүлбэл яасан юм бэ” гэдэг юм байна. Бид ч санал нэгтэй дэмжиж, тэд маань “Донид ах та энэ талаар юм бодвол яасан юм бэ” гэцгээгээд тарсан билээ. Түүнээс хойш бид тодорхой зүйл дахин ярилцаагүй санагдана. Би ч ажил төрөлдөө түүртээд түр мартагнаж орхиж. 

	Гэтэл 2003 оны сүүлчээр өвлийн нэгэн өдөр аавын зээ Аюуш ахын хүү Батсайхан манайд орж ирээд “Донид ах аа, Пүрэвдорж ахын тухай ном бич гэж Болд ах надад үүрэг өглөө. Одоо би материал цуглуулж явна. Та аавынхаа тухай тодорхой зүйл бичиж өгөөч. Бас зургууд өгвөл сайн байна” гэв. Ингээд би Болдыгоо аавын тухай ном бичих бодлоо орхиогүй яваа юм байна гэж ихэд баярласан юм. Тэр бодлоо орхиогүйгээр барахгүй, уг номын эх хувилбарыг бичүүлж, шивүүлээд эх хувийг нь авчирч өгсөн нь энэ ажээ. 

	А. Батсайхан маань энэ номоо бичих гэж ихээхэн цаг, хүч хөдөлмөр зарцуулж, чанар, агуулгын хувьд ч чамлахааргүй чамбай юм хийж. Тэр бээр номдоо авга ахынхаа намтар түүх, амьдрал, ажил үйлс, бүтээл туурвил, хүн чанарын талаар нэхэн сурвалжилж, судлан өөрийн гэсэн үнэлэлт дүгнэлт өгч, бахархан хайрлаж, хүндэтгэж явдгаа илэрхийлсэн байна. 

	Аав маань 1970 оны сүүлчээр ЗХУ˗д албан томилолтоор явж ирчхээд: 

	— Нөгөө Аюушийн маань Батсайхан намайг Москвад ирснийг сонсоод ЭСЯ дээр ирж хоёр ч удаа уулзлаа. Намайг Москва хоттой танилцуулах, дэлгүүр хоршоонд дагуулах орчуулагч болж уулзах юм гэнэ. Ер нь аавыгаа дуурайсан хүн сайтай, гайгүй хүү байна шүү. Оюутнуудад ямар цаг, зав байх дээ. Гэсэн ч сэтгэл гаргаад хүрээд ирсэн шүү гэхчлэн ихэд баярлан ярьж суусан нь тодхон санагдана. Энэ чанар нь ч уг номыг бүтээх явцад харагдаж байсныг урьдах нь зүйтэй биз ээ. 

	Батсайхан нь Аюуш ахын хоёр дахь хүү бөгөөд 1958 онд Дундговь аймгийн Дэлгэрхангай суманд төрсөн. ЗХУ˗ын Москва хотноо Хилийн цэргийн улс төрийн дээд сургууль төгсөж ирээд хилийн хороонд дэслэгч цолтой ухуулах ажлын зааварлагчаар дэд хурандаа цолтой хороон захирагч хүртэл 25 жил цэргийн албыг хаасан. Одоо “Үнэн” сонинд редакторын ажил эрхэлж байна. 

	Ер нь аавынхаа тухай, өөрсдийнхөө тухай бичнэ гэдэг нэг талаар хэт дөвийлгөн магтчих гээд байдаг, эсвэл гол юмыг нь орхигдуулчих гээд байдаг хоёр талтай. Сонголт хийхэд төвөгтэй асуудал байдаг юм байна гэдгийг би энэ явцад ойлгож авсан. Энэ ялдамд уг номыг бичих санаачилга гарган бичих, хэвлүүлэх, материал цуглуулахад бүх талын дэмжлэг туслалцаа үзүүлсэн дүү Болд, Ганхүү, энэ номыг бүтээсэн дүү А. Батсайхан, номын агуулга, бүтцийн талаар сэтгүүлчийн зүгээс үнэтэй зөвлөгөө өгсөн хадам ах Ж. Нямдаш нартаа талархал илэрхийлье. 

	 

	Ууган хүү ПҮРЭВДОРЖИЙН ДОНИД

	 


Бурхандаа өргөх буяны өглөг 
ОРШЛЫН ОРОНД

	 

	Өнгөрсөн үгүйгээр ирээдүй гэж үгүй. 

	Үүнийг мартаж гэмнэнэ үхэл, сүйрэл гэсэн үг. 

	М. Дудин

	 

	Эх орныхоо үүх түүхийг бүтээгч нь ард түмэн байдаг билээ. Харц ядуу, хэргэм зэрэгтэй, хаад ноёд, жирийн иргэнээс эхлээд улсын Ерөнхийлөгч хүртэлх бүх хүмүүсийн туулж өнгөрүүлсэн амьдралын нэгдэл нь түүх болой. “Төрсөн нутгаа эрхэмлэн хайрлах сэтгэлээс эх орноо хайрлах хайр эхэлдэг. Эгэл бор амьдралын малчин удмаас монголын ард түмний түүх эхэлдэг. Нутаг нугынхаа сайн мэдэх хүнийг өмгөөлөх сэтгэлээс ард түмнээ дээдлэх үзэл эхэлдэг” гэсэн Төрийн соёрхолт, яруу найрагч П. Пүрэвсүрэн гуайн үг миний сэтгэл зүрхэнд уяатай явдаг юм. 

	Тийм болохоор Монгол улсынхаа тусгаар тогтнол, хөгжил дэвшил, ард түмнийхээ сайн сайхан амьдралын төлөө өөрийн ухамсарт амьдралаа зориулсан Лхамжавын Пүрэвдорж хэмээх нагац ахынхаа тухай энэхүү номыг чадан ядан бүтээхийг зорьсон юм. 

	Ах маань манай нутгийн анхны эрдэмтдийн нэг Б. Лигүү гуайн "Монголын ардын хувьсгал ба шинэ сэхээтэн” номд бичсэнчлэн БНМАУ˗д сэхээтний анхны отрядуудын нэг болсон албан хаагчид эхний үед нам, улс, олон нийтийн ажлыг эрдэм боловсрол, зохион байгуулах туршлагагүй боловч, нам төрийн бодлогод чин үнэнч, цаашдаа зохион байгуулах удирдах ажлын туршлагыг эзэмшиж чадах, жинхэнэ ардын гаралтай, бичиг үсэг мэдэх хүмүүсийг дэвшүүлэн ажиллуулж байгаа... Тэд ардын засгийн орон нутгийн захиргаа, олон нийтийн байгууллагуудыг зохион байгуулах, тэдний ажил төрлийг нам төрийн бодлогод зохицуулан явуулах, хөдөлмөрчин олныг намын бодлогод итгүүлж, зохион байгуулах, шинэ тогтсон нийгмийн үйлдвэрлэл, эдийн засгийн удирдан чиглүүлэх, Монгол˗Зөвлөлтийн ард түмний найрамдал, хамтын ажиллагааг өргөтгөн бэхжүүлэхэд бүх хүч чадал, авьяас билгээ дайчлан ажилласан цогт эх орончид, хувьсгалын чадамгай дайчдын...” нэгэн байсан юм. 

	Зохиолч, сэтгүүлч С. Жамбалдорж, Э. Сонинтогос нар 2000 онд хамтран туурвисан “Чингисийн удамт нэрт Монгол хүмүүсийн намтрын ойллого” номдоо “Лхамжавын Пүрэвдорж нь хөдөлмөрийн нөөц, ажиллах хүчний ашиглалтын асуудлыг зохион байгуулах, техник мэргэжлийн сургууль, нийгмийн хангамжийн системийг үндэслэн бий болгоход идэвхтэй оролцсон. Улсын нийгэм хангамжийн газрын анхны дарга тэр бээр хараагүй, хэлгүй, дүлий иргэдийн нийгэмлэг байгуулах асуудлыг боловсруулж шийдвэрлүүлсэн. Тус нийгэмлэгийн анхны дарга, хувьсгалт тэмцлийн ахмад зүтгэлтэн байсан юм” гэж бичжээ. 

	Үндэсний эх оронч үзэл бол ард түмний оршин тогтнох, хөгжин дэвшихүйн оюун санаа, сэтгэлгээний ширгэшгүй ундарга билээ. Энэ ундарга нь төрсөн нутаг, газар шороо, өвөг дээдсийнхээ болон өөрийнхөө амьдрал ахуйг ухамсарлан ойлгохоос эхлэх тул Пүрэвдорж ахынхаа амьдралын түүхэн замналыг бичихдээ өөрийнх нь бичсэн бүтээл, ном зохиол, тухайн үеийн нам, төрийн хууль тогтоомж, түүнтэй хамт нам, улсын хариуцлагатай алба хашиж байсан ахмадууд, албан тушаалтан, ах дүү, төрөл садан, найз нарынх нь дурсамж яриагаар баталгаажуулан тухайн үеийн нам төрийн бодлого шийдвэр, улс орны гадаад дотоод нөхцөл байдалтай нягт холбон уг асуудал үйл явдлыг он цагийн дэс дарааг харгалзан уншигч танд дөхөм болох үүднээс аль болох ойлгомжтой тодорхой болгохыг эрмэлзсэн болно. 

	Энэхүү номыг бичих явцад уншиж, судалсан ном туурвил, уулзаж ярилцсан хүмүүсийн дурсамж ярианаас ах маань эх орныхоо бүтээн байгуулалт, эгэл ард иргэдийнхээ сайн сайхны төлөө нэгэн биед ахадсан их ажил үйлсийг бүтээсэн болохыг зүрх сэтгэлээрээ мэдэрч, зарим үед бахархах, баярлах, өрөвдөж хайрлахын утас хөндөгдөж, нулимс унагах, хоолой зангирч, самсаа шархирах явдал бишгүй тохиолдсоныг хэлэх юун. Нутаг орны тухайн үеийн түүхэн сурвалж бичиг, музейд энэ хүний тухай нэрээс өөр нэгээхэн ч зүйл байгаагүйд харамсах сэтгэл төрсөн нь намайг ийнхүү бичиг цаас нийлүүлэх бас нэгэн гол шалтгаан болсон юм. 

	Дагестаны нэрт яруу найрагч Расул Гамзатов “Өнгөрснөө та гар буугаар буудвал ирээдүй чамайг их буугаар буудна” гэсэн үг байдгийг дээр дооргүй, ихэс нялхасгүй санаж явахад илүүдэхгүй билээ. Нэгэнт гарчихсан мөрөөр явах нь ерийн хэрэг, харин өөртөө зам гаргах нь нэн амаргүй боловч хүндтэй хэрэг байдаг гэж нэгэн эрдэмтэн хэлсэн нь ёстой л Пүрэвдорж ахын маань амьдралын гол чиг шугам, утга учрыг тодорхойлно. 


НЭГДҮГЭЭР БҮЛЭГ

	ТӨРСӨН НУТАГ ДЭЛГЭРХАНГАЙ МИНЬ

	Аавын минь төрж өссөн нутаг нь Дундговь аймгийн Дэлгэрхангай сум. Дэлгэрхангай нь Манжид эзлэгдэх үедээ “Инэл” нэртэй байсан. Тал хээр нутагт ганцаараа цоройж, торойсон цар хүрээ ихтэй ханагар өндөр, далайн түвшнээс дээш 1860 орчим метр өргөгдсөн сүрлэг сайхан хайрхан юм. Тахилгын өндөр буюу алтан тэвш гэдэг талбайд сумынхан хавар цуглаж сайхан зун болохыг бэлгэдэж идээ будаа ихтэй тахилга хийдэг байна. Дэлгэрхангай уул нь Тахилтын өндөр, Уст зараагийн өндөр, Хөх өндөр, Гурван өндөр гэсэн гурван залгаа дөрвөн хэсэг томоохон үргэлжилсэн уулсаас бүтдэг. Ерөнхийдөө уулын орших байдал нь тэр нутгийн хангай говийг заагласан шинжтэй ар тал нь хангайрахуй, өвөр тал нь говирхуу нутаг гэж хэлж болно. Хул хайрхан, Элгэн, Тэвшний хяр, Баянгийн хяр, Хан хүрээ зэрэг гоёмсог хэлбэр дүрстэй шовх элгэн хад, зэргэлсэн хадан гуу, жалга бүхий дор дороо өндөр, нам өвөрмөц тогтоцтой бэсрэгхэн дагуул уулуудтай. Ёл, Гонсронгийн тээг, Тагийн шар хад, Гурван өндрийн агуй гэх мэт хүний сонирхол татахуйц газруудтай. 

	Хан, Булга, Жаргалант, Элгэн, Толь зэрэг амаараа урсдаг булагтай усны заримд нь могой хүртэл хөвж байдаг. Элбэг цэнгэг устай худгууд, Хоргоны аман ус гэдэг дотрын янз бүрийн өвчинд гаргууд сайн рашаан ч байна. Говь зүгт урсгалтай томоохон голын нэг Онгийн гол энэ сумын нутгийн баруун хязгаарыг зааглан урсдаг. Манын төрлийн өнгөлөг чулуу, жонш, гөлтгөнө, шохойн чулуу, шороон будагтай. Говьдоо заг, бударгана, тэсгэ, сондуул, ууландаа буйлс, харгана, бут зэрэг модлог ургамлууд, элсэнд ургадаг гоёо, чихэр өвс, тэмээн хөх, цулхир, шарилж, хармаг хөмүүл, зээрийн ундаа зэрэг эмийн болон хүнсний хэрэглээний ургамлуудтай. Таван хошуу, малын тарга хүч авахад таатай агь, шаваг, таана баглуур, монгол хазаар гээд маш олон төрлийн чанарлаг өвс ногоогоор элбэг баян нутаг учраас эртнээс хүн мал олонтой сум байжээ. 

	Ямар ч гэсэн халхын долоон хошуунд хамгийн олон тэмээтэй нь байсан гэдэг. Халхын долоон хошуу үүсэж, Түшээт хан аймгийн Говь түшээ гүний хошуу анх дөрвөн сумтай байгуулагдаж байхад Дэлгэрхангайд төвлөрч байжээ. Тэр үед маш том нутаг дэвсгэрт, тухайлбал, Сайхан˗Овоо, Хулд, Цогт, Чандмань сумын нутаг бүхэлдээ Луус, Өлзийт сумын нутгийн зарим хэсгийг хамарч байсан гэдэг боловч одоогийн нутаг нь ерөнхийдөө хойд хязгаар нь Цавчирын хаднаас өмнө зүг Гучин долоон хүртэл 140 км уудам нутгийг эзэлдэг. Энэ нутагт шилүүс, чоно, үнэг, хярс, мануул, цөөвөр, өмхий хүрэн, аргал, янгир, бор, цагаан зээр, ятуу, ногтруу зэрэг арьс үсний болон махны өгөөжтэй ан гөрөөс, араатан жигүүртэн амьтан эрт үеэсээ элбэгтэй газар нутаг. Нутгийнхан нь Дэлгэрхангай уулаа байнга тахиж хийморийн сан тавиулан эрүүл энх, сайн сайхан амьдрал, ажил үйлс, амжилт бүтээл, амь насаа хүртэл даатган эдийн дээд хадаг, идээний дээж сүү, ёслол хүндэтгэлийн идээ архи, айргаар мялааж, тахилгын баяр хийж, морь уралдуулж, бөх барилдуулж, өргөн олноороо хүндлэл үзүүлдэг юм. 

	Ах минь хэдийгээр зүрхний хүнд өвчний улмаас бие нь сайнгүй байсан боловч 1995 оны 9 дүгээр сарын 27˗нд нутгаа зорин очиж, Дэлгэрхангай ууландаа гарч, хийморийн сан тавиулан дараах үгийг хэлсэн нь одоо бидэнд эх нооргоороо хадгалагдан дурсгал болон үлджээ. Тэр хэлсэн үгэндээ: Эртний Инэл эдүгээгийн Дэлгэрхангай Та бол Дундговь тал хээр нутагтаа орой нь үүл суунагласан алсын бараатай өндөр урт томоохонд тооцогддог, говь хангайг заагласан шинжтэй өвс ургамал, ус унд, өвөлжөө бууцаар баялаг, нөмөр нөөлөг сайтай, хүн арддаа үр өгөөж, ач тус ихтэй, нэрд гарсан өлзийтэй сайхан хангай билээ. 

	Таны нэрээр нэрлэж овоглосон энэ нутаг бол эрт эдүгээгийн үүх түүхтэй газраа Говь түшээ гүний энд төвлөрч дэлхийд алдар нь мөнхөд дурсагдан үлдсэн Их Богд Чингис хааны удам угсаа залгамжилсан арваад засаг ноён нутаглаж байсны сүүлчийнх нь болох хошой Чин ван Лхамсүрэн ноён эндээс баригдаж, хэлмэгдэж байжээ. Өмнөговь аймаг Түшээт хан аймгаас салбарлаж байгуулагдахдаа тулганы чулуугаа анх тавьсан хошууны төв хийд, аймгийн анхны ардын сургууль энд байгуулагдаж байсан зэргээс нэрд гарсан номтой лам нар, алдартай сэхээтэн, зохиолч, улсын болон хөдөлмөрийн сайчууд олноороо төрж гарсан нутаг билээ. 

	Би энэ газар шороонд эхээс унаж, ус рашаан, агаар салхинд нь умбан өсөж бойжсон нэгний хувьд хэдийгээр алс зайдуу амьдардаг боловч төрсөн нутаг нуга, ард түмнээ үргэлж санан дурсаж, чадлын хэрээр дэмжиж туслах сан гэж бодож санан, үр хүүхдүүддээ захиж явдаг нэгэн юм аа. Би 70 гаруй нас хүртлээ хүний зэрэгтэй өнөр өтгөн сайн сайхан амьдарч яваа нь Таны ивээл хайр гэж итгэж явдаг бөгөөд нартаас халин одох хүртлээ энэ бодлоор залбирч явах болно. Бид хоёр энэ өдөр таныгаа хүндэтгэхийн ялдамд хүсэмжлэх нэгэн зүйл бол миний гурван хүү Донид, Болд, Ганхүү, гурван охин Хосбаяр, Отгонцэцэг, Наранцэцэг, тэдний халамжит хань нөхөр, ач зээ, гуч нарын эрүүл энх, сайн сайхан амьдрал, ажил үйлсийн амжилт бүтээл, урт удаан насыг тандаа даатган мөргөмүй” хэмээн нутгаа, Дэлгэрхангай хайрхнаа, ард түмнээ, ханиа, үр хүүхэд, ач зээ нараа хэрхэн хүндлэн хайрлаж, сүслэн биширч явдгаа энэхүү товчхон үгээрээ маш тодорхой илэрхийлсэн байдаг. 

	Аавынхаа энэхүү захиасыг биелүүлж, уламжлалыг дагаж хүү Болд, Ганхүү, зээ дүү С. Мөнхбат нар нь 2006 онд Дэлгэрхангай уулын тахилгыг нутгийн өргөн олныг хамруулан зохион байгуулж, тахилгын баярын болон бөх, морьдтой бай шагналын бүх зардлыг даан хийлгэсэн бөгөөд уг тахилгад УИХ˗ын дэд дарга Д. Лүндээжанцан, УИХ˗ын гишүүн, БХБ˗ын сайд Ж. Наранцацралт агсан, УИХ˗ын гишүүн, Онцгой байдлын сайд асан С. Отгонбаяр, УИХ˗ын гишүүн Р. Раш нарын төр, нийгмийн зүтгэлтнүүд оролцсон юм. Ахын минь ярьдгаар Дэлгэрхангай сум нь Монгол Улсын хамгийн олон алдартантай, тэр тусмаа урлагийн гавьяат олонтой нутаг билээ. 

	Энэ сумаас нийгэм, улс төрийн нэрт зохиолч С. Буяннэмэх, 1921 оны ардын хувьсгалын партизан Д. Дашзэгвэ, Ж. Сэрээтэр, Дэлгэрхангай уулын хошууны анхны дарга асан гүн Н. Өлзийноров, МАХН˗ын Төв Хорооны тэргүүлэгч гишүүн, хотын Намын дарга асан Ч. Раднаабазар, Монгол Улсын Хөдөлмөрийн баатар, тууварчин Н. Жагварал, тэмээчин Б. Эс, тариаланч Д. Баттөр, Хөдөлмөрийн баатар, Ардын жүжигчин Ч. Хайдав, УИХ˗ын гишүүн, ЗТАЖ˗ын сайд, Хөдөлмөрийн баатар Р. Раш, Төрийн шагналт, Ардын уран зохиолч С. Дашдооров, Ардын зураач Ц. Доржпалам, эх орны дайны үед фронтод бэлэг хүргэлцсэн, улсын сайн малчин С. Цэгмид, төрийн шагналт, урлагийн гавьяат зүтгэлтэн О. Уртнасан, хүний гавьяат эмч Б. Хос, малын гавьяат эмч С. Бямбаа, Монгол Улсын гавьяат жүжигчин П. Цэвэлсүрэн, Г. Батсүх, Ю. Цэрмаа, Ж. Нансалмаа, эх оронч, хувьсгалт тэмцлийн ахмад зүтгэлтэн, цусан гавьяаны одонт Л. Даваажав, Х. Мадриг нарын алдар цуутнууд төрөн гарсан юм. Одоогийн Дэлгэрхангай сумын төв нь хайрахынхаа архан талд “Ар Хашаат” гэдэг газарт төвлөрөн суурьшдаг бөгөөд мал аж ахуй, жижиг, дунд үйлдвэр, авто тээвэр, худалдаа үйлчилгээ, урлаг соёл, боловсрол, эрүүлийг хамгаалах салбар харьцангуй хөгжсөн. Төр, засаг, нам, олон нийтийн байгууллага, хувийн хэвшлийн пүүс, компани идэвхтэй ажилладаг орчин үеийн цомхон сум.

	 


ХУСАВЧ ҮЛ АРИЛАХ ЦУСАН ТӨРӨЛ

	 

	Аавын минь өвөг дээдсийн талаарх мэдээ маш ховор хомс байдаг юм. Мэддэг хүмүүс нь цөөрч, өндөр настнууд нь аль хэдийнээ тэнгэрийн оронд оджээ. Гэвч арга мухардсангүй эрэн сурвалжилсаар хамаатан садан танил нөхөд нутгийн иргэдээс бага ч гэсэн мэдээлэл олж авсан бөгөөд энэ нь хангалттай баримт болж чадсангүй. Гэвч элэнц эцэг эхийнх нь тухай хагас дутуу, хуланц эцэг эхийн талаар бүр ямар ч мэдээлэлгүй, харин хуланц хоёр нагац ахын талаар бүрхэг мэдээ олж авсан юм. Аавын минь элэнц нагац ах Асар, Хүүхэн гэдэг ах дүү хоёр лам 1890 оноос 1937 он хүртэл амьдарч байжээ. 

	Ах Асар лам нь ямар ч бороотой үед нордоггүй, бороо хариулдаг, үргэлж нархамба, нандин чавга, илжгэн чих зэрэг нарийн жимс идэж явдаг, өндөр биерхүү тарган шар хүн байжээ. Харин дүү Хүүхэн лам нь зөнч мэргэн. Зуны нэг өдөр айлд цай ууж суугаад” За, одоо миний явах цаг (үхэх цаг гэсэн утгаар хэрэглэсэн бололтой) боллоо гэж хэлээд усан борооноор морьтой явж байгаад аянгад цохиулж нас барсан бөгөөд, нөгөө нь тэр жилдээ буюу 1937 онд баривчлагдан хэлмэгдэлд өртсөн гэдэг. Нутаг нь энэ хоёр хүний тухай үлгэр домог шиг юм яригддаг асар их номтой нэр хүндтэй, шид чадалтай, уншлагатай сайхан ах дүү нар байсан юм гэж дурсан ярьдаг. Энэ хоёр ламын зээ хүү ахын минь эмэг эх Чулуун нь 1870 онд Богд хаан уулын аймгийн Говь түшээ гүний хошууны Дэлгэрхангай уулын ард ядуу малчны гэрт төрж мал маллан амьдарч байгаад нутгийн ард Жамьянтай ханилан сууж гурван хүү, таван охин төрүүлснээс хоёр нь эндэж, охин Чимэд, Цэрэн, Дарьсүрэн, Дулам, хүү Намдаг, Ваанчиг нарыг хүний зэрэгтэй хүн болгон өсгөн хүмүүжүүлсэн байна. Өвөг эцэг болох Жамьян нь нутаг усандаа уран дархан, мал сүргээрээ баян чинээлэг. 

	Жасын нярав, “Уран” Жаамаа, “Баян” Жамаа гэгдсэн алдартай нэгэн байжээ. Зээрд зүсмийн 500 гаруй адуу, 30 гаруй тэмээтэй, 1000 хол давсан бог малтай, одоогийнхоор бол мянгат малчинд тооцогдохоор хөрөнгөтэй, хөдөлмөрч хүн байв. Адуу нь дугуй хүрээтэй, хаан бугуйвч тамгатай. Адуу малыг нь аав Аюуш, ах Бямба нар маллана. Олон сайхан хурдан морьтой. Ахын төрсөн дүү Нямдорж тэр морьдоор нь олон түрүүлсэн гэж ярьцгаадаг. Элэнц эцэг Жаамаа нь Ралхын (Лхамын) хийдэд лам, жасын нярав байжээ. 

	Уран гэдгийн учир нь хөхүүр, усны онгоц маш сайн хийнэ, сур мод хоёрыг наахад салдаггүй цавуугаа өөрөө хийдэг байсан гэлцдэг. Маш их шалмаг, хөнгөн. Малдаа их хайртай, эв дүйтэй ямар сайндаа ганцаараа уяагаа уячихдаг, хараал хэлж үзээгүй хүн гэдэг. Баянзав˗\ахын зээ) ахаар бага адуу үрээг унуулж сургахдаа усан дээр догшин үрээ барьж унуулаад олон адууны дунд оруулаад хөөгөөд явчихдаг байсан гэдэг. Лам байсан учир 1937 онд баривчлагдан хэлмэгдэж 10 жил хорих ял шийтгүүлэн шоронд хоригдох явцдаа хотын дуурь бүжгийн театрын барилгыг барихад гар бие оролцож байжээ. 

	Тэр 1957 оны тахиа жилийн намар малаа нийгэмчлүүлээд сэтгэлээр унаж бурхан болсон юм гэнэ билээ. Тэдний том охин Чимид нь нутгийн лам Түмэн˗Өлзийгийн хүү Банзрагчтай айл болж, Цэмбэлдорж, Долгор гэж хүү охин хоёр төрүүлж өсгөн амьдарч байгаад 1968 онд нас баржээ. 

	Ууган хүү Намдаг нь маш авхаалжтай, ухаалаг хүү болон өсөж торнин хожмоо Өмнөговь аймгийн Хоршоодын холбооны дарга, дараа нь нутаг усандаа нэр хүндтэй наймаачин болж, Монгол Хятадын нутгаар жин тээж, ногоон цай зарж, Улаанбаатар хотын орчимд мод бэлтгэн худалдаж нэлээд хөлжин гэр орон, ах дүүсийнхээ амьдралыг өөд татдаг байв. Тэр бээр нутагтаа хонийг найман төгрөгөөр худалдан авч, эгч дүү нараараа маллуулж байгаад хот руу тууварлан аваачиж 12 төгрөгөөр худалдан хотын хятад гуанзнуудыг махаар хангадаг, зах зээлийг мэдэрсэн гүйлгээ ухаантай нэгэн байжээ. Тэр үед зургаан ханатай 2˗3 гэрээр нүүдэллэдэг, чинээлэг айлын тоонд орж, нутгийнхан нь “Намдагийхан” хэмээн хүндэтгэн авгайлна. 

	Намдаг ах улсын хилээр бараа их оруулдаг. Тэр үед Дэлгэрхангай суманд Ханхонгор, Базар хүйтний гааль гэж байжээ. Тэнд Хятадаас оруулж ирсэн спиртэд хяналт тавьж, хязгаарлалт ч хийдэг байв. Энэ нь монголчууд эртнээсээ хятад спиртийн чанарт эргэлздэг байсны гэрч юм. Үүнтэй холбоотой нэгэн түүхийг өгүүлэхэд: Тухайн үеийн гаальд орчин үеийнх шиг тоног төхөөрөмж байгаагүйгээс спиртийг үнэрлэж, амталж чанарыг тодорхойлоод тэнцээгүй гэснээ буцаадгаар барахгүй, их хэмжээний татвар гувчуур ногдуулдаг байсан гэнэ. Намдаг ах хятадуудтай наймаа хийхдээ хугалж зассан хулсан модыг хооронд нь тойруулан бие биеэ мэдэлцэн наймаагаа найдвартай хийдэг байжээ. Энэ нь одоогийнхоор найдвартай түнш мөн эсэхээ мэддэг арга байсан бололтой. 

	Харамсалтай нь Намдаг ах маань нэг удаа хил гарч наймаанд яваад ор сураггүй алга болсон бөгөөд түүнийг ах дүү нар нь бусдад хорлогдсон байх гэж ярьдаг юм. 

	Хоёр дахь охин ахын минь ээж, бидний эмэг эх Цэрэн 1904 онд Дэлгэрхангай уулынхаа ард мэндэлсэн. Тэр чинээлэгдүү айлд төрж өссөн болохоор нэлээд дураараа. Тэгээд ч ах Намдагийгаа даган наймаа арилжаанд явж, юм үзэж нүд тайлсан цовоо сэргэлэн, тухайн үедээ олны нүд хужирласан хөөрхөн бүсгүй байсан гэж нутгийнхан хуучилцгаадаг. Тэр бээр тордсон, хань ижилгүй байсан бөгөөд, есөн хүүхэд төрүүлснээс хоёр нь багадаа эндэж, тавыг нь бусдад үрчлүүлсэн байдаг юм. Ах минь дээрээ Норовпил, Рулам гэдэг хоёр эгчтэй. Харин дороо Өлзийт, Ням, Нямдорж, Мядаг гэдэг дөрвөн дүүтэй. 

	Л. Пүрэвдорж бүх ах, эгч, дүү нартайгаа

	 

	Ээж Цэрэн нь 19 настайдаа ууган хүү Пүрэвдоржийгоо гурван сартайд нь нутгийн ард малчин Санжмятав, Лхамжав нарт үрчлүүлсэн бөгөөд өөрөө 1937 онд цагаан сарын боовоо хийж дуусаад, хүйтэн амбаарт хувцсаа сольсноос хатгаа авч хүндрэн 33˗хан насандаа зуурдаар нас баржээ. Ах минь "Дэлгэрхангай сумын хураангуй түүх" (1993) номдоо "Олон сайхан үр хүүхэд төрүүлж, эрүүл чийрэг, эрдэм номтой, ажилч хичээнгүй хүмүүс болгон өсгөн хүмүүжүүлсэн ажилсаг чанар, авир араншныхаар түвшин төлөв, цовоо сэргэлэн, царай зүс, бие бялдрын гоо үзэсгэлэн, хөөрхөн сайхнаараа нутаг усандаа нэртэй явсан Чулууны Цэрэн нарийн олон сайхан эхчүүдийн нэрийг дурдахад бахархалтай” хэмээн ээжийнхээ гэгээн дурсгалыг хүндэтгэн магтан бичсэн байдаг. 

	Түүнийг үрчилж авсан эцэг Санжмятав буюу “бөгтөр Мятав”, эх Лхамжав нар нь Дэлгэрхангай сумын уугуул иргэд бөгөөд 1893 онд төрсөн нас чацуутан, одоогийн Дэлгэрхангай сумын “Толь”, “Номгон” бригад орчмоор мал маллан амьдарч байжээ. Тэд хүү Пүрэвдорждоо “хань” болгон эх Лхамжавын төрсөн дүү Ямандаас охин Аашаарыг 1938 онд үрчилж авсан байна. Лхамжав нь хоёр эрэгтэй, хоёр эмэгтэй дүүтэй. Эрэгтэй хоёр дүүгийн том нь баривчлагдан хэлмэгдэж, бага дүү Цэрэнбалжир нь Сэлэнгэ аймаг руу зугтан гараад сүүлд 1960˗аад онд Шинжлэх ухааны академид ажиллаж байжээ. 

	Тэр бээр түвд ном, шашны ухаанд гүнзгий суралцсан, энэ талаар онцгой мэдлэгтэй хүн байсан ба тухайн үед Бямбын Ренчин, Цэндийн Дамдинсүрэн нарын Монголын толгой эрдэмтэд түүгээр түвд номын орчуулга хийлгэдэг байсан гэдэг. Тэр үед эмэг эх Лхамжав маань ахынд өвөлждөг, дүү Цэрэнбалжир [image: Image]нь эгч дээрээ их ирнэ. Цэрэнбалжир гуай этгээд сонин үнэртэй хүн байсан нь бага байсан бидний сэтгэлд хоногшин үлджээ. Тэр хүн хамрын тамхи их татна. Сүүлд нь бодож байхад түүний тэр хачин содон үнэр нь нэгдүгээрт хамрын тамхины, хоёрдугаарт архивын баринтагтай номын үнэр байсан бололтой юм билээ. 

	Ах минь 1923 оны хулгана жил Дэлгэрхангай уулынхаа ард, Булгийн “Улаан овоо” хэмээх сумын төвөөсөө урагшаа 20 гаруй километр газарт цэцэг ногоо соёолсон улирлын сайхны эхлэл болсон хаврын дунд сард малчин ард Чулууны охин Цэрэнгийн гуравдугаар хүү болон төрж, Төрийн соёрхолт, яруу найрагч Бавуугийн Лхагвасүрэнгийн шүлэглэснээр “Араг түшсэн эхийн алтан заадсыг салгаж, Авизын одыг самардаж хүн болж мэндэлсэн” юм. 

	Тэр он жилүүдэд Ардын хувьсгал ялж, Монгол төрийн дээд эрх ардын Засгийн газарт шилжиж, Ардын Бүгд Найрамдах Засаг тогтоон явуулах бэлтгэл ажлыг хангах үйл явц эрчимтэй өрнөсөн. Төрөлх Дэлгэрхангай сум албан ёсоор үүсэн байгуулагдсан зэрэг нь ахын минь төрсөн онтой давхацсан маш олон сонин тохиол болсон юм. 

	Түүнийг манцуйтай байхад хувьсгалаар хөөгдсөн гамин цэргүүд өмнө зүг дүрвэн зугтах замдаа тааралдсан бүхнийг тонон дээрэмдэж, алж хядаж байсан хэцүү цаг. Тэр үед Санжмятав овгийнх нутгийн ардуудын хамт уулынхаа гурван өндрийн цэнхэр агуйд хүн малтайгаа бүгд хоргодож, тэмээгээ буйлуулахгүй гэж амыг нь боож, нохойгоо хуцуулахгүй гэж бөгс рүү нь улайсгасан гадас хийж (нохой хуцахад бөгс нь түмбэлздэг учир шархандаа болоод хуцаж чаддаггүй байж), үд дундын үед утаа мэдэгддэггүй учир хоол цайгаа үдэд чанаж байж эсэн мэнд гарцгаасан юм гэдэг. 

	Ах маань айлын ганц өргөмөл хүү жаахан эрх танхи дураараа байсан ч ухаан орсон цагаасаа эхэлж, ээж аавдаа чөдрийн морь, хурга, ишгийг нь ойртуулж өгч, хээртээ л тус болдог байв. Түүнийг өргөж авсан эцэг Санжмятав маш ухаалаг алсыг харсан бодолтой, гүйлгээ ухаантай хүн байсан гэдэг. Тэр хүүгээ төрсөн дүү Өлзийноров гүнийд шавь оруулж, монгол бичиг үсэг, дөрвөн аргын тоонд суралцуулсан нь ахын минь цаашдын ирээдүйд ямар их ач тус болсныг өгүүлээд баршгүй. 

	Энэ талаар аавын минь хамаатан, дотнын найз нарынх нь дурсан ярьсныг сонирхъё. 

	 

	Ахын тухай Цэрэнжавын Гочоо ахын дурсамж:

	 

	“Миний дүү Доржпалам, Цэрэндогоо ( ЗЦГ˗ын дарга асан Т. Занаширын ээж), Пүрэвдорж бид дөрөв ёстой л урт морины хондлой дээр сундалдаж, уужим дээлийн хортойд хучигдаж өссөн дөө. Хошууны төвд үрчилж авсан аав Өлзийноров маань Пүрэвдорж, Цэрэндогоо, Юндэн, (депогийн дарга Идэрчулууны ээж (Цэдэв авхайн хүү Бадангаа, Банзрагч, Жагварал, Цэрэндулам (Санжийн ээж) нарт бичиг үсэг заадаг сан. Гэрийнхээ гадаа том гэр бариулаад сэнжтэй аяга таваг, шанага зэргийг авчруулан хоол хийнэ. Гарын олон шавьтай. Амар, Догсом, Гэндэн нартай уулздаг Гэгээрлийн яамны сайд Гонжоотой их холбоотой байсан. Өмнөговь аймагт очиж ном заана. Одоогийн зах зээлийн тухай бүх л зүйлийг урьдчилсан харсан юм шиг ярина. Тэмээтэй дах тохсон оросууд хүртэл ирж уулзана. 

	Хошуу ноён Шагдаржав хоёр түшмэлтэй байсны нэг нь Дорж, нөгөө нь миний аав Өлзийноров гүн байв. Ноён ярихдаа, “холын зүйлд Дорж, ойрынход Өлзийноров гүн сайн” гэж ярьдаг байсан гэдэг. Шагдаржав автономийн үед Монгол Улсын Сангийн сайд байсан юм. Манай Пүрэвдорж насан туршдаа л бусдыг тэжээж тэтгэх ажил хийж явсан хүн дээ. Санжмятав ах их малч, ажилсаг хүн. Амьдралын бүхий л юмыг түүнд заасан даа. Хожим ярина. Тэднийх дунд зэргийн малтай айл байсан. 

	Пүрэвдоржоосоо хойш би өрөөсөн баганагүй болсон хүн дээ. Би түүнээс жил гаруй насаар ах. Тэр үргэлж надад ирж золгодог сон. Ёстой л эр хүний хуйх байсан юм шүү дээ. 

	 

	Тодотгол: 

	1930 оны сүүлчээр аймшигт хэлмэгдүүлэлт болж хошуу ноён Ш. Лхамсүрэн, Дорж мээрэн, бидний дотнын хүн болох элэнц өвөг Жаамаа нярав, Өлзийноров гүн, төр, нийгмийн зүтгэлтэн, зохиолч С. Буяннэмэх нарын зэрэг манай нутгийн сор болсон хүмүүсийг хамруулсан юм. 1937˗1941 онд Дотоод явдлын яамны Аюулаас хамгаалах газрын дарга, жинхэнэ болон орлогч сайд байхдаа улс төрийн хэлмэгдүүлэлтэд онцгой үүрэг гүйцэтгэсэн Бат˗Очирын Жамбалдорж гэгч нь нэг хошууны ард байсан бөгөөд 1927 онд хошууны төвд Өлзийноров гүний бичиг үсгийн бүлгэмд монгол бичиг үсэгтэй болсон хүн юм. 

	Түүний оролцсон харгис хэлмэгдүүлэлтэд нам, улс төр, олон нийт, цэрэг, шашны зүтгэлтэн, энгийн ард иргэд, жирийн ажилчин, албан хаагч, малчин зэрэг 2800 хүн өртсөн билээ. Энэ хилс хэрэгт Дэлгэрхангай нутгийн лам, хар нийлсэн 100 гаруй хүн эсэргүү хэрэгт татагдаж Мэнгэ, Цавчирын дуган, Ралх (Лхасын) хурлаас эхлээд 81 тохой өндөр Майдар бурхан байрлуулсан Майдарын дуган хүртэл олон дуган хийдийг устган дээрэмдсэн гэдэг. 

	Мөн энэ шалтгаанаар Гочоо, Доржпалам ах нар ч овгоо сольсон түүхтэй.

	 


[image: Image]Аавын бага насны тухай Цэрэнжавын Доржпалам (Монгол Улсын ардын зураач) ахын дурсамж: 

	 

	Би багадаа ах Гочоогийн хамт Өлзийноров гүнийд, Пүрэвдорж, түүний ах “бөгтөр” хэмээх хочтой Санжмятавынд үрчлэгдсэн. Гочоо ах, Пүрэвдорж, Цэрэндогоо бид дөрөв ёстой л хар багаасаа тоглож өссөн улс. Пүрэвдорж маань багаасаа хөдөө мал малласан, малд нүдтэй, унаанд гарамгай, цовоо сэргэлэн хүүхэд байв. Тэр үед кино, ший гээд үзэж харах юм байх биш. Жил бүр уншдаг жасаа уншлагыг их сонирхоно. Тоглохдоо тэнд үзэж харсан сониноо дуурайна. Лам нарыг дуурайж, худлаа ном уншина. Цам, маадар харайхдаа суусан хувингийнхаа бөглөөг шилбүүрт уячхаад л үсчиж өгнө дөө. Санжмятав ахыг бид “Анжаа” гэж авгайлна. Гаргууд сайн малчин хүн. Бидний эцэг Өлзийноров бол монгол бичиг гаргууд мэднэ. Хятадын хар цэргүүдтэй байлдаж, Гүн цол хүртсэн. Түүний цэргийн ламаар Дилав хутагт явж байсан гэдэг. 

	Аав маань биднийг болон бидний үеийн нутгийн хүүхдүүдийг цуглуулан монгол бичгийн бүлгэм байгуулан хичээл заана. Бид нар эхлээд үнсэн самбар дээр чүдэнзний мөрөөр бичиж сурсан. Пүрэвдорж маань маш идэвхтэй сурна. Тэр бээр сайн, муу юм сэтгэхдээ авхаалжтай, тамхи татна. “Бидний аав 60 гаруй жил тамхи татлаа, гэхдээ огт тамхинд ороогүй юм шүү” гэж хэлдэг байж билээ. Үнэхээр тэр тамхинд ороогүй юм. Монгол шүүртэй янжуур худалдаанд огт гарахгүй. 1960˗аад оны сүүлчээр гадаад явсан хүн шүүртэй янжуур бэлгэд их өгнө. Гэхдээ л тэр янжуур нь хэдэн сараар сервантанд байдаг байж билээ. Нэг удаа аав хичээл заах гээд хүүхдүүдээ харандаагаа гарга гэсэн чинь Пүрэвдорж түрийнээсээ хятад бийрийн ишээр хийсэн гансаа гаргаж ирээд баригдаж билээ. Чулуугаар гэр, мал, хөсгийг бүгдийг нь өрнө. “Пүрэвдорж моринд эрэмгий, хүнд тусархаг, бас их дайлтугай” гэж Хотын намын хорооны нарийн бичгийн дарга байсан Бямбаа (татаасан хэмээх Дагвадоржийн хүү) ярьдаг юм. “Жаал” Дамбатай их үерхэнэ. Пүрэвдорж ой сайтай, жасаа номыг их гоё дуутай уншина. Гүрвэл их барина. Могой гүрвэлийн сүүлийг тастчихаад сүүл нь тусдаа годгоноод байх, эргүүлээд залгачихаар залгагдаад давхиад явчихна. Сонин юм шүү. Энэ бүгдийг Пүрэвдорж санаачилна. Бидний сонсдог хөгжим Гэгээрлийн яамнаас аавыг шагнасан фиктруль байлаа. Пүрэвдорж хүнийг өөртөө татаж чаддаг, тоглоомд сүрхий, бөх их үздэг, номд авьяастай. Аятайхан дуулна. Аймгийн шүүхэд ажиллаж байхдаа “Учиртай гурван толгой” дуурийн түвд худалдаачны дүрд тоглож байлаа гээд хөхөрч ярьдаг сан. Намайг 11 настай байхад буюу 1934 онд манайх Улаанбаатар хотод нүүж ирсэн юм. Тэр үед Пүрэвдорж нутгийн ах нартайгаа жин тээж, манайхаар ирж буудалладаг байлаа. Гурван жилийн дараа нэгэн өглөө унтаад сэрэхэд гэрийн бүх юмыг битүүмжилчихсэн, аавыг баривчлаад явчихсан байж билээ. Аймшигтай юм болсон доо. Аав Өлзийноров маань баригдах үедээ Соёлын ордны дэргэдэх Монгол бичгийн бүлгэмийн багш байв. 

	 

	Тодотгол: 

	Олноо “Норов гүн” хэмээн алдаршсан энэ хүн 1878 онд Түшээт ван хошууны Дэлгэрхангай суманд, нутагтаа Мантай Галдаа хэмээн хүндлэгдсэн Ням˗Очирын гурав дахь хүү болон төржээ. Эцэг Ням˗Очир нь монгол, манж бичигт сайн учир хүүгээ багад нь бичиг үсэгт сургаж, боловсруулсны ачаар хошууны тамгын газарт алба хашиж, хошуу ноён Шагдаржавын хамт 1912˗1914 онд хятадын хар цэрэгтэй амжилттай байлдсаны учир Богд Хаант Монгол Улсын Засгийн Газраас “гүн” цолоор шагнагджээ. Ардын Засгийн анхны жилүүдээс эхлэн шинэ төрийн албанд зүтгэн Дэлгэрхангай уулын хошууны даргад томилогдон шинэ төрийн хошууны тамгыг Ардын Засгийн газраас гардан авч үйл ажиллагааг хэсэг зуур эрхлэн явуулж байгаад Ардын төлөөлөгчдийн анхдугаар хурлын сонгуулиар хошуу даргад сонгогдсон Цэнгээний Жамбалдагвад хүлээлгэн өгчээ. Мөн тэр хошууны тэнхимийн анхны багш, улмаар Улаанбаатар хот, Өмнөговь аймгийн төвд, монгол бичгийн сургууль, дугуйлан, бүлгэмүүдэд багшилж, олон хүнийг бичиг үсэгтэй болгосон гэгээрүүлэгч байв. Ийнхүү гэгээрэл боловсролын хэрэгт мэдлэг чадвараа дайчлан зориулж, үнэнч шударга зүтгэж явсан түүнийг хэт хувьсгалчид урьдын төрөөс олгосон гүн цолных нь нарийн учрыг тунгаан шүүлгүй феодал хэмээн нүд үзүүрлэн баривчилж, 1937 онд цаазалжээ. Тэр бээр 1966 онд цагаатгагдсан байна. 

	 

	Ц. Доржпаламын дурсамжийн үргэлжлэл: 

	Дараа нь би бусдын адил бага, дунд сургууль төгсөөд Москва хотын Суриковын нэрэмжит уран зургийн дээд сургуулийг 1952 онд төгсөж, будаг бийрээ нийлүүлэн уран бүтээлээ туурвиж эхэлсэн дээ. Энэ хугацаанд Пүрэвдорж бид хоёр байнгын холбоотой, сураг чимээтэй явлаа. 1970˗аад оны дундуур Москвад мэргэжил дээшлүүлэхээр явж байхад Пүрэвдорж маань тэнд ажлаар ирж, хоёул уулзаад бага насаа дурсаж, мөн ч их ярьсан даа. 

	 

	Тодотгол: 

	Цэрэнжавын Доржпалам нь Түшээт вангийн хошуу, одоогийн Дэлгэрхангай сумын нутагт малчны гэр бүлд 1922 онд төржээ. Бага, дунд сургууль, ЗХУ˗ын уран зургийн дээд сургууль төгсөж, тайз дэлгэцийн мэргэжлийн ууган зураач болсон юм. Улсын хөгжимт драмын театр, УДБЭТ зэрэг урлагийн мэргэжлийн төв байгууллагад олон жил зураачаар ажилласан. Үндэсний болон сонгодог олон жүжиг, дуурь, балетын тайз чимэглэлийг уран чадварлаг хийж, үзэгчдийн сэтгэлд нийцсэн сайхан тайз заслуудаараа нэрд гарсан уран бүтээлч юм. Ардын урлал, угсаатны зүйг тайз чимэглэлийн бүтээлдээ хэрэглэх талаар дадлага туршлага хуримтлуулсан, өнгө гэрлийн зохицлоор тухайн уран бүтээлийн утга санааг улам баяжуулан тодруулдаг онцлогтой зураач билээ. Мөн “Сэрэлт” зэрэг уран сайхны бүрэн хэмжээний киноны зураг чимэглэлийг яруу сайхан бүтээжээ. Түүний хөдөлмөр бүтээлийг төр, засаг өндрөөр үнэлж, 1964 онд Монгол Улсын урлагийн гавьяат зүтгэлтэн, 2006 онд Монгол Улсын Ардын зураач цол олгосноос гадна одон медалиар олонтоо шагнасан байна. Доржпалам ах маань одоо 85 насыг зооглосон ч ануухнаараа, үр хүүхэд, ач зээ нарынхаа хамт эрүүл энх, сайн сайхан амьдарч байна. 

	 


ХОЁРДУГААР БҮЛЭГ

	 

	ИДЭР ЖИНЧИН 

	 

	1938 онд сумын намын үүрийн дарга Д. Гомбо анхны хоршооны дарга Б. Ганжуур нарын санаачлагчаар айл өрхүүд хувийн атан тэмээгээ олон цөөн тоогоор нийлүүлэн сайн дураараа нэгдсэнээр “Жингийн нэгдэл” байгуулагджээ. Б. Ганжуур даргатай анхны хөдөө аж ахуйн нэгдэл анхны эх үүсвэр болсон тул нэгдэлд жаал хүү Пүрэвдорж 15 настайдаа гурван хомтой тэмээтэй элсэн орж улсад хөдөлмөрлөх гараагаа эхэлжээ. Улаанбаатар, Алтанбулагт хоёр удаа нутгийн ард Жамсрангийн Гомбожав (Дархан хотын соёлын хэлтэст ажиллаж байсан “зэрлэг” хэмээх Дамба нарын хамт жинд явж, өвлийн жихүүн өдрүүдэд үнэгэн малгай бүчилж цан хүрээг татуулан “ Эр бор харцагыг” эвлэгхэн нь аргагүй аялан явахдаа эр хүн болж яваагаа ах минь мэдэрч явсан. Тус нэгдлийн гишүүд голдуу жин тээж, ан гөрөө хийнэ. Тэр үеийн манайхнаас жинд яваагүй хүн бараг байхгүй. 

	Тодотгол: Монголын тэмээн жин эртний улбаатай. 1929 онд хувь нийлүүлсэн “Монгол транс” бий болохтой зэрэг тэмээн жингийн контор байгуулж ажиллуулсан тухай бас яригддаг. Тэмээн жинчид Дундговь˗ Улаанбаатарын замд долоо хоног яваад орж ирдэг байж. Тэмээ судлаач Ш. Цэрэнпунцаг “Тэмээгээр жин тээхэд голдуу хоёр хэлбэр байдаг. Үүнд: Халх явалт гэдэг нь үүрээр эрт хөдөлж, үд хирд бууж, тэмээгээ амрааж, тэмээгээ тавьж идүүлж услаад нар жаргах үед ачаалан хөдөлж, шөнөжин яваад маргааш нь үдлэхийг хэлнэ. Харчин явалт гэдэг нь өглөө хөдлөөд өдөржин шөнөжин яваад мичид, марал толгойн үүр угтахын өмнө буудаллахыг хэлнэ..” (Үнэн 1974. 05. 17 № 118) гэж бичжээ. Дайны жил ангийн гэрээтэй байжээ. Голдуу зээр агнана. Нэг тэмээнд 12 орчим сунгаж хөлдөөсөн зээр ачиж, 60˗70орчим тэмээтэй жингийн цуваа Улаанбаатар, Алтанбулаг руу явна. Зөвхөн 1942 онд Октябрийн баяраар Улаан армийн дайчдад явуулсан бэлгийн жагсаалтад 26758 зээрийн мах байсан тухай баримт бий. Өөрөөр хэлбэл 400 шахам тэмээн жин яваа гэсэн үг. 

	Ийнхүү дайн зуд хоёр газар хөдлөх мэт тал нутгаар минь давхиж явсан зээрийн сүргийг өвгөд дээдсийн маань хүүхэд залуу настай цуг аваад явчих сан юм даа.

	 


ДАЙНЫ ҮЕИЙН БАГИЙН ДАРГА

	 

	1939 онд Японы түрэмгийлэгчид Монгол Улсын зүүн хязгаар, Дорнодын Халх голоор довтолж, тавдугаар сарын дундуур Монгол Улсын баатар П. Чогдон, С. Төмөрбаатар нарын удирдсан заставууд руу халдан довтолсноор Халхын голын дайн эхэлсэн юм. Энэ дайн Монголын ард түмний хувьд хамаг ардын дайн байлаа. Хэлмэгдүүлэлтийн үед нутгийн шилдэг үндэсний сэхээтнүүд хэлмэгдэж, эр бие тэнцсэн нь дайнд явсан зэргээс орон нутгийн засаг захиргааны байгууллагад боловсон хүчин эрс хомсодсондоо. 

	Сумын захиргаа энэ үед бичиг үсгийн чадвартай, дөрвөн аргын тоонд сүрхий, хар багаасаа удам сайтай айлд өсөж өндийсөн Пүрэвдоржийг Өмнөговь аймгийн даргаар томилон 30 төгрөгийн цалинтай ажиллуулжээ. Түүний хариуцсан хоёрдугаар баг нь 70 гаруй айлаас бүрддэг. Мориор бүх айлуудаар явж үүрэгт ажлаа гүйцэтгэнэ. 

	Дайны жил эх орныхоо батлан хамгаалах хүчин чадлыг бэхжүүлэх гэж хүн бүр хувь нэмрээ оруулахад хүчин зүтгэж, Өмнөговь аймгийн ардуудаас 250050 төгрөг, 200 тэмээ, 700 гаруй бог, 3000 гаруй адууг илгээж байжээ. Улсыг батлан хамгаалах хэсгүүд байгуулагдаж, малчин, ажилчин, албан хаагчид эх орноо хамгаалж буй дарга цэргүүдэд захидал бичүүлэх, хувийн бэлэг илгээх, сэтгэл санааны дэмжлэг үзүүлэх, цэрэг ардын холбоог бэхжүүлэхэд багийн дарга онцгой үүрэг гүйцэтгэсний зэрэгцээ дайны мөн чанарын тухай түрэмгийлэгчдийн харгис хэрцгий бодлого, цэрэг дайчдынхаа ялалт амжилтыг ухуулан таниулах, төр засгийн бодлогыг сурталчлах ажилд МХЗЭ˗д шинээр элссэн, 16 настай багийн дарга Пүрэвдоржийн оруулсан хувь нэмэр багагүй. Дайны жилүүдийн тухай түүхэн дурсамжийг С. Дашдооровын “Өндөр ээж”, “Нар хиртсэн жил” кино зохиолууд тодорхой сайхан харуулдаг. “Өндөр ээж” киноны “сумын төлөөлөгч малчин ардуудыг цуглуулан Японы харийн түрэмгийлэгчид эх оронд минь халдлаа, одоо малчин хүн ажил дээрээ амжилт бүтээл гаргах нь онцгой чухал.... хэмээн ухуулан ярьж буй” хэсэг нь тэр үеийн багийн даргын дүр зургийг сэтгэлд тодхон буулгана. Багийн дарга байхдаа мал ахуйн тоо бүртгэлийн товчоо гаргахдаа чадамгай байсан учир аймгийн нэг хариуцлагатай дарга Жамбал гэдэг хүн “би чамайг аймагт ажиллуулна” гэж амлажээ. Мань хүн үүнийг санаад Өмнөговь аймаг руу оргоод тэнд хоршоодын холбоонд данс хөтлөгч болжээ. Аймагт өвөг эцэг Банзрагчийнд амьдарч байв. Халхын голын дайн Монгол˗Зөвлөлтийн дайчдын ялалтаар дуусаж, энх амгалан амьдрал эхэлсэн боловч удалгүй 1941 оны 6˗р сарын 22˗нд Гитлерийн Герман ЗХУ˗ д дайн зарлалгүйгээр довтоллоо. Аугаа их Эх орны дайн Монголын ард түмний хувьд бас нэгэн хүнд сорилтын жилүүд болсон юм. 


ГУРАВДУГААР БҮЛЭГ

	 

	ДУНДГОВЬ АЙМГИЙН ТУЛГИЙН ЧУЛУУГ ТАВИЛЦСАН НЬ

	 

	Дайн эхэлснээс хойш дөрвөн сарын дараа 18 настай идэр залуу Пүрэвдорж Өмнөговь аймгийн Яамны шийдвэрээр шүүхэд тогтоол гүйцэтгэгч, нарийн бичгийн даргаар томилогдон жил гаруй ажиллажээ. 

	БНМАУ˗ын Бага хурлын тэргүүлэгчдийн 1941 оны 12˗р сарын 1˗ний өдрийн наймдугаар тогтоолоор Монгол Улсын засаг захиргааны зохион байгуулалтад гурав дахь удаагийн томоохон өөрчлөлт шинэчлэлтийг хийсэн юм. Уг тогтоолоор Өмнөговь аймгаас Дэлгэрхангай, Сайхан˗Овоо, Дорноговь аймгаас Өндөршил, Баянжаргал, Их˗Эрээн, Төв аймгаас Эрдэнэдалай, Цагаан˗Овоо, Дэлгэрцогт, Дэрэн, Говь˗ Угтаал, Цагаандэлгэр, Сайнцагаан сумыг авч Шаранга аймгийг 1942 оны 1˗р сарын 1˗нд Ембүү дэрсэн үе гэдэг газар байгуулжээ. 

	Удалгүй МАХН˗ын Төв Хорооны тэргүүлэгчид, Ардын Сайд нарын Зөвлөлийн хамтарсан 1942 оны 2˗р сарын 6˗ны өдрийн хурлаас аймгийн нэрийг өөрчилж Дундговь хэмээн нэрлэх болжээ. Аймгийн хөдөлмөрчдийн анхдугаар Их Хурал хуралдаж, аймгийн захиргааг цэрэг, санхүү, мал аж ахуй, хүн эмнэлэг, гэгээрлийн хэлтсээс гадна худалдаа аж үйлдвэрийн төлөөлөгч, ерөнхий анги гэсэн бүтэцтэй байгуулан аймгийн Бага Хурлыг 29 гишүүнтэй сонгожээ. 

	Аймгийн анхдугаар Бага Хурлын дарга, аймгийн яамны даргаар Дооровын Дашзэвэгийг, Бага Хурлын тэргүүлэгчдэд аймгийн дарга, намын хорооны дарга Р. Доржпалам, аймгийн орлогч дарга Чойжилсүрэн, Дотоод яамны хэлтсийн дарга Бямбажав, Цэргийн хэлтсийн дарга Цэрэндорж, санхүүгийн хэлтсийн дарга Батбаяр, Шүүхийн дарга Дэгдбазар нарын 9 хүнийг сонгожээ. 

	Аймгийн анхны наадам 1942 оны наймдугаар сарын эхээр болж, бөхөд Цагаан˗Овоо сумын харьяат Батын Чойнхор хэмээгч Лувсандорж түрүүлж, Дэлгэрцогт сумын харьяат М. Санарава үзүүрлэхэд анхны үзэгчдийн нэг байсан төдийгүй түүнээс хойш нагац ах маань аймгийн наадмын бөхийн комиссын даргаар тогтмол ажилладаг байсныг хүмүүс дурсан ярьдаг юм. 

	Ах өөрөө бөхөд их сонирхолтой, гайгүй ч сайн барилддаг байсан. Даанч дарга болоод барилдаж болоогүй юм гэдэг. 

	1943 оны хоёрдугаар сарын 12˗нд аймгийн яамны тэргүүлэгчид ардын шүүн таслах газрын ардын төлөөлөгчдийг боловсруулах комиссын дарга Дэндбазарын илтгэлийг авч хэлэлцээд аймгийн анхдугаар Их Хурлаас сонгогдсон аймгийн шүүх таслах газрын төлөөлөгч нар орж, гарсаар дөнгөж дөрвөн төлөөлөгчтэй болсон тул орон тоог нь 24˗өөр баталж, ардын төлөөлөгч 20˗ийг шинээр баталжээ. Ийнхүү аймгийн шүүхийн байгууллагын ажлыг сайжруулах талаар дэс дараатай арга хэмжээ авсны нэг нь шүүхийн тогтоол гүйцэтгэгч, нарийн бичгийн даргаар ажиллаж байсан Пүрэвдоржийг 1943 оны 5˗р сарын 1˗нэс Шүүх яамны шийдвэрээр аймгийн шүүхийн орлогч даргаар томилжээ. Аймгийн нутаг дэвсгэрт шүүн таслах ажиллагааг эрхлэн гүйцэтгэж, төрийн хуулиудыг гуйвалтгүй биелүүлэхэд бүхий л үйл ажиллагаагаа чиглүүлсэн энэ байгууллага 1943 оноос сумдад нүүдэллэн очиж ажиллах болж, уг ажлыг шүүхийн орлогч дарга Пүрэвдорж, Гүрсэд, Цэдэвдорж нар эрхлэн гүйцэтгэж, хэргийг “Нүүдлийн шүүх” нэрээр таслан шийдвэрлэж байв. Улмаар нүүдлийн шүүхийг өөрчлөн ангийн (хэсгийн) дөрвөн шүүхтэй болж, тэд нь хэд хэдэн сумыг харьяалсан Эрдэнэдалай, Хулд, Гурвансайхан сумдад төвлөрөн ажиллаж байв. Шүүгчид нь ажлаа шүүн таслах ажлаар хязгаарлалгүй ард олонд хуулийн бодлогыг сурталчлан таниулж, ард иргэдийн өргөдөл гомдлыг хууль зүйн дагуу нотлон шалгаж эрүү, иргэний журмаар хянан шийдвэрлэж, тэр хэрээрээ шүүх олон түмний харилцаа холбоог өргөжүүлэн бэхжүүлжээ. Үүний нэг баталгаа гэвэл тус шүүх жилд дунджаар 600 шахам, 1942˗1948 он хүртэлх зургаан жилийн хугацаанд 3600 гаруй өргөдөл гомдол хүлээн авч барагдуулсан явдал юм. Ийнхүү идэрхэн залуу Пүрэвдорж аймгийнхаа шүүхийн байгууллагын тулгийн чулууг түшилцэж найман жил гаруй ажиллахдаа 1945˗1948 онд шүүхийн даргаар сонгогдон ажилласан нь орон нутагтаа ихээхэн нэр хүндтэй, идэвх санаачилгатай албан хаагч байсныг тодхон харуулна. 

	 

	Гэлэгийн Гүнсэн гуайн дурсамж: 

	 

	Би Сайнцагаан сумын хүн. 1944 онд Дарьгангын Алтан˗Овооны тусгай хороонд цэргийн алба хааж ирээд аймгийн намын хороонд ажиллах үеэс Пүрэвдорж гуайг сайн мэддэг болсон. Тэр бээр аймгийн шүүхийн дарга, орлогч дарга нь Дониддагва байлаа. Пүрэвдорж гуай Намын үүрийн дарга, аймгийн бөхийн комиссын даргаар ажиллаж байсан санагдана. Сайхан зантай, дөлгөөн, нүдэнд дулаахан, хүнийг зандарч загнаж байгаатай нь ер тааралдаж байгаагүй юм даг. Тухайн үед костюмтай хүн ховор байлаа шүү дээ. Тэдний нэг нь л танай ах байсан даа. 

	Ах маань 1946˗1951 оны тавдугаар сар хүртэл аймгийн Намын хороо, Гүйцэтгэх захиргааны Бүгд хурал, Бага хурлын гишүүн, тэргүүлэгч гишүүнээр сонгогдон аймгийн бүх салбарын ажилд өөрийн оюун ухаан бодлыг илэрхийлж, хувь нэмрээ оруулжээ. Тэр 1944 онд 21 настайдаа МАХН˗ын гишүүн болж, найман сарын дараа аймгийн Намын Хороо, Гүйцэтгэх Захиргааны орон тооны бус намын үүрийн нарийн бичгийн даргаар сонгогдон 1949 он хүртэл ажиллаж байсан нь тэргүүний шилдэг боловсон хүчин, намын гишүүн байсны нь гэрч болой. Намын үүрийн даргаар ажиллахдаа намын эгнээг тэргүүний шилдэг ажилчин, малчин, албан хаагчдаар бэхжүүлэх, намын гишүүдийн манлайлал, сахилга хариуцлагыг өндөржүүлэх талаар ихээхэн ажил зохиож байжээ. Аймгийн МАХН˗ын байгууллага нь анх ахын төрсөн нутаг Дэлгэрхангай суманд түүнийг ой хүрсэн жил үүсэж, 1942 онд аймгийн намын анхдугаар Бага Хурал хуралдаж, аймгийн Намын Хороог 33 гишүүн, тэргүүлэгчдэд 7, шалган байцаах комисст 3 хүний бүрэлдэхүүнтэй сонгосноор үүсэн байгуулагджээ. 

	Дайны жилүүдэд намын байгууллагууд нь Гитлерийн фашистуудын эсрэг байлдаж буй Зөвлөлтийн ард түмэн улаан армид туслах, эх орныхоо батлан хамгаалах хүч чадлыг зузаатгах, мал сүргийг өсгөх, өөрийн үйлдвэрлэлийг нэмэгдүүлэхэд ард олны хүч чадлыг өрнүүлэхэд гол анхаарлыг чиглүүлж байлаа. 

	Намын гишүүд “Манай улсын хувь заяа, хамаг үйл хэрэг бол Зөвлөлтийн ард түмний хувь заяа луугаа нэгэн судсаар хэлхэгдсэн байна. Иймээс улаан армийн ялалтын хэрэгт туслахаас илүү өндөр зорилго энэ өдөр бидэнд үгүй байна” гэсэн зорилт тавьжээ. Чухамхүү энэ зорилтыг хэрэгжүүлэхийн төлөө ажилласнаар 1942˗1944 оны аравдугаар сар хүртэлх хугацаанд аймгийн хөдөлмөрчид 2. 2 сая төгрөгийн зүйл бэлэглэж, 27147 морь худалдаж, олон мянган шилдэг сайн морьдоо улаан армид бэлэглэж, сүүн цагаан сэтгэлээ шингээсэн олон зуун захидлыг улаан армийн дайчдад илгээжээ. Дэлгэрхангайнхан ч бусдын адил энэ хөдөлгөөнд идэвхтэй оролцож, жирийн малчин эмэгтэй С. Цэгмид маршал Х. Чойбалсангийн хамт фронтод бэлэг хүргэн И. В. Сталинтай уулзаж, Норов гүний охин Жинз алтан бөгж, ээмгээ бэлэглэж байсныг аав маань “Дэлгэрхангай сумын хураангуй түүх” номдоо бахархан бичсэн байдаг юм. Дайны дараах жилүүдэд байгаль цаг агаарын хүнд бэрхшээлийн улмаас мал аж ахуйд учирсан хохирлыг нөхөх, Улс ардын аж ахуй, соёлыг хөгжүүлэх нэг, хоёрдугаар таван жилийн төлөвлөгөөт зорилтуудыг ханган биелүүлэх, хөдөлмөрчдийг бичиг үсэгт сургахад аймгийн удирдлага, намын байгууллага голлон анхаарч ажиллажээ. 

	Аймгийн намын хорооны даргаар Э. Доржпалам, Д. Рэнцэндорж, Ц. Намжилдорж, А. Отгонбаяр, Б. Гэрэл нарын хүмүүсийн хамт эдгээр зорилтуудыг хэрэгжүүлэх, намын байгууллагуудыг хөгжүүлэн бэхжүүлэхэд Пүрэвдорж ах хичээнгүйлэн зүтгэжээ. Анх түүний хөдөлмөрийн гараагаа эхэлсэн Дэлгэрхангай сумын “Жингийн нэгдэл” 350 хөсөг бүхий 1300 төгрөгийн хувь нийлүүлсэн хөрөнгөтэйгөөр үйл ажиллагаагаа явуулж эхэлсэн бол 1944 онд 652 гишүүнтэй, 64710 төгрөгийн хөрөнгөтэй болж мал аж ахуйн нэгдэл болсон байна. 1944 оны 11 дүгээр сард аймгийн бүх нутаг дэвсгэр цасан хунгарт дарагдан алдарт бичин жил эхэлж 343338 толгой малын гарз хохирол гарч, 2200 хүн амтай 583 өрх огт малгүй болж, өлссөн хүмүүс зовлого идэж, айл өрхүүдэд 1˗2 кг˗аар тэнцүүлэн гурил будаа хуваарилж байжээ. Эх орны дайн 1945 онд Зөвлөлтийн улаан армийн ялалтаар төгсөж, алс Дорнодод япончууд заналхийлж байсан учир ЗХУ˗ын дээд командлал түүний эсрэг дайн зарлахад Монгол Улс ч мөн тэдний нэгэн адил дайн зарласан билээ. Тэр үед Дундговь аймгийн шүүхийн дөрвөн хэсгийн шүүхийн дарга, орлогч дарга нарыг цэрэгт дайчлагдахад Маршал Х. Чойбалсангийн шийдвэрээр Пүрэвдорж цор ганцаараа үлдэн ажиллаж, аймгийн хэмжээний шүүн таслах ажлыг хэвийн гүйцэтгэж байжээ. Эх орны дайны жилүүдэд нам төрөөс даалгасан ажлуудыг нэр төртэй, амжилттай биелүүлсэн учир ахыг минь БНМАУ˗ын Ардын Их Хурлын Тэргүүлэгчдийн зарлигаар 1946 онд Хөдөлмөрийн хүндэт медаль болон Ардын хувьсгалын 25 жилийн ойн медалиар энгэрийг нь мялаасан байдаг юм. Энэ бол түүний хувьд хамгийн хүндтэй, төр ард түмнийхээ төлөө хичээнгүйлэн зүтгэхэд нь урам хайрласан анхны “төрийн дээд шагнал” байсан юм. 1946 оны 10˗р сарын 1˗нд Аймгийн Намын Хорооны V Бүгд Хурлаас түүнийг Бүгд Хурлын гишүүн, улмаар аймгийн захиргааны V Бага хурлаас Бага Хурлын гишүүнээр сонгож, Улс ардын аж ахуй, соёлыг хөгжүүлэх анхдугаар таван жилийн төлөвлөгөөний бодлогыг хэлэлцэхэд биечлэн оролцуулжээ. Тэр бээр 1948 оны 11 дүгээр сарын 14˗нд болсон Аймгийн хөдөлмөрчдийн II Их Хурал, аймгийн Бага Хурлаас аймгийн Гүйцэтгэх Захиргааны төлөвлөгөө эрхэлсэн орлогч даргаар сонгогдон 1950 оны 9˗р сарын 1 хүртэл ажиллаад Төв Хорооны шийдвэрээр 1951 оны 1˗р сарын 1˗нэс 9˗р сарын 1 хүртэл Төв аймгийн Намын хорооны хоёрдугаар нарийн бичгийн даргаар ажиллав. Энэ үед улсын хэмжээнд намын гишүүдийн батлах солих компанит ажил ид өрнөж байжээ. Гэтэл ах маань тухайн үед улсын хариуцлагатай ажлыг гүйцэтгэж явахдаа замд тааралдсан чоно хөөж яваад машинаа унагаж, авч явсан бүх батлахаа гэмтээсэн хэргээр Намын Төв Хорооны Улс Төрийн Товчооны хурлаар орж, хүндхэн шийтгэл авхуулахаар болж. Хурлыг Ю. Цэдэнбал даргалж байсан аж. Хурал дээр Маршал Х. Чойбалсан гуай гэнэт орж ирээд чагнаж байснаа “Чоныг хар чацга алдуулаад хөөж явах сайхан байв уу хө, чамд. Чоно харсан хүн ч хөөхгүй байх аргагүй байдаг юм шүү дээ” гэж хэлэхэд нь хуралд оролцогчид бүгдээрээ инээлдээд хурлын уур амьсгал зөөлөрч, намаас хатуу донгодох шийтгэл аваад өнгөрсөн гэж найз нөхөд нь ярьдаг. Удалгүй түүнийг дахин Дундговь аймагт хуучин албан тушаалд нь эргүүлэн тавьжээ. Орон нутагтаа багийн даргаас аймгийн Гүйцэтгэх захиргааны орлогч дарга хүртэл нам, төрийн хариуцлагатай албан үүргийг хашсан 13 жилийн хугацаанд монгол бичгийн бүлгэмд суралцсанаас өөр ямар ч сургууль курст суралцаагүй байсан нь үнэхээр хачирхалтай ч бас бахархмаар. Түүнд Өлзийноров гүний их бичгийн ухаан, өргөж авсан аав Санжмятав, өвөг эцэг Жамаа, төрсөн ээжийнх нь малч хичээнгүй, сэргэлэн цовоо зан чанар, удирдлагад нь ажиллаж байсан хашир туршлагатай дарга нарынх нь тусламж дэмжлэг, өөрийнх нь овсгоо, шаргуу хөдөлмөрч зүтгэл, гүйлгээ ухаан, тууштай чанар нь нөлөөлж, тийм амжилтад хүрсэн юм. Дайны хүнд жилүүдийг Монголын ард түмэн туулж өнгөрүүлсний дараа 1945 онд Монгол Улсын тусгаар тогтнолын асуудлыг шийдвэрлэх бүх ард түмний санал асуулга авах нэн хариуцлагатай ажил орон нутгийн нам төрийн байгууллага, ард иргэдийн өмнө тавигджээ. 1945 оны наймдугаар сард Москва хотноо ЗХУ˗Хятадын Ардын засгийн газар хоёр хэлэлцээр хийх үеэр Зөвлөлтийн идэвхтэй санаачилгын үр дүнд, хэрэв Монголын ард түмэн тусгаар тогтнолоо хадгалан байх гэсэн хүсэл эрмэлзлээ бүх нийтийн санал хураалтаар бататгавал БНМАУ˗ын тусгаар тогтносон байдлыг одоогийн байгаа хилээр нь зөвшөөрнө хэмээн Хятадын Засгийн Газар амлажээ. БНМАУ˗ын Бага Хурлын тэргүүлэгчид 1945 оны есдүгээр сарын 21˗нд БНМАУ˗ын тусгаар тогтнолын тухай бүх нийтийн санал хураалтыг есдүгээр сарын 20˗ны өдөр явуулах шийдвэр гаргасан. Улсын Бага Хурлын Тэргүүлэгчдийн дарга Г. Бумцэнд даргатай санал хураалтын төв комисс орон нутагт санал хураалтын 3304 комиссыг байгуулав. Санал хураалтын бэлтгэл ажлын үеэр төв, орон нутагт хөдөлмөрчдийн 13. 000 гаруй хурал цуглаан болж, үүнд 700 мянга гаруй хүн оролцжээ. Хурал дээр үг хэлсэн малчин ажилчин, сэхээтний төлөөлөгчид тусгаар тогтнолын төлөө саналаа өгөх сэтгэл зориг төгс байгаагаа илэрхийлж байв. 1945 оны 9˗р сарын 20˗ны санал хураах өдөр БНМАУ˗ын эрх чөлөө тусгаар тогтнолын баярын өдөр болж өнгөрөв. Санал хураалтыг Хятадын Засгийн газраас тусгайлан ирсэн төлөөлөгчид хянаж байв. Санал хураалтад сонгуулийн насны бүх иргэдийн 98. 4 хувь буюу 487409 хүн оролцжээ. Санал асуулгад оролцсон бүх хүн БНМАУ˗ын тусгаар тогтнолын төлөө саналаа өгсөн юм. Эсрэг саналтай хүн нэг ч гараагүй билээ. Хятадын Ардын Засгийн газар санал хураалтын дүнтэй танилцаад 1946 оны нэгдүгээр сарын 5˗ны өдөр БНМАУ˗ын тусгаар тогтнолыг аргагүйн эрхэнд хүлээн зөвшөөрсөн юм. 1946 оны 11˗р сарын 13˗нд БНМАУ, БНХАУ˗ын хооронд дипломат харилцаа тогтож, 1949 оны есдүгээр сарын 6˗нд БНХАУ˗ын Засгийн газар БНМАУ˗ыг хүлээн зөвшөөрч, 1962 онд Монгол Хятадын хилийн гэрээ байгуулсан нь Монгол Улсын түүхэнд дахин давтагдашгүй үйл явдал болсон. Энэ эгзэгтэй үед Дундговь аймгийн Гүйцэтгэх захиргааны төлөвлөгөө эрхэлсэн орлогч дарга, аймгийн Бүгд хурал, Бага хурлын тэргүүлэгч гишүүн байсан Пүрэвдорж нутгийн ард түмэнд Монгол Улсын тусгаар тогтнолын ач холбогдол, Монгол Улсын эрх чөлөөт иргэдийн тухай ухуулан таниулах ажлыг сайн зохион байгуулж, эх орныхоо тусгаар тогтнол, ард түмнийхээ эрх чөлөөт амьдралыг даян дэлхийд тунхаглах амин чухал ажилд оройлон зүтгэсэн юм. Ийнхүү хөдөө орон нутагт нам төрийн бодлого шийдвэрийг хэрэгжүүлэхэд чин үнэнчээр ажилласан учир түүнийг 1951 онд Ардын хувьсгалын 30 жилийн ойгоор “Алтан гадас” одонгоор анх удаа шагнасан билээ.

	 


НАМЫН ДЭЭД СУРГУУЛЬД СУРАЛЦСАН НЬ

	 

	1951 оны есдүгээр сард ахыг Намын Төв Хорооны шийдвэрээр ажлаас нь чөлөөлж, МАХН˗ын Төв Хорооны дэргэдэх Д. Сүхбаатарын нэрэмжит 

	Намын шинэ хүчний дээд сургуульд суралцах эрхийг олгосон нь тухайн үеийн төрийн удирдагчид түүний төрөлхөөс заяасан, авьяас чадвар, хөдөлмөрч хичээнгүй тууштай үзэл санааг өндрөөр үнэлж байсны тод илрэл юм. Ардын хувьсгал ялсны дараа тусгаар тогтнолоо баталгаажуулах, төр улсаа төвхнүүлэх их үйлсийн гараан дээр зохион байгуулах авьяас чадвартай, төр, нийгмийн ажилтны хэрэгцээ шаардлага хурцаар тавигдаж байв. Нийгмийн энэ эрэлт хэрэгцээний дагуу анх 1924 онд нутгийн захиргааны шинэчлэлийг түргэтгэх, Улсын Анхдугаар Их Хурлын бэлтгэл ажлыг хангуулахад туслалцуулах зорилгоор Халх дөрвөн аймаг, Шавь, Ховд, Урианхайн хязгаараас 18˗30 хүртэлх насны нийт 60 залуусыг нийслэл хүрээнээ зарлан дуудаж “Намын түр сургууль” нэртэй нэг сарын сургалт˗ семинар хийлгээд орон нутагт нь ажиллуулсаар Пүрэвдоржийн хамгийн анхны сургууль болох одоогийн Удирдлагын Академийн голомт ассан түүхтэй. Их жанжин Д. Сүхбаатарын нэрэмжит энэ сургуулийн эрдмийн танхимаас БНМАУ˗ын АИХ˗ ын тэргүүлэгчдийн дарга Ж. Самбуу, МАХН˗ын Төв Хорооны нарийн бичгийн дарга Д. Дамба, нэрт эрдэмтэн Б. Ширэндэвт, Төрийн шагналт зохиолч

	С. Удвал, доктор профессор Ц. Балхаажав, БНМАУ˗ын баатар Л. Дандар, С. Төмөрбаатар, Монгол Улсын хөдөлмөрийн баатар Т. Лодойхүү, Р. Минжүүр, Монгол Улсын гавьяат багш Г. Миеэгомбо, Шинжлэх ухааны академийн сурвалжлагч гишүүн Р. Рагчаа, ардын зураач Ү. Ядамсүрэн нарын төр, ард түмэндээ хүндлэгдсэн 20 гаруй мянган хүмүүс ажил амьдралынхаа гарааг эхэлсэн юм. 

	Ах маань нэр хүндтэй энэ сургуульд 1951 онд элсэн орж, тус сургуулийн 30 жилийн ойгоор буюу 1954 онд эдийн засагч төлөвлөгч мэргэжлээр онц дүнтэй төгсөж, 1968 онд эдийн засгийн сургууль болоход нь ч эчнээгээр төгссөн байдаг. Түүнийг анх тус сургуулийн босгоор алхаж ороход Намын шинэ хүчний дээд сургууль нэртэй байсан бөгөөд сургуулийн захирал нь Ч. Сүрэнжав байв. Мөн Ю. Цэдэнбал, Ж. Батмөнх, Жалан˗Аажав, Төмөр˗Очир, Пунцагноров, Д. Цэвэлмаа. К. Камбар гээд нам, төрийн зүтгэлтэн докторууд болсон Зөвлөлтийн нэр хүндтэй эрдэмтэн, багш нар багшилж байжээ. Ах тус сургуулийн эрдмийн их ширээн дээр социалист, марксист сургаал, физик, хими, биологи, дипломат ёс, газар зүй, хэл уран зохиол, газар тариалан, мал аж ахуйн онолын мэдлэг, удирдах ажилтны арга зүйд суралцаж, Гераклитаас Дарвиныг хүртэл Аристотель, Платоноос Гегель, Маркс Ленинийг хүртэл Александр Македонскийгаас Г. К. Жуков, Юлий Цезариас Сталин, Рузьвелт Күнз, Буддын сургаалаас Далай лам хүртэл хүн хэмээх алдар нэр ямар их намтар бүтээлээр баяжин ирсэн түүхэн тоймыг судалж мэдсэн нь нас бие, ухаан тэгширсэн түүний ертөнцийг үзэх үзэл бүрэлдэн тогтоход онцгой чухал үүрэг гүйцэтгэсэн юм. Хүн байх ёс суртахууны соёл, хүнтэй харилцах, хамтарч ажиллах, хүнийг хайрлан энэрч, тэтгэж дэмжих их үйлсэд зүтгэх ариун нандин үзэл санааг энэ сургууль түүнд улам батжуулж өгсөн юм. Тус сургуулийг түүнтэй хамт төгссөн доктор, профессор Р. Рэнцэндорж гуай”... Тэр үед сургуульд суралцахаар ирсэн хүмүүсийг Намын Төв Хорооны нарийн бичгийн дарга нарын зөвлөгөөнөөр биеэр оруулж танилцаж баталдаг байлаа. Батлагдахад Ю. Цэдэнбал дарга Намын сургуулийн талаар товч танилцуулаад, баяр хүргэж, амжилттай сайн сураарай гэж үүрэг даалгавар өгч байж билээ” хэмээн дурсамждаа бичжээ. 

	 

	Түүнтэй хамт сурч байсан Адъяа гуай (МУ˗ын гавьяат эдийн засагч) ийнхүү дурсан ярьж байна

	Бид намын шинэ хүчний дээд сургууль буюу Д. Сүхбаатарын нэрэмжит Намын дээд сургуулийг 1954 онд төгсөцгөөсөн. Тэр үед чинь боловсролтой хүн цөөхөн. Удирдах албан тушаалд голдуу бага боловсролтой, бичиг үсэгтэй хүмүүс л байлаа шүү дээ. Тийм болохоор тус сургуульд хоёр жилийн бэлтгэл хийж ерөнхий боловсролтой болоод, дараа нь гурван жил жинхлэн сурдаг байсан үе. Пүрэвдорж маань харин орон нутагт нам төрийн хариуцлагатай ажилд томилогдон үр бүтээлтэй ажиллаж байсан учир 1951 онд манай ангид элсэн ороод хамтдаа төгссөн хүн дээ. Хичээлдээ их зүтгэлтэй маш сайн сурдаг байлаа. Сургуулиа төгсөхөд Пүрэвдорж маань ганцаараа хотод үлдэж бусад нь бүгд хөдөө хуваарилагдсан даа. Биднийг бодвол Пүрэвдорж хүнтэй ажиллах арга барилд туршлагажсан, нэр хүндтэй байсан учир ангийн даргын үүргийг сургуульд байхдаа ч, төгссөн хойноо ч сайн гүйцэтгэсэн. Амралт, албан томилолтоор ирэхэд манай хүн л бүгдийг цуглуулж, уулзуулж, одоогийнхоор бол “нийллэг” зохион байгуулна. Тэр үед ч хамаагүй архи ууж элдэв болох биш. Амьдрал, албынхаа талаар ярилцаж, зовлон жаргалаа хуваалцана, зураг татуулна даа. Оюутан цагийн хөгжилтэй үеэ дурсаж жаал хөхрөлдөнө. Пүрэвдорж Хятад ажилчдын хэрэг эрхлэх товчооны дарга байхдаа Хятад руу их явна. Бидэнд сонин сайхан юм их ярьдаг сан. Тэр үед чинь Хятадтай харилцаа сайн байсан үе. Би нэг удаа хөдөөгөөс ирээд уламжлал ёсоор нөхөртэйгөө уулзсан чинь намайг Хятадуудтай Шарга морьт руу зугаалгад авч явдаг юм байна. Тэнд очоод хонины хорхог хийж, хятад архиар биднийг дайллаа. Гэтэл Пүрэвдоржийн гаргасан тэр архийг хятадууд өөрсдөө ууж үзээгүй архи байсан. Одоо бодоход нэлээд дээд зиндааны “юм” хэрэглэж байсан шиг санагддаг юм. Намайг Архангай аймгийн дарга байхад (1958˗ 1961) Пүрэвдорж маань Засгийн газрын төлөөлөгч Насангийн Батмөнхийн (бид нэг ангийнхан) хамт Хятадуудын зээл тусламжийн шугамаар барьсан урд Тамирын бетон гүүрийг хүлээн авч билээ. Манайхан ч, хятадууд ч харилцан бие биеэ хүлээн авч нэлээд бужигналаа. Орой нь нэг ангийн бид гурав шөнөжин ярьж хоносон доо. Мөн 1981˗1985 онд Москвад Элчин сайдын яамны хоёрдугаар нарийн бичгийн даргаар ажиллаж байхад найз маань Тахир дутуу иргэдийн нийгэмлэгийн даргын хувьд хойшоо явах бүрийдээ надтай уулзаж, амьдрал ахуй, алба амь, орон нутгийн тухай байнга л ярьж явдаг сан. Тэр үед Элчин сайд Д. Готов байсан. Хөдөлмөр цалин хөлсний хорооны дарга Лхамсүрэнтэй их удаан ажилласан даа. Пүрэвдорж маань ном бичдэг, “Хөдөлмөр”, “Үнэн” сонинд материал гаргана, хүнд их тусархуу, нөхөрсөг, хөгжилтэй, тоглоом наргианд дуртай, аятайхан хүн байсан шүү. Бид заримдаа их гайхдаг байлаа. Нэг удаа Хятадад хөглөсөн түүхээ ярьж хөхрөлдлөө. Найз маань Хятадад очоод нэг том хүлээн авалтад орж, төгсгөлд нь босож үг хэлээд баяртай гэж хэлэхдээ “Гамбий” (хундагаа тогтооцгооё) гэж андуурч хэлчихэд хөглөж явснаа ярьж билээ. Бид гэр орноороо бүгд сайн үерхэнэ. Адъяа гуай надад гэр бүлийн зургийн цомгоо үзүүлж байхад нэгэн зүйл их дотно санагдсан юм. Тэр нь “Сайн нөхөр Адъяа, Дэжээхүү нартаа дурсгалаа. 1959 оны долоо дугаар сарын 21. Пүрэвдорж, Догоо” гэсэн гарын үсэгтэй улаан өнгийн хуучирсан хавтастай зургийн альбом байв. 

	 

	Тодотгол: 

	Цэндийн Адъяа гуай Дундговь аймгийн даргаар 1954 оны долоо дугаар сараас 1957 оны тавдугаар сар хүртэл ажилласан энэ хүн 1922 онд Өмнөговь аймгийн Ханхонгор сумын нутаг Таван хөөвөр гэдэг газар малчны гэр бүлд төржээ. 10 гаруйхан насандаа бичиг үсгийн бүлгэмд орж Өлзийноров гүнээр худам монгол бичиг заалгаж Улаанбаатар хотод нэгдсэн эмнэлгийн ажилтан бэлтгэх сургуульд, цэргийн ерөнхий сургууль, дотооддоо Улаанбаатарын, гадаадад ЗХУ˗д Алма˗Ата хотын намын дээд сургуулиудад суралцаж хүний бага эмч, хөдөө аж ахуйн эдийн засагч мэргэжил, улс төрийн дээд боловсролтой болжээ. 1941˗1950 онд цэргийн алба хаасан бэлтгэл офицер юм. Цогт чандмань (Одоогийн Эрдэнэдалайн баруун, Сайхан˗Овоогийн зүүн тал) суманд хүний эмнэлгийг анх байгуулж эрхлэгчээр нь 1940˗өөд онд ажиллаж байжээ. Одоогийн Өмнөговь аймгийн Баян˗Овоо, Аргалант (одоогийн Ханхонгор, Номгон, Баян˗Овоо, Хүрмэн, Цогтцэций сумын завсар нутагт байсан) суманд хүний эмчээр ажиллажээ. Дундговь, Архангай аймгийн АДХ˗ын Гүйцэтгэх Захиргааны дарга, Завхан, Төв аймгийн Намын Хорооны нарийн бичгийн дарга, Намын Төв Хороо, Засгийн газарт зохион байгуулагч, тус улсаас ЗХУ˗д суух Элчин Сайдын Яаманд, Улаанбаатар төмөр зам, Иргэний агаарын тээврийн газрын төлөөлөгчөөр тус тус ажиллаж байсан. Тэр бээр Дундговь аймагт ажилласан хугацаандаа нэгдэлжих хөдөлгөөнийг өрнүүлж, газар тариалан эрхлэх оролдлогыг эхлүүлж, боловсрол, соёл, эрүүл мэндийн салбарыг мэргэжлийн боловсон хүчнээр хангах эхлэлийг тавьж хөгжлийн шинэ үеийг босгоход ихээхэн хувь нэмэр оруулжээ. МАХН˗ын зургаан удаагийн Их Хуралд төлөөлөгчөөр оролцож, Намын Төв Хорооны гишүүнээр удаа дараа, БНМАУ˗ын Ардын Их Хурлын депутатаар зургаан удаа сонгогджээ. Түүний хөдөлмөрийг төр үнэлж Сүхбаатарын одонгоор нэг, Хөдөлмөрийн гавьяаны улаан тугийн одон, “Алтан гадас” одонгоор тус бүр хоёр удаа, Цэргийн гавьяаны одон, медалиудаар шагнаж, хувьсгалт тэмцлийн ахмад зүтгэлтнээр бүртгэжээ. 2005 онд Монгол Улсын Ерөнхийлөгчийн зарлигаар Монгол Улсын гавьяат эдийн засагч цолоор шагнагдсан юм. Дашрамд дурдахад “Манай Адъяа хүн танихдаа яггүй золиг шүү. Төв аймгийн Намын хорооны нэгдүгээр нарийн бичгийн дарга байхдаа Н. Багабандийг анх аймгийн намын хорооны үзэл суртлын хэлтсийн даргаар авч ажиллуулсан нь түүний нам төрийн зүтгэлтэн болох замыг нээсэн юм” гэж Пүрэвдорж ах дурсан ярьдаг нь найзынхаа ажлын арга барилын онцлог, хүнтэй сайн ажилладаг байсныг онцлон тэмдэглэсэн дүгнэлт юм. 

	 

	Цэдэвийн Мядагмаа: 

	Би Төв аймгийн Мөнгөн морьт сумын уугуул. Хөдөө мал маллаж байгаад гэрээрээ бичиг үсэг сурч улмаар 1949˗1954 онд Намын дээд сургуулийг нөхөр Довдоны Рэнцэнтэйгээ хамт төгссөн. Хань маань манай аймгийн Батсүмбэр сумынх. Тэр бээр Дундговь аймгийн Намын хорооны үзэл суртлын хэлтсийн дарга байхдаа Пүрэвдорж гуайтай хамт ажиллаж байсан бөгөөд 1951 онд цугтаа тус сургуульд орцгоосон юм. Би сургуульд орохдоо “Анхдугаар таван жил” сонины бичээч, Эвлэлийн гишүүн байсан. Элсэлтийн шалгалтыг Үндсэн хууль, тоо, газар зүйн хичээлээр өгсөн. Шалгалтад тэнцсэн үед Намын Төв Хорооны улс төрийн Товчооны гишүүн Янжмаа, Лувсанравдан, Ю. Цэдэнбал, Сүрэнжав, Б. Ширэндэв нарын оролцсон зөвлөгөөнөөр орж батлагдана. Тэгэхэд тус сургууль Багшийн дээд сургууль дээр байрлаж байлаа. Тухайн үед чинь сургууль маш их дэг журамтай байв. Тусгай форм өмсөнө. Монгол дээл өмсөхийг хориглоно. Сургуулиас гадагш явах болбол өргөдөл гаргаж оюутны зөвлөлөөр цохуулж байж гарна шүү дээ. Хоцорвол хөшөөний дэргэд жагсааж байгаад бүртгэнэ. Дугуй зааланд шийтгэнэ. Дотуур байр, хоол үнэгүй. Сард 450 төгрөгийн цалинтай. Тэр үед талх 40 мөнгө, үхэр 250 төгрөг байж. Манай хүн Пүрэвдорж гуай хоёр их сайн найзууд. Пүрэвдорж гуай ажил алба, баяр ёслол, амралт юуг ч сайн зохион байгуулна. Говь нитгийнхний цайлган цагаан, хамт олонсог, тусч сайхан сэтгэл тэр хүнийг чимж байсан даа. 

	 


НАМ, ТӨРИЙН ОНЦГОЙ ҮҮРГИЙГ ГҮЙЦЭТГЭСЭН НЬ

	 

	Монгол Зөвлөлтийн дайчид Японы Квантуны армийг бут цохиж, хятадын ард түмнийг чөлөөлсөн нь тус оронд өрнөсөн үндэсний эрх чөлөөний хөдөлгөөнд түлхэц болсноор 1949 онд хувьсгал ялж, БНХАУ тусгаар тогтнолоо олсон юм. Энэ нь манай орны гадаад байдлыг энх амгалан байлгахад таатай нөхцөл бүрдүүлсэн учир 1950 оны зургаадугаар сард БНМАУ, БНХАУ˗тай дипломат харилцаа тогтоон улмаар 1952 оны 12˗р сарын 6˗нд хоёр улсын хооронд эдийн засаг, соёлын талаар хамтран ажиллах хэлэлцээр байгуулав. Монгол Улсын Засгийн газар БНХАУ˗тай залгаа хилээ цэргийн хүчээр хамгаалж байснаа зогсоож Өмнөд хилийг хамгаалж байсан дөрвөн отряд, нэг суманг 1953оны зургаадугаар сард татан буулгасан юм. Монгол˗Хятад улсын хооронд бий болсон улс төр, эдийн засгийн таатай нөхцөлд МАХН˗ын Төв Хороо Пүрэвдоржийг сургуулиа дүүргэсний дараа Улсын Төлөвлөгөөний Комисст мэргэжилтнээр томилон ажиллуулж байгаад хагас жилийн дараа Хөдөлмөр эрхлэх газарт хэлтсийн дарга болгон дэвшүүлж, Хятад ажилчдын хэрэг эрхлэх товчооны дарга, Гадаад орнуудтай эдийн засгийн талаар харилцах улсын хорооны орлогч бөгөөд Азийн хэлтсийн даргаар 1954˗1964 он хүртэл 10 жил ажиллуулжээ. 

	1954 онд БНХАУ байгуулагдсаны таван жилийн ойд БНМАУ˗ын Ардын Их Хурлын Тэргүүлэгчдийн дарга Ж. Самбуу тэргүүтэй төлөөлөгчид оролцож, түүнийг БНХАУ˗ын Ардын Төв Засгийн газрын дарга Мао˗Це˗Дун хүлээн авч уулзаж байжээ. Төлөөлөгчдийн бүрэлдэхүүнд БНХАУ˗аас БНМАУ˗ д суугаа Онц бөгөөд Бүрэн Эрхт Элчин сайд Хэ˗Ян “БНХАУ˗ын таван жилийн ой" илтгэлдээ... Тус хоёр орны Ерөнхий сайд нар харилцан бие биесийн улсад очин 1952 онд БНХАУ ба БНМАУ˗ын хооронд эдийн засаг соёлын хамтын ажиллагааны тухай хэлэлцээр байгуулсан ба мөн тэр хэлэлцээртээ тохируулан шуудан харилцаа, цахилгаан мэдээ, худалдааны бус төлбөрийн болон 1954 онд соёлын талаар хамтран ажиллах гүйцэтгэх төлөвлөгөөний тухай зэрэг хэлэлцээрүүдийг байгуулсны дараа хоёр орны эдийн засаг, соёлын хамтын ажиллагаа дотно нягт болж, хэмжээний талаар өргөжиж ирэв” гэжээ. БНХАУ˗ын циркийн жүжигчид, соёл урлагийн төлөөлөгчид Монгол˗Хятадын найрамдлын 10 хоногийн үйл ажиллагаанд оролцож Сүхбаатар˗ Чойбалсангийн бунханд цэцэг өргөж, “БНХАУ” гэрэл зургийн үзэсгэлэнг олон түмэнд үзүүлэх, Хятадын зохиолчид уран бүтээлчдийн үдэшлэг хийх зэргээр орон нутагт болон Улаанбаатар хотод сурталчилгаа явагджээ. Яруу найрагч Ч. Лхамсүрэн: “Анд нөхрийн үг” шүлэгтээ:

	 

	Алтан нар дорно зүгээс мандан гарч

	Аравдугаар сарын нэгэн дахиад ирлээ

	Анд дотно Хятад түмнийхээ баярын өдрийг

	Аугаа их амжилтаар бид ёсолж байна 

	 

	хэмээн бичиж байжээ. 

	Монгол˗Хятадын найрамдлын нийгэмлэг 1958 оны 8˗р сарын 30˗нд байгуулагдав. Тус НИЙГЭМЛЭГИЙН захиргааг 65 хүнтэйгээр байгуулаад, тэргүүлэгчдэд 15 хүнийг сонгож захиргааны даргаар Д. Шарав, орлогч даргаар Ш. Нацагдорж, нарийн бичгийн даргаар Улсын их сургуулийн багш Ч. Талай нарыг сонгоход Пүрэвдорж ах захиргааны гишүүн, сүүлийн жилүүдэд нь орлогч даргаар нь ажиллаж байв. Хоёр орны хооронд худалдаа, эдийн засаг, соёлын харилцаа түргэн хөгжиж байв. БНХАУ˗аас Монголын үйлдвэрлэл, барилгын ажилд эдийн засаг, техникийн талаар болон ажиллах хүчнээр тусламж үзүүлэв. Энэ нь орон сууцны барилга барих, барилгын материал үйлдвэрлэх, засмал зам гүүр барих, усжуулах систем, хөнгөн үйлдвэрийн газруудыг барьж байгуулахад зориулагдаж байв. БНХАУ˗аас ажилчин ирүүлж, манай орны бүтээн байгуулалтад туслах тухай Засгийн газар хоорондын 1960 оны 9˗ р сарын 10˗ны өдөр байгуулсан хэлэлцээрийн дагуу хятад ажилчдын хэрэг эрхлэх товчоо байгуулагдахад ах маань анхны даргаар нь томилогдон дараах үүргүүдийг гүйцэтгэж байв. Үүнд:

	+ Хятад ажилтан, ажилчдыг авч ажиллуулахдаа тэдний хийх ажилтай холбогдсон үйлдвэрлэлийн төлөвлөгөө, хөдөлмөрийн норм, ажлын стандарт, аюулгүйн арга ажиллагаа, цалин хөлсний тариф, албан байгууллага, үйлдвэр, аж ахуйн газрын дотоод журам зэргийг боловсруулж танилцуулах. 

	+ Хятад ажилчдыг цаг тухайд нь ажилд хуваарилан өгч, шаардагдах материал, багаж, тээвэр, ус, цахилгаан, хөдөлмөр хамгаалалт зэргийг тасалдуулахгүй холбох, тэдний ажил, амьдралын талаар тавьсан эрэлт хүсэлтийг цаг тухайд нь түргэн шийдвэрлэх

	+ Ажиллах хугацаагаа 1961 онд дуусгаж нутагтаа буцах ажилчдыг болон улиран ажиллах саналыг авах, бүр мөсөн буцагчдын оронд ажилчдыг ирүүлэх тухай тодорхойлолт гаргах

	+ Хөдөө орон нутагт ажиллаж байгаад буцаж буй ажилчдыг Улаанбаатар хотоор дамжиж явуулахад түр байрлах байр, гэрэл, буцалсан усаар хангах

	+ Дээрх хэлэлцээрийн биелэлтэд хяналт тавих 

	+ Хэлэлцээрээр түр оршин суух хятад ажилчид тэдний гэр бүлийн хүмүүст гадаад орнуудтай эдийн засгийн талаар харилцах улсын хорооны зөвшөөрлийн бичгийг 1961 оноос эхлэн олгох (урьд нь цагдан сэргийлэх байгууллагаас паспорт олгодог явдлыг зогсоосон)

	+ Хятадын ажилчдыг гэр бүлийн хамт нутагт нь буцаах, шинээр ирэгсдийг авах ба ажилд хуваарилахтай холбогдсон зардлыг тооцож, улсын төсөвт тусгах зэрэг ажлуудыг хийжээ. (Үнэн сонин 1960. 05. 27. №125)

	 

	Энэ хугацаанд хоёр улсын гэрээ хэлэлцээрүүдийн дагуу Хятад ажилчид үйлдвэрийн болон орон сууц, зам гүүр, нийгэм соёлын 160 сая төгрөгийн барилгыг барьж төхөөрөмжлөн өгч, 25˗30 сая улаан тоосго, 200 мянган ширхэг дээврийн ваар үйлдвэрлэх чадалтай нэг хоногт гурван ээлжээр ажиллахад 75. 000 тонн тоосго гаргах бүрэн төхөөрөмжилсөн “Төмрийн завод“, түүний дэргэд 500 хүний суудалтай клуб, ээлжид 300 гаруй хүүхэд хичээллэх дунд сургууль, цэцэрлэг, ясли, халуун ус бүхий үйлчилгээний газар, 300 гаруй айлын орон сууц зэргийг барьсан. 1955 оноос эхлэн 40 гаруй төрөл мэргэжлийн 10. 000 гаруй мэргэжлийн ажилчдыг ажиллуулах ажилчдадаа зориулж клуб, биеийн тамирын танхим, эмнэлгийн газруудыг Улаанбаатар хотод өөрийн хүч хөрөнгөөр байгуулан ажиллуулж байв. Хятадын мэргэжилтэй ажилчид 3000 гаруй монгол хүнийг мужаан, шаварчин, замчин, ногоочин зэрэг төрөл бүрийн мэргэжилд сургажээ. Мөн Баянзүрх, Нүхтийн ам, Зайсан толгой чиглэлийн засмал зам, Улиастайн төмөр бетон гүүр, дунд голд барьсан “Энхтайван“˗ы гүүр, 500 хүний багтаамжтай, дотроо хөл бөмбөг тоглох талбай, бусад үйлчилгээний газар бүхий биеийн тамирын ордон, 15000 гаруй хүний багтаамжтай дотроо идэш ууш, зугаалга, тоглоомын зэрэг үйлчилгээний газар бүхий хөдөлмөрчдийн биеийн тамирын ордон, 25 мянган кв км талбайтай жилд 1˗2 удаа тариалж, 60 тонн төрөл бүрийн хүнсний ногоо авч чадах ногооны комбинат, Сүхбаатар хотод цахилгаан станц, Налайхад жилдээ 1 сая 100 мянган ширхэг шилэн эдлэл гаргах шилний үйлдвэр, 36 айлын орон сууц, Зайсан толгойн аманд 100 хүний сувиллын газар, 60 айлын орон сууцны хамт, Сүхбаатар хотод жилд 10 мянган шоо дөрвөлжин метр шалны банз, 700 айлын нэг маягийн орон сууц модон эдлэл гаргах модны үйлдвэр, фанер фабрик, цаасны үйлдвэр, ноосон нэхмэлийн фабрик барьсан юм. 1964 онд Хятад ажилчдын барьсан бидний нэрлэж заншсанаар “Энх тайвны гүүр“˗ийг Монголын тал хүлээн авах үед Хятадын талын төлөөлөгчид уг гүүрийг “Мао˗ Цэдун”˗ы нэрэмжит болгох саналыг тавьжээ. Гэтэл манай төлөөлөгчдийн орлогч дарга Л. Пүрэвдорж “Дэлхий нийтээрээ энх тайвныг эрхэмлэн дээдлэх хөдөлгөөн эрч хүчтэй өрнөж буй өнөө үед “Энх тайвны гүүр“ хэмээн нэрлэх нь зохилтой гэсэн саналыг гаргасан нь эсрэг талыг яахын ч аргагүй байдалд оруулж хүлээн зөвшөөрүүлсэн юм. Энэ бол хэдийгээр нэг гүүрний нэрийн төдий асуудал мэт боловч цаад утгаараа төрийн гүн утга агуулгатай байсан юм. Олон жил хятадуудтай ажиллаж, тэдний санаа бодол, улс төрийн бодлогыг гүнзгий мэдэрсэн хашир туршлагатай Пүрэвдорж жинхэнэ Монгол төрийн дипломатчийн ур ухаанаар уг асуудлыг нааштайгаар шийдвэрлүүлсэн нь бахархууштай” гэж түүний орчуулагч Пунцагдорж дурсан ярьдаг юм. Пүрэвдорж ах маань тус товчоог удирдан ажиллах хугацаандаа Хятад ажилчдын санаачилгыг дэмжих тухай БНМАУ˗ын Сайд нарын Зөвлөлийн хэд хэдэн тогтоол (1958. 12. 17. №407, 1958. 12. 19. Дугаар 424) гаргуулан:

	+ Га тутмаас хурааж авах тариа, ногоо ургацын хэмжээг нэмэгдүүлэх ба бусад улсад тариалаагүй байгаа хөвөн дамхи тослог ургамал зэргийг тариалж туршихаар Зүүнхараагийн Сангийн аж ахуйд ажиллаж буй хятад ажилчдаас гаргасан санаачилгыг сайшаан дэмжиж, уул ажилд шаардагдах хөдөө аж ахуйн машин, трактор, үр бордоо, ажиллах хүчин хугацаанд нь гаргаж өгөх, 

	+ Тэдний орон сууцыг засварлахад 30. 000, гахайн бордооны байр барихад 140. 000, усан тээрэм засахад 30. 000, гахай, тахианы байр засварлахад 20. 000 бүгд 220. 000 төгрөг 1958 оны хөрөнгө оруулалтын хэмжээнээс техникийн төсөвгүй гүйцэтгэлээр нь санхүүжүүлэх, 

	+ Туршлагын ажилд хүрэлцээтэй төмсний үр 400 тонныг БНХАУ˗аас захиалан ирүүлэх, 

	+ Улаанбаатарт хятадууд оршин сууж, албан газар, амь хүмүүсийн барилга, орон сууц барих засварлах зэргээр хувийн хөдөлмөр эрхэлж байсан 1000˗аад хятад иргэдийн гаргасан санаачилгыг дэмжиж, Улсын барилгын харьяанд зохион байгуулалттайгаар барилга бариулахаар элсүүлж авах, 

	+ Тэдгээр иргэдээс нэгдэж байгуулсан үйлчилгээний газруудыг бэхжүүлэхийн тулд 2 сая төгрөгийг үйлдвэрлэлийн ба үйлчилгээний орон байр барих, багаж хэрэгслийг авахад зориулж зарцуулах, 

	+ Тэдний хүсэлтээр “Ажилчны зам” сонин, Хятад клубийн өргөтгөлд 80, 000 төгрөгийг 1959 оны улсын төсвөөс Хятадын харьяат нарын Төв Зөвлөлд буцалтгүйгээр албаны уг мөнгийг юань болгож, Бээжинд гуйвуулах зэрэг олон чухал арга хэмжээнүүдийг дэс дараатай авч хэрэгжүүлсэн нь улс орноо хөгжүүлэхэд үнэлж баршгүй хувь нэмэр болсон юм (БНМАУ˗ын хууль дүрэм тогтоолын эмхэтгэл 1958. №04). 

	1959 оны тавдугаар сарын 27˗нд Жоу˗энь˗лай БНХАУ˗ын төрийн зөвлөлийн ерөнхий сайдын орлогч ГЯЯ˗ны сайд Маршал Чэнь И, ГЯЯ˗ны орлогч сайд Цзи˗Пэн˗фей нарын хамт манай улсад хоёр дахь удаагаа айлчилжээ. 

	Жоу˗энь˗лай БНХАУ˗ын Төрийн зөвлөлийн Ерөнхий сайд (1898 онд төрсөн) 1949 онд БНХАУ байгуулагдахад Ардын Төв засгийн газрын төрийн зөвлөлийн дарга бөгөөд ГЯЯ˗ны сайд, Ардын хувьсгалт цэргийн хэрэг эрхлэх хорооны орлогч даргаар тус тус томилогджээ. Урьд нь 1954 оны долоодугаар сард мөн манай улсад айлчилж байжээ. Ах маань түүнтэй хоёр ч удаа биечлэн уулзжээ. Сүүлчийн удаад нь Жоу˗Энь˗Лай түүнд гарын бэлэг, дурсгалын зүйл өгсөн юм. 

	Гэвч Хятадад “Соёлын хувьсгал” дэгдсэн 60˗аад оны сүүлчийн хагасаас Хятад, Монголын харилцаа эрс муудсан юм. Тухайлбал: Манай орны дотор өөрийн суртал нэвтрүүлгийг дэлгэрүүлэх, Монголын дипломат төлөөлөгчийн газрын эсрэг өдөөн хатгалга хийхээс гадна тус улсыг эдийн засгийн талаар хавчин боох, улс төрийн талаар дарамтлах зэргээр улс хоорондын харилцааны наад захын хэм хэмжээг бүдүүлгээр зөрчих явуулга зохиож байв. Хятадын зүгээс Монгол˗Хятадын хилийн дагуу их хэмжээний цэрэг, байлдааны зэвсэг техник бөөгнөрүүлж тус орны аюулгүй байдалд заналхийлж байв. 1966 оны БНМАУ˗ЗСБНХУ˗ын найрамдал, хамтын ажиллагааны гэрээний дагуу улс орныхоо аюулгүй байдлыг хангах зорилгоор Зөвлөлтийн цэргийг Монголд оруулжээ. Энэ үйл явдал олон улсын харилцааг хурцатгах, Монгол Хятадын харилцааг хэвийн байлгахад сөрөг нөлөө үзүүлсэн. Тухайлбал: БНМАУ, БНХАУ˗ын хооронд байгуулсан гэрээ, хэлэлцээрийн хэрэгжилт тасалдаж хамтын бүтээн байгуулалт, Хятадын зүгээс үзүүлэх тусламж дэмжлэг зогсжээ. Улмаар БНХАУ тус улсыг эдийн засгийн талаар хавчин боох аргад шилжив. Ажилчдаа эргүүлэн татаж, төмөр зам, агаарын тээврийн харилцааг хязгаарлаж, худалдааны төлбөрийг валютын хатуу хяналтад шилжүүлэв. Гэхдээ хоёр орны харилцаа хараахан тасраагүй бөгөөд Элчин Сайдын Яам, дипломат шугамаар үргэлжилсээр байлаа. 1947 онд Энэтхэг, БНХАУ 1949 онд тусгаар тогтнож сайн хөршийн найрамдалт харилцаа тогтож, хилийн будилаан байсангүй. 1954 онд Хятад˗Энэтхэгийн Засгийн газрууд энх тайвнаар зэрэгцэн орших тухай “Панча˗Шила” хэмээх таван зарчимд гарын үсэг зурсан юм. 1959 оны дунд үеэс хоёр улсын хил дээр анхны зэвсэгт мөргөлдөөн гарч даамжирсаар цэргийн том нэгтгэлүүд оролцсон тулалдаан болж, олон хүн амь үрэгдэж олзлогдлоо. 1959 оны есдүгээр сарын 10˗нд ЗХУ˗ын асуудлыг энх тайвнаар шийдэхийг уриалсан. 

	Гэтэл “Хятад эсэргүүцэж, ЗХУ˗ыг Америкийн империализмтай хамтран ажилласан, Хятадыг эсэргүүцэж тэмцэхийн тулд Энэтхэгтэй нэгдсэн” гэх зэргээр зэмлэн буруушааснаар энэ хэрэг явдал даамжрахад хүрсэн юм. 1968 оны 10 дугаар сарын

	1˗ний “Үнэн” сонинд “БНХАУ байгуулагдсаны 19 жилийн ойд” гэсэн жижиг нийтлэл, БНХАУ˗ын хэргийг түр хамаарагч Сунь И дайллага хийсэн тухай товч мэдээлэл гарчээ. Харин БНХАУ˗ын коммунист нам, төрд баяр хүргэсэн мэдээ өчүүхэн ч үгүй байв. Уг нийтлэлд: “... Их гүрний дээрэнгүй үндсэрхэг үзэл нэвт шингэсэн Мао˗Зэдун болон түүний хүрээлэгчид Хятадын ард түмний социалист байгуулалтад харшилсан балмад бодлого явуулж “Ардын дайсан”, “Тэрсүүд үзэлтэн”, “Өөрийн хүчинд тулгуурлах” гэх мэт нийгмийн хөгжлийн зүй тогтол, бодит байдлаас тэрсүү үзэл бодлоороо өөрийн ард түмний урагшлах замд саад тотгор учруулж, Хятадын ард түмнийг социалист нөхөрлөлийн орнуудын ард түмнээс салган тусгаарлалаа” гэж бичжээ. 

	“1965˗аад оноос “Соёлын их хувьсгал” гэгч улс төрийн нэн балмад үйл ажиллагааг дэгдээж, ХКН, Ардын төрийн байгууллагыг устгаж ганцаараа ноёрхох цэрэг хүнд суртлын дэглэм тогтоож, нам төрийн олон зүтгэлтэн, сэхээтэн жирийн ажилчид, тариачдыг хүний ёсноос гадуур харгислан хэлмэгдүүлсэн болно” хэмээн А. Дамдинсүрэн бичжээ. 

	Тухайн үеийн сонин хэвлэлд: “... Энэ жилийн 9˗р сарын 1˗нд Бээжинд ер бусын байдалтай өнөөгийн сурагч багачууд хичээл хийхгүй юм байна. “Дарга Мао˗гийн үзэл санааг судлах, хэрэгжүүлэх, сурталчлах, хамгаалах” ийм өөр үүргийг тэдний өмнө тавьжээ. 

	Тодруулбал, тэд ханцуйндаа улаан тууз уян гудамжаар алхаж, багш нар болон сэжигтэй ревизионист этгээдийг цэвэрлэх ажээ. Тэд “Дарга Мао˗гийн үзэл санаанд үл нийцэх” бүх номоо үгүй хийхийг “Улаан хамгаалагчдаас” хүн амд тулган хүлээлгэсэн эцсийн хугацаа 3˗р сарын 10 байв. Ийнхүү орон даяар олон сая ном устгахад хүүхдүүд оролцжээ. Улмаар их дээд сургуулийн захирал, профессоруудыг “намын эсрэг хар зандалчин”˗ы тоонд оруулан халдан довтолжээ. Хэвлэлийн газар зөвхөн Дарга Мао˗гийн бүтээлүүдийг хэвлэх болсон. Улмаар “Улаан хамгаалагчид”, (Хуй вей бин˗бао) (”Улаан хамгаалагчдын сонин”) “Хуй вей бин Жинь бао” ( Улаан хамгаалагчдын дайчин сонин) гэсэн гурван хэвлэлтэй болж, түүндээ үйл ажиллагааны хөтөлбөр, тэмцлийн зорилгоо тайлбарлаж тушаал иртэл ухуулгын материал нийтэлсэн байна. 

	... Их сургуулийн оюутнууд “Дарга Мао”˗гаас өөр хэнд ч итгэхгүй. Одоо гагцхүү Намын Төв Хороо Маогаас өөр хэнийг ч хамгаалах хэрэггүй бөгөөд манай аугаа их нам, манай хайрт удирдагч Мао˗Зэдуны ялагдашгүй үзэл санааны эсрэг завшаан олдвол дайрах гэсэн хэн бүхэнд шийдвэртэй няцаалт өгч тэдэнтэй эцсээ хүртэл тэмцэх болно”. 

	... Хятадын техникийн сэхээтнүүд хэлмэгдэж, “Улаан хамгаалагчид” БНХАУ˗ын эдийн засагт оролцож эхлэв” гэхчлэн бичжээ. Тэр хүнд хэцүү үед Пүрэвдорж ах БНХАУ˗д суух Онц бөгөөд Бүрэн эрхт Элчин сайд (1962˗1967) Монгол улсыг НҮБ˗ д анх элсүүлэхэд Монгол Улсыг төлөөлөн оролцсон Монголын төр, нийгмийн зүтгэлтэн, дипломатч, амьтан судлаач, зохиолч, сурган хүмүүжүүлэгч Дондогийн Цэгмид гуайтай хамтран ажиллаж асуудлыг шийдэж байв. 

	Монголын нам төрийг 44 жил тасралтгүй удирдсан маршал Ю. Цэдэнбал Оросын нэрт яруу найрагч Е. Евтушенко хийсэн ярилцлагадаа (1980 оны 7˗р сарын 15) : “1960 онд би Жоу˗энь˗лайг урьж, Монголын эртний нийслэлд очсон. Тэнд очоод би “Монголчууд манжийн дарлалд ороод, эрх чөлөөнийхөө төлөө зэвсэг барин тэмцсэн, тийм учраас манайд шарын шашин авчирч дэлгэрүүлээд эрэгтэй хүн амын тэн хагасыг нь сүм хийдэд суулгасан. Энэ бол монголчуудыг устгах зальт арга байсан юм” гэж хэлэхэд тэр зөвшөөрч: “Тийм ээ, тэр үед зах хязгаар нутагт тийм бодлого явуулдаг байсан” гэж хэлсэн юм. 1950˗аад оны эхээр Өвөр Монголд Чингис хааны онгоныг барих ажил өрнүүлсэн. Тэнд манай зохиолч Ц. Дамдинсүрэн очоод ирсэн. Тэр ажлаа их сүр бадруулж өрнүүлсэн байна лээ. Яах гэж тэр вэ? Хувьсгал ялаад удаагүй, улс орныхоо өчнөөн асуудлыг шийдвэрлэж чадахгүй Зөвлөлт Холбоот Улсаас зээл тусламж авч байж тийм том юм босгож яана? Бидэнд л нөлөөлөх гэж тэр. Цагтаа бид 10 мянган хятад ажилчин урьж, тэд Улаанбаатарт төдийгүй хөдөөд улс даяар янз бүрийн объект барьж байв. Гэтэл найман жилийн дараа манай зүүн хязгаарт Халх голоос холгүй бид их талбайд ойролцоогоор газарт нэг метрийн гүнд булсан төмөр тэмдэг олсон. Түүн дээр энэ бол Хятадын нутаг дэвсгэр мөн гэж хятадаар бичсэн байлаа.... Хятадууд 1957 онд ирж эхлээд 1964 оныг хүртэл ажиллаж байсан юм... Үнэн хэрэгтээ тэр 10 мянган хүн мянгуулаа цэргийнхэн байсныг дараа олж мэдсэн юм. Тэдний ажлыг хөвөнтэй хүрэм өмссөн нэг генерал удирддаг байсан юм билээ. Хэрэгтэй цагт тэр зохион байгуулалттай бүлэг хэргээ гаргах ёстой юм байж... Тэд жагсаал хийгээд байхаар нь бид тэдний тусламжаас татгалзсан... Тэд янз бүрийн объект барьж өгсөн ба заримыг нь бэлэглэсэн. Гэвч тэр нь ямар үйлдвэрүүд байсан гэж санана? Улаанбаатараас 40 километрт байдаг шилний үйлдвэрийнхээ төхөөрөмжийг өөрийнхөө нэг хөрөнгөтнөөс хурааж аваад будчихсан, бүх юм нь шинэ юм шиг гялалзаж байсан. Хоёр жилийн дараа хамаг төхөөрөмж нь нураад уначихсан... Сүхбаатар хотод 4000 киловаттын хүчин чадалтай цахилгаан станц барьсан. Бас л хоёр жил ажиллаад эвдэрсэн... 50˗аад оны сүүлч, 60˗аад оны эхээр манай харилцаа муудаж эхлэхэд тэдний радиогоор манай улсын эсрэг гүтгэн гуйвуулсан материал цацаж эхэлсэн юм... Монголын малчин айл дундаа нэг дээлтэй, тэднийгээ ээлжилж өмсдөг ч гэх шиг... Манай малчид түүнийг нь шоолдог байсан. Мөн яг тийм чиглэлийн хэвлэмэл материал орос хэлээр манай сайд, Төв Хорооны хэлтсийн эрхлэгч нарын гэрээр нь тараадаг байлаа. 

	... Гэхдээ бас өөр зүйл ч ажиглагдаж байсан. 

	Хятадад “соёлын хувьсгал” болж байхад би нэг хүнийг онгоцны буудал дээр гаргаж өгчихөд хот руу буцаж явахдаа барилга дээр ажиллаж байсан хэдэн хятад дээр очлоо. Тэд намайг таниад тойроод ирлээ. Тэгтэл тэд Хятадаас дөнгөж буцаж ирээд байсан хүмүүс байлаа. Тэд зугтаж гарч ирснээ зол гэж бодож байв. Энд тайван байна, манай нутагт юу болж байгааг бид ойлгохгүй юм гэж байсан... Дараа нь би сангийн аж ахуйнуудаар явахдаа бас хятадуудтай тааралдаж байлаа. “Та нар Бээжингийн радио сонсдог уу?” гэж асуухад “Яах юм бэ? Бидэнд хэдэн хүүхдээ тэжээх л хэрэгтэй байна” гэж хариулж байсан... 1955˗1956 онд бидний харилцаа ч гэсэн гаднаас нь харахад хэвийн болсон болохоор бид хилийн цэргээ татан буулгаж иргэд орж гарах хэдэн шалган нэвтрүүлэх боомт үлдээсэн юм. Гэвч дараа нь байдал хурцдаж, 60˗аад оны дундуур Хятад улстай залгаа 4700 км хилийн дагуу хилийн цэргийг сэргээн байрлуулсан... Энэ бол Хиагтаас Москва хүрэх зай... Одоо манайх руу тагнуул туршуул илгээх ажил идэвхжиж байна... Өвөр Монголд тагнуулын хоёр жилийн сургууль бий... 18˗25 насны залуучуудыг шилж аваад тагнуулын арга зааж сургаад Бээжинд хагас жил шалгасны эцэст манайх руу явуулдаг. Голдуу монгол тагнуулчид, гэхдээ хятадууд ч бас бий. Хятадуудыг энд суурьшиж, танил талтай болж, ажилд орж, итгэл олуулахаар нааш нь явуулж байна. Тэр тагнуулууд Зөвлөлт Холбоот улстай, Монгол улстай дайн хийсэн тохиолдолд цахилгаан станц, эрчим хүчний дамжуулах шугам, зам гүүр, үйлдвэрийн байгууллага зэрэг нэн түрүүнд устгах ёстой объектуудыг нь тодорхойлох даалгавартай. Бас зайлуулах ёстой хүмүүсийг тогтооно... Соёлын хувьсгалын үеэр Хятадад олон монгол хүн бас ууссан, залуучуудыг өмнөд нутаг руу явуулж, хятад хүүхэнтэй суулгаж, хятад залуучуудыг улсынхаа гүнээс Өвөр Монгол руу татаж авчирч байсан нь тухайн үеийн Хятадын төрийн бодлоготнуудын үнэн дүр төрхийг тов тодорхой харуулж байна.

	 


ТЭР ӨӨРИЙНХӨӨ НАМТАРТ

	 

	[image: Image]“Би Хятад ажилчдын хэрэг эрхлэх товчооны даргаар ажиллаж байхдаа Монголд гэрээгээр түр ажиллаж байсан хятад ажилчдын асуудлыг хариуцан зохицуулах, Хятадын талтай гэрээ хэлэлцээр байгуулах зэрэг нам засгаас даалгасан хариуцлагатай ажлыг өөрийн чадлын хирээр гүйцэтгэж байлаа. 1958˗1964 оныг дуустал БНХАУ˗д хятад ажилчдын ба эдийн засгийн холбогдолтой асуудлаар хийсэн гэрээ хэлэлцээрт төлөөлөгчдийн эксперт гишүүн, орлогч тэргүүн, төлөөлөгчдийн тэргүүнээр 11 удаа оролцсон доо. Намайг хятад ажилчдын ба Хятадтай эдийн засгийн хамтын ажиллагааны асуудлыг хариуцаж байхад 1960 оноос Хятадын бодлогод өөрчлөлт гарч, манай улсын эрх ашгийг боогдуулах, үзэл санаагаа тулгах чиглэлээр харилцах шинж тэмдэг илэрч байсан. Уг ажлыг гардан хариуцаж хятад ажилчдын асуудлаар хоёр улсын хооронд дипломат болон бусад шугамуудаар удаа дараагийн хэлэлцээрт голлох үүрэгтэй оролцож байсан миний хувьд ойлгомжтой байсан юм. Нөгөө талаар Хятадын тусламжаар баригдсан үйлдвэрүүд маш чанаргүй ажиллаж байсан учир би (1961 онд шиг санагдаж байна) Улс төрийн товчооны хурал дээр Хятадаас үйлдвэрийн тусламж авахаа больё, тусламж авбал орон сууц, зам гүүр, бариулах чиглэлээр авъя гэсэн хувийн санал тавьсныг Ю. Цэдэнбал дарга цаашид анхаарах санаа байна гэж үзсэн бөгөөд амьдралд ч хэрэгжсэн юм. Мөн Хятад ажилчдаас 1960 оноос эхлэн гаргасан олон улсын болон хоёр улсын гэрээ хэлэлцээрийг үндэслэж, 1963 онд хятад ажилчдыг эх оронд нь буцаах санааг сэдэж гаргасан бөгөөд энэ ёсоор асуудал шийдэгдсэн. Ингээд надад Хятадад соёлын болоод хувьсгал гарахаас өмнөхөн 1964 онд тус улсад олон мянгаар ажиллаж байсан хятад ажилчид, тэдний гэр бүлийг нутаг буцаах ажлыг Хятадын талтай тохиролцож зохион байгуулах нэн хариуцлагатай үүрэг оногдуулсан бөгөөд энэ даалгаврыг хангалттай биелүүлжээ гэсэн дүгнэлтийг Улс төрийн товчоо өгсөн юм. Энэ тухай дарга Ю. Цэдэнбал, Моломжамц, Майдар, Рагчаа Төв хорооны гадаад харилцааны хэлтсийн эрхлэгч байсан Шагдарсүрэн нарыг сайн мэдэж байгаа гэж итгэж байна” хэмээн дурсан бичжээ. 

	Ийм учраас 1966 онд хятад ажилчдын асуудлыг онцгойлон шийдсэн тул ахыг маань төрийн дээд шагнал болох “Алтан гадас” одонгоор хоёр дахь удаагаа шагнасан билээ.


ЭХ ОРОНДОО МЭРГЭЖИЛТЭЙ АЖИЛЧИН БЭЛТГЭХ АЖЛЫГ УДИРДАН ЗОХИОН БАЙГУУЛСАН НЬ

	 

	1966 онд хуралдсан МАХН˗ын XV Их Хурал энэ үеийн эдийн засгийн гол асуудал бол улс орноо цаашид үйлдвэржүүлэх, ХАА˗н үйлдвэрлэлийг механикжуулах, УААА˗н бүх салбарын техник хангамжийг дээшлүүлэх зэргээр хамгийн ашигтай цогцолбор бүхий эдийн засгийн гол гол салбарын зүй зохистой зөв хосолсон аж үйлдвэр хөдөө аж ахуйн орон болгох зорилтыг дэвшүүлсэн юм. 

	Ийнхүү 1960˗аад оноос манай орныг хөдөө аж ахуй, аж үйлдвэрийн орон болгон хувиргах зорилтыг хэрэгжүүлэхтэй холбогдуулан шинэ салбар, үйлдвэр аж ахуйн газруудыг олноор байгуулах, техник технологийн шинэчлэл хийхийн хамт богино хугацаанд хүчин чадлыг нь бүрэн эзэмших, үйлдвэрлэл˗хөдөлмөрийн бүтээмжийг дээшлүүлэхэд өндөр мэргэжлийн инженер техникийн ажилтан, ажилчдыг бэлтгэх, нөгөө талаар төр засгаас хүн ам зүйн болон боловсролын талаар авч хэрэгжүүлсэн тууштай бодлогын ачаар бага дунд боловсрол эзэмшиж буй олон мянган охид хөвгүүдийг ажил хөдөлмөрт бэлтгэх нийгмийн хэрэгцээ шаардлага гарсан учир манай боловсролын тогтолцоонд цоо шинэ хэлбэр болох техник мэргэжлийн сургуулийн тогтолцоог үүсгэн хөгжүүлэхэд төр засгаас онцгой анхаарал тавих болсон. Ийм учраас СнЗ ˗ийн 1964 оны 128 дугаар тогтоолоор техник мэргэжлийн боловсролын асуудлаар нэгдсэн бодлого боловсруулж, сургуулийн хөтөлбөр төлөвлөлт, сургалт хүмүүжлийн ажлыг СнЗ˗ийн Хөдөлмөр цалин хөлсний улсын хороонд, ТМС˗ийг материаллаг баазаар хангах, үйлдвэрлэлийн сургалтыг зохион байгуулах, мастер боловсон хүчнээр хангах үүргийг салбарын яам, тусгай газруудад өгсөн байна. 

	Үүнтэй холбогдуулж Сайд нарын Зөвлөлийн 1964 оны 7˗р сарын 29˗ний өдрийн 360 дугаар тогтоолоор техник мэргэжлийн сургалтын хэлтсийг ХЦХУХ˗ны дэргэд байгуулахад ахыг тус хорооны техник мэргэжлийн сургалт хариуцсан орлогч даргаар томилон ажиллуулсан юм. 

	Энэ үеэс ах маань сургалтын хэлтсийн дарга Г. Дамдиндорж, С. Дамдинсүрэн, Д. Цэндрагчаа, ахлах мэргэжилтэн Я. Очиррагчаа, мэргэжилтэн С. Дуламсүрэн, Лувсанжамц, Ч. Амарзаяа, зөвлөх мэргэжилтэн В. Неелов, С. Н. Зыканов зэрэг хүмүүстэй гар нийлэн ажиллаж, төр засгаас хүлээлгэн өгсөн итгэл найдварыг нэр төртэй биелүүлж, ТМС˗ийн зохион байгуулалт, техник˗мэргэжлийн боловсролын бодлогыг хэрэгжүүлэх эрх зүйн баримт бичгүүдийг боловсруулж мөрдүүлжээ. БНМАУ˗ын Сайд нарын зөвлөлийн 1964 оны 367 дугаар тогтоолоор “БНМАУ˗ын ТМС˗ийн анхны дүрэм” батлагдав. 

	1964˗1965 оны анхны хичээлийн жилд барилгын 4, хөдөө аж ахуйн 2, бүгд 6 сургууль, 3000 гаруй сурагч, 200˗аад багш мастертай үйл ажиллагаагаа явуулж эхэлсэн байна. Сургуулийг захирал, хичээлийн эрхлэгч, үйлдвэр эрхэлсэн орлогч захирал, соёл хүмүүжил эрхэлсэн туслах захирал, ахлах мастер нар удирдах бөгөөд үйлдвэрлэлийн дадлагаар сургуульд орсон орлогын 35%˗ийг улсын төсөвт, 30%˗ийг захирлын мэдлийн фондод, 35%˗ ийг сурагчдад тэдний хийсэн ажлын үр дүнгээр олгодог байсан. 

	Сурагчид дотуур байр, хоол, хувцас, хичээлийн хэрэглэлээр улсын бүрэн хангамж эдэлдэг байлаа. 

	Сайд нарын Зөвлөлийн 1965 оны 107˗тогтоолоор “Техник˗мэргэжлийн сургуулийн сурагчдын үйлдвэрлэлийн практикийн дүрэм” батлагдав. МАХН˗ын Төв Хороо, БНМАУ˗ын СнЗ˗өөс 1965 онд “Техник˗мэргэжлийн сургалтыг сайжруулах зарим арга хэмжээний тухай” 360/458 дугаар тогтоол гарч, мэргэжилтэй ажилтан бэлтгэх ажлын чанарыг дээшлүүлэхийн тулд удирдлагыг эрс сайжруулахыг холбогдох төр олон нийтийн байгууллагуудад тус тус тодорхой үүрэг өгсөн. 

	 

	Энэ үүргийн дагуу уг ажлыг биечлэн хариуцсаны хувьд Пүрэвдорж ах маань:

	— Сургуулийг материаллаг бааз, багшлах боловсон хүчин, сурах бичиг, үзүүлэн таниулах материалаар хангах бодлого боловсруулж хэрэгжүүлэх, сургуулийн ажилд байнгын хяналт тавьж байх

	— ТМС төгсөгчдөд олгох мэргэжлийн үнэмлэхийг нэгдсэн журмаар хэвлүүлж байх

	— УААА˗н салбарт зориулан гадаад орнуудад техник мэргэжлийн сургалтын системээр мэргэжилтэй ажилчид бэлтгэх асуудлыг хариуцах

	— ТМС˗ийн сурагчдад зуны амралтаар гэр орондоо очих, ирэх уналга, зам хоногийн зардлыг улсаас олгож байх

	— ТМС˗ийн барилга, байгууламжийг онц чухал барилгын жагсаалтад оруулж гүйцэтгэх

	— Сурагчдын хувцас, хичээлийн болон дотуур байрны төхөөрөмжийг холбогдох байгууллагын захиалгаар үйлдвэрлэн хангах

	— Ерөнхий эрдмийн ба биеийн тамирын багш болон спортын төрөл бүрийн хэрэгслээр хангах

	— Батлагдсан орон тооны дагуу эмч, сувилагч, эм тариагаар хангах зэрэг гол асуудлуудыг шийдвэрлэжээ. 

	 

	1964˗1974 он хүртэлх 10 жилийн хугацаанд МАХН˗ын Төв Хороо, БНМАУ˗ын Сайд нарын Зөвлөлийн ХЦХУХ˗ноос сургуулиудын өдөр тутмын ажлыг зохион байгуулах эрх зүйн олон баримт бичгүүдийг гаргасан байна. 

	Үүнд:

	— ТМС˗д хагас бүлгийн зохион байгуулалтаар дадлагын газар хичээллэх нарийн мэргэжлийн жагсаалт (ХЦХУХ˗ны 1971 оны 73 дугаар тогтоол)

	— Техник˗мэргэжлийн сургуулийн үйлдвэрлэлийн сургалтын мастерт шагнал олгох тухайн заавар (ХЦХУХ˗ны 1973 оны 43 дугаар тогтоол)

	— Техник˗мэргэжлийн сургуулийн онц суралцсан сурагчдад мөнгөн шагнал олгох журам (ХЦХУХ˗ны 1969 оны 164 дүгээр тогтоол)

	— Техник мэргэжлийн сургуульд суралцаж байгаа сурагчдын зардал хангамжийн тухай заавар (Сангийн яамны сайдын 1970 оны 289 дүгээр тушаал)

	— Техник мэргэжлийн сургуулийн сурагчдад улсаас олгох хувцасны хэв маяг зааврыг батлах тухай (ХЦХУХ˗ны 1971 оны 65˗р тогтоол)

	— ЗХУ˗ын Техник мэргэжлийн сургуульд суралцагчид болон зохион байгуулагчид орчуулагч багш нарын замын зардал хангамжийн тухай ( БНМАУ˗ын Сайд нарын Зөвлөлийн 1973 оны 279˗р тогтоол)

	— ТМС˗ийн сурагчдын үйлдвэрлэлийн практикийн ажлыг нормчлох ба сургуулийн үйлдвэрлэлийн үйл ажиллагааг төлөвлөх тухай зааврыг (ХЦХУХ˗ны 1966 оны тогтоол 247/˗гаргаж мөрдөн ажиллажээ. 

	 

	Ийнхүү ТМС нь улс орныхоо эдийн засгийн хэрэгцээ шаардлагатай нягт уялдан хөгжиж, нам төрийн эдгээр тогтоол шийдвэрүүд дэс дараатай хэрэгжсэний үр дүнд Монгол улсад мэргэжилтэй ажилчид үүсэн бий болоход өөрийн орны болон гадаадын ТМС˗ийг төгсгөсөн олон мянган залуучууд онцгой үүрэг гүйцэтгэсэн юм. 

	1964˗1975 онд ТМС˗ийн тоо 30 болж, жил бүр 6000 шахам мэргэжилтэй ажилчдын төгсгөн 8000 гаруй охид, хөвгүүдийг шинээр элсүүлж, УААА˗ н бараг бүх салбар өөрийн хэрэгцээт мэргэжлийн ажилчнаа бэлтгэдэг ТМС˗тай болжээ. 

	Энэ хугацаанд ЗХУ˗ын ТМС˗ийг ХАА˗н чиглэлээр 917, аж үйлдвэрийн салбарт 334, барилгын салбарт 1276, бусад салбарт 730 бүгд 2603 хүн төгсжээ. Түүний үүсгэн байгуулсан ТМС˗ийн тогтолцооны 20 жилийн дотор манай орны ХАА˗д 45, 5 мянга, аж үйлдвэрт 24, 7 мянга, барилгад 39, 5 мянга, тээвэр, холбоо, худалдаа үйлчилгээний салбарт 20, 3 мянга, бүгд 150, 0 мянга гаруй мэргэжилтэй боловсон хүчин бэлтгэсэн байна. 

	 

	Д. Эрдэнэцогт: 

	Би аглаг овгийн хүн. 1928 онд Сүхбаатар аймгийн Баяндэлгэр сумын “Байшинт” гэдэг газар төрсөн. Гэр бүл маань гавьяат багш Бадамгарав. Бид дөрвөн хүү, дөрвөн охинтой. Би хар багаасаа өнчин өрөөсөн ядуу явсан даа. Ээж аав хоёр есөн хүү, нэг охин төрүүлж өсгөжээ. 1939 онд аав маань нас барж, арга буюу ээж минь нэг хүүхдээ сургуулиас гаргасан. 

	Би бага сургууль төгсөөд аймаг байгуулагдахад ХЗЭ˗ийн хороонд бичээчээр ажилласан. Дараа нь багшийн курс дүүргэж, Аймгийн Гэгээрлийн Хэлтэст байцаагч хийж байгаад 1950˗1955 онд Намын Дээд Сургуульд суралцаж төгсөөд, Сэлэнгэ аймгийн Орхоны САА˗д Намын Төв Хорооны зохион байгуулагч, НТХ˗ны зааварлагч, 1957 онд МХЗЭ˗ ийн ТХ˗ны нарийн бичгийн дарга, Хотын Эвлэлийн Хорооны нэгдүгээр нарийн бичгийн дарга, 1959 оноос Сэлэнгэ аймгийн Намын Хорооны нэгдүгээр нарийн бичгийн даргаар ажилласан. Тимерязевын академид суралцаж, Говийн районы саарал хөрсөн судлал” сэдвээр эрдэм шинжилгээний ажил хийж, Оросын эрдэмтэн, доктор профессор Макеев гуайтай хамтран судалгаа явуулсан. 1964 онд НТХ˗ны Бүгд Хурлаар АИХ˗ын депутат, НТХ˗ны ШБТК˗ын гишүүн Лоохууз, Сурмаажав нарын хэрэгт холбогдуулан сургуулиас хасаж, намын нэг жилийн орлогч болгосон. Учир нь би тус академийн намын үүрийн нарийн бичгийн дарга байсан юм. Ингээд Угтаалын САА˗н дөрөвдүгээр бригадын дарга болж цагаатгагдсан даа. 

	Тэр үед Пүрэвдорж гуай намайг ХЦХУХ˗нд захиалагчийн төлөөлөгчөөр зоригтойгоор авч ажиллуулсан нь миний амьдралд чухал ач тус болсон юм. Би энэ хугацаанд “Металлист”, “Баянчандмань”, “Тээвэр”˗ийн ТМС˗ийг түүний удирдлагын дор бариулах ажлыг гүйцэтгэж, ХЦХУХ˗ны байцаагч болж, улмаар Олон улсын хөдөлмөрийн байгууллагын шугамаар орж ирсэн “МОН˗4”, “МОН˗2” төслүүд дээр ажилласан юм. 

	“МОН˗4” гэдэг нь ХАА˗н ТМС байгуулахад туслах зорилготой бөгөөд Архангай, Заамар, Хэнтий аймгийн ТМС˗ийн тоног төхөөрөмжид зориулж нэг сая төгрөг зарцуулсан. 

	“МОН˗2” төслийн дагуу Налайхын Уул Уурхайн Үйлдвэрийн ТМС˗ийг тоноглоход эхнээс нь аваад долоон жил ажиллан, гадаад дотоодын мэргэжилтэн авчирч хөл дээр нь босголоо. Үүний дараа УЦХХ˗ны гадаад хэлтэст мэргэжилтэн болсон. 

	Энэ бүхэн Лхамжавын Пүрэвдорж гэдэг сайхан хүний ач гавьяа хэмээн өнөөг хүртэл дурсан санаж явдаг юм. Тэр хоёр төслийг ХЦХУХ˗ны дарга М. Лхамсүрэн, Л. Пүрэвдорж гуай хоёр гардан гүйцэтгэж удирдсан. Хэлтсийн дарга нь Сүхбаатар аймгийн харьяат, орос хэл сайтай Г. Дамдиндорж гэдэг их ажилсаг хүн байсан. Оросын мэргэжилтэн С. Н. Зыканов байв. Ахлах мэргэжилтэн С. Дамдинсүрэн, Увс аймгийн Цагаанхайрхан сумын З. Цэндрагчаа, Дуламсүрэн (орос, герман хэлний багш) нарын олон сайхан залуучуудтай гар нийлэн ажиллаж байлаа. Бид бүгдээрээ түүнээс мөн ч их юм сурсандаа. 

	Тэр Монгол улсад анх ТМС˗ийг байгуулах ажлыг биечлэн гүйцэтгэж, нийгэм хангамжийн байгууллага болон хараагүй дүлий иргэдийн нийгэмлэг, Хятад ажилчдын товчооны дарга зэрэг нам улс олон нийтийн хариуцлагатай ажлыг үр бүтээлтэй хийсэн асар их чадалтай, даруу төлөв, ухаантай хүн. 

	ХЦХУХ˗ноос НТХ˗нд явуулах бүх мэдээ тайлан, илтгэл хамгийн сүүлд Пүрэвдорж даргаар засуулж байж орно шүү дээ. НТХ үг үсгийн алдаатай, утга агуулга төгс бус албан бичгийг буцаадаг, өндөр шаардлага тавьдаг байлаа. 

	Пүрэвдорж гуай эдийн засгийн өндөр боловсролтой, улс төрийн талаар туйлбартай, миний бодлоор гавьяат эдийн засагч байх ёстой хүн гэж боддог юм. 

	Түүнийг би төлөвлөгөөний комиссын дарга байсан Рэнцэнпэлжээ гуай гэж мундаг сайхан хүнтэй зэрэгцүүлэн үздэг байлаа. Тэр гавьяат болсон. Харин Пүрэвдорж дарга авч чадаагүй юм. 

	Пүрэвдорж гуай бичгийн өндөр чадвар боловсролтой, соёлтой учир нам төрийн сонин хэвлэлд маш олон нийтлэл, өгүүлэл, хэд хэдэн ном бичсэн. Ажил төрөл ихтэй байсан болохоор дахин сургуульд явж амжаагүй. Уг нь эрдэмтэн болох ёстой хүн шүү. Өөрөө их даруу хүн учраас тэр талаар хөөцөлдөөгүй байх, ХЦХУХ ч дээрээс нь дэмжилгүй өнгөрсөн. 

	Урьд нь би олон ч юм үзсэн, намын чуулган, Бага хурлын илтгэл тайлан бэлтгэдэг байсан учир лав засвар орохгүй гээд л Пүрэвдорж дарга руу оруулахад улаан эрээн болдог байв. 

	Хятад ажилчдын товчооны даргаар ажиллах үед анх удаа хятад ажилчид ажил хаяж, конторынх нь үүдэн дээр суучихад байхад нь Пүрэвдорж гуай эв зүйгээр аргалан зохицуулж, хэлэлцээр хийсэн. Ер нь том дипломатч, тэвчээртэй, хүнтэй хэрэлдэж, загнахгүй, хүний мөс чанар сайтай хүн байсан юм. Тэр шулуун шударга, хүний дутагдлыг илэн далангүй шууд хэлчихнэ. Нэг сонин нь тэр олон жил ажиллахдаа жолоочоо ганц ч солиогүй юм шүү. 

	Дарга маань хөөрхөн алиа, эвсэг, хөгжөөнтэй. Нэг удаа мань хүн ажлаа тараад зуны лагерь руугаа явахдаа авгайгаа мартчихаад “Өө, нөгөө Догоог мартчихаж” гээд эргэж очоод авахдаа “Өнөөдрийн ажлын хачин ихийг яав..” хэмээн хэнэг ч үгүй нүдээ ирмэж байж билээ. 

	Уртын дуу “Өвгөн шувуу”˗г сайхан дуулна. Авгай хүүхдүүд нь их сайн. Хүү Донид, Болд, Ганхүү, охин Хосоо, Отгоо нар нь бүгд дээд сургууль төгссөн. Догоо зургийн институтэд олон жил ажилласандаа. Ер нь удмаараа сайн хүмүүс. Хүүхдүүд нь аавынхаа алдар нэрийг мандуулж л явна даа. 

	 

	З. Цэндрагчаа: 

	Би Увс аймгийн Зүүнхангай сумын уугуул. 1939 онд төрсөн. МУИС˗ийг 1961 онд орос˗герман хэлний орчуулагч багшаар төгссөн. 1964˗1971 он хүртэл СнЗ˗ийн дэргэдэх ХЦХУХ˗ны сургалтын хэлтэст ажиллахдаа хот хөдөөгийн 40 гаруй ТМС˗ыг арга зүйн талаас багш мастеруудын гарын авлага, сурах бичгийг бичиж боловсруулах ажлыг эрхэлсэн юм. Сурах бичиг, ном орос хэлнээс орчуулж, мэргэжлийн хүнээр бичүүлнэ. Редакторлах, удирдлагын зөвлөгөө өгөхөд Л. Пүрэвдорж дарга их тусална. 

	Пүрэвдорж гуай, Дамдинсүрэн бид гурав ТМС˗ ийн мэргэжлийн сурах бичиг 10 гаруйг редакторлан гаргасан. Эдгээр багш, мастеруудын гарын авлага материалыг хамтран гаргах төсөв хөрөнгийг төрөөс гаргуулж, шагнал урамшлыг нь тухай бүр нь авах асуудлыг Пүрэвдорж дарга биечлэн хариуцаж, гар таталгүй өгдөг байлаа. Эрх мэдэл нь М. Лхамсүрэн, тэр хоёрт байдаг байв. “ТМС˗ийн зохион байгуулалт, сургалт, хүмүүжил” гэсэн Дамдинсүрэн бид хоёрын номыг Пүрэвдорж гуай редакторласан. Өөрөө ч 4 ном бичсэн. Уран зохиол, техник мэргэжлийн номыг уншиж зөвлөгөө өгдөг өргөн цар хүрээний мэдлэгтэй хүн байж ээ. Томоохон илтгэл тогтоолуудыг өөрөө биечлэн боловсруулна. Шинэ тутам томилогдсон ТМС˗ийн захирал, мэргэжлийн хүмүүст байнга зөвлөгөө өгч, гардан тусална. Тэр бээр бичгийн өндөр соёл, боловсрол мэдлэгтэй. 

	ТМС˗ыг шинээр байгуулагдахад Зөвлөлтийн мэргэжилтнүүдтэй хамтран тэдгээрийг хөгжүүлэх хэтийн төлөвлөгөө, эдийн засгийн асуудлуудын талаар олон зүйлийг бичиж боловсруулсан хүн. 

	60˗70˗аад оны үед албан бичиг боловсруулах, орчуулах арга техникийг заасан ачтай хүн. Биднийг албан конторт захираад зогсохгүй, бидэнтэй хамт нийтийн субботникт хамт ажилладаг, өөрөө алиа хошин шог ярьдаг хоббитой, ажилласан хөдөлмөрч, ажлаа сайн мэддэг хүн байлаа. 

	Манай дарга Лхамсүрэн болохоор их ууртай ширүүн, хүнийг их загнана. Нэг удаа Лхамсүрэн дарга Пүрэвдорж гуайг өрөөндөө дуудаад, доошоо хараад үг сэггүй загнаад байж гэнэ. Тэгсэн чинь Пүрэвдорж гуай сэмхэн гараад явчхаж. Төдий л удалгүй дарга тэр “Пүрэвдоржийг дуудаад ир” гэж. Мань хүн хэнэг ч үгүй орж очоод “би байж л байсан шүү дээ” гэсэн гэдэг. 

	Ер нь Пүрэвдорж дарга их тэвчээртэй, аливаа зүйлд маш хүлээцтэй ханддаг, дипломат хүн, тэр ч чанараараа бидэнд үлгэр дуурайлал болдог байлаа. Тэр хүн чанар сайтай, хүнийг сургаж, ажиллуулж чаддаг, нөхөрсөг, нөөлөг дулаан ахмад боловсон хүчин байлаа. 

	Хүмүүсийнхээ нийгмийн асуудал, хувийн амьдралд их тусална. Нөхөр нь томилолтоор явсан юм уу, аль эсвэл өвчтэй үед нь ар гэрээр нь орно. Цалинг нь урьдчилан өгнө. Надад л гэхэд гурван удаа тус дэмжлэг үзүүлсэн юм. “Сансар” хороололд анх удаа нэг өрөө байр авахад тусалсан. 

	 Дараа нь манай гэр бүлийн хүн Анагаахын дунд сургууль төгсөөд хөдөө хуваарилагдахад нь хотод авч үлдсэн. Намайг 1975 онд Ардчилсан Германы Үйлдвэрчний Дээд сургуульд явахад минь дэмжиж өгсөн гэх мэтчилэн олон хүнд тус дэм болсон доо. 

	Тэрчлэн хөдөө аймгуудаас ажилчин элсүүлэх ажлыг хариуцаж байхдаа Увс, Баян˗Өлгий аймгийн айлуудыг тогтвор суурьшилтай амьдруулахын тулд гэр орон сууцаар хангах, цалин хөлсийг нь нэмэгдүүлэх, мал олгох асуудлыг гардан хийдэг байсан. Пүрэвдорж даргыгаа бид хамгийн хүнлэг хүн гэж хүндлэн дээдэлж дурсан санаж явдаг юм. 

	Манай дарга чинь шатрын зэрэгтэй, шагай сайхан харвадаг, ХЦХУХ˗ны гар бөмбөгийн шигшээ багт тоглодог спорт их сонирхдог, тамирчин хүн байлаа шүү дээ. 

	Эх орондоо мэргэжилтэй ажилчид бэлтгэх ажлыг амжилттай удирдан зохион байгуулсан учир 1971 онд Ардын хувьсгалын 50 жилийн ойгоор “Хөдөлмөрийн гавьяаны одон”, Ардын хувьсгал, Ардын армийн 50 жил, Халхын голын ялалтын 25 жилийн ой медалиар энгэрийг нь мялаажээ.

	 


МОНГОЛ УЛСЫН НИЙГЭМ ХАНГАМЖИЙН БАЙГУУЛЛАГЫН ҮНДЭС СУУРИЙГ ТАВЬСАН НЬ

	 

	Монгол улсын хөгжил түргэсэж аж ахуй соёлын бүхий л салбар амжилттай хөгжин, үйлдвэрлэлийн харилцаа боловсронгуй болж байсан 60, 70˗аад онд хөдөлмөрийн хөлс, тэтгэвэр, тэтгэмж зэрэг хүмүүсийн амьдралын олон чухал асуудлуудыг нэг газарт төвлөрүүлэх шаардлага тавигдсан. Улсын нийгэм хангамжийн зохион байгуулалтыг боловсронгуй болгох үүднээс БНМАУ˗ын Сайд нарын Зөвлөл “Улсын нийгэм хангамжийн ажлыг төвлөрүүлэн зохион байгуулах тухай” 1974 онд тогтоол гаргаж, нийгэм хангамжийн талаар явуулах төрийн бодлогыг улсын хэмжээнд эрхлэн удирдах үүрэг бүхий Улсын нийгэм хангамжийн газрыг Хөдөлмөр Цалин Хөлсний Улсын Хорооны харьяанд байгуулахад анхны даргаар нь Л. Пүрэвдоржийг томилжээ. 

	Энэ үед манай улсын хүн ам нь өндөр настан, тахир дутуу бологсод, тэжээгчээ алдагч, цэргийн албан хаагч, олон хүүхэд төрүүлж өсгөсөн эх, ардын хувьсгалын партизан, Хувьсгалт тэмцлийн ахмад зүтгэлтэн, улсын болон хөдөлмөрийн баатар, гавьяат цолтон зэрэг тусгай тэтгэвэр авагч, оюутан сурагчид, аспирант, улсын бэлтгэлийн мал туугчид гэсэн 10 төрлөөр улсын тэтгэвэрт хамрагддаг байв. 

	1975 онд БНМАУ˗ын Сайд нарын зөвлөл нь “Нийгэм хангамжийн талаар авах зарим арга хэмжээний тухай” тогтоол гаргаж, өндөр насны тэтгэвэрт гарч буй хүмүүсийн тэтгэврээ тогтоолгоход шаардагдах материалыг ажиллаж байсан газар байгууллага нь бүрдүүлж өгөх, зарим ажлын орон тоонд тэднийг аль болохоор өргөн авч ажиллуулах явдлыг журам болгосон. Хөдөө аж ахуйн нэгдлийн гишүүдийг улсын тэтгэврийн тогтолцоонд хамруулж, түүнийг нэмэгдүүлэх арга хэмжээг авч ирсэн. 

	Энэхүү Сайд нарын Зөвлөл 1975 оны 3 дугаар сарын 21˗ний өдрийн “Нийгэм хангамжийн талаар авах зарим арга хэмжээний тухай” 145 дугаар тогтоолоор:

	1. Өндөр настны тэтгэвэрт гарсан хүмүүс сайн дурын үндсэн дээр зөвлөл байгуулж, байгалийн баялаг, үйлдвэрийн хаягдал ашиглах, өргөн хэрэгцээний зүйл үйлдвэрлэж байгааг дэмжиж, үйлдвэрлэлээс гарсан өөдөс хаягдал, зах банз, модны тайрдас зэргийг өндөр настны зөвлөлийн үйлдвэрлэлийн хэрэгцээнд зориулан олгож байхыг холбогдох яам, газар, аймаг, хотын гүйцэтгэх захиргаанд даалгав. 

	2. 45 хүртэлх насны тахир дутуу хүмүүст мэргэжил эзэмшүүлэх байнгын курсийг 1976 оноос эхлэн байгуулж ажиллуулсан. 

	3. Хараагүй, хөлгүй болон тахир дутуу зарим хүмүүст эдлүүлэх хөнгөлөлтийг өргөтгөсөн. 

	Үүнд:

	а/нийтийн орон сууцанд амьдарч байгаа бөгөөд гэр бүлийн дотор хөдөлмөрийн чадвартай хүнгүй, хараагүй хүмүүст урд нь улсад ажиллаж, тэтгэвэр тогтоогдсон бол орон сууцны талбайн болон халаалтын хөлсний 50 хувийг хөнгөлсөн;

	б/хиймэл хөлтэй буюу хөлгүй, гаргүй хүмүүсийг аймгийн төв, хотын дотор нийтийн үйлчилгээний автобусанд үнэгүй үйлчлэх болов. 

	4. Хөвсгөл, Төв аймагт тус бүр 100 ортой аймаг дундын асрамжийн газрыг 1975 онд байгуулж ажиллуулсан. 

	5. Улаанбаатар хотын Өндөр настны зөвлөлийн дэргэдэх эмнэлгийн зөвлөгөө өгөх кабинетыг өргөтгөж, өндөр настныг чийрэгжүүлэх эмчилгээ хийх гериатерийн амбулаторийг 1976 онд байгуулсан. 

	6. Хараагүй хүмүүсийн хөдөлмөр сургалтын конторыг хуванцар товч, төрөл бүрийн хайрцаг, уут, шилний бөглөө хийх, тор сүлжих зэрэг чиглэлээр зохион байгуулахаар шийдвэрлэсэн. 

	Сайд нарын Зөвлөлийн 1974 оны наймдугаар сарын13˗ны өдрийн 305 дугаар тогтоолоор урлал, төмөрлөг эдлэлийн комбинатын хараагүй хүмүүсийн хөдөлмөр сургалтын цехийг Улсын нийгэм хангамжийн газрын харьяанд шилжүүлж, хараагүй хүмүүсийн хөдөлмөр, сургалтын контор болгон өргөтгөсөн. 

	Сайд нарын Зөвлөлийн 1979 оны 12 дугаар сарын 19˗ний өдрийн 399 дүгээр тогтоолоор Өндөр настны зөвлөлийн үлгэрчилсэн дүрмийг баталсан. 

	Дүрэмд Өндөр настны зөвлөлийн зорилтыг нам, улс, олон нийтийн байгууллагад ажиллаж байгаад өндөр насны тэтгэвэрт гарсан хүмүүсийн хөдөлмөрийг нэгтгэж, төмс, хүнсний ногоо, цэцэг, жимс, жимсгэнэ тарих, гахай, шувуу, туулай өсгөх, зөгий үржүүлэх, байгалийн баялаг, үйлдвэрлэлийн хаягдал, стандартын бус материал, түүхий эд, элдэв нөөц, бололцоог ашиглах замаар өргөн хэрэглээний зүйл үйлдвэрлэх, зарим үйлчилгээний ажил гүйцэтгэх, өндөр настны дунд соёл, хүмүүжлийн ажил зохиох, тэдэнд материалын болон сэтгэл санааны дэмжлэг туслалцаа үзүүлэх, залуу үеийг хөдөлмөрч дайчин уламжлалаар хүмүүжүүлэхэд өндөр настныг зохион байгуулалттай оролцуулах явдал мөн гэж тодорхойлсон. 

	Аймаг, хот, район, зарим сумдад өндөр настны 50 шахам зөвлөл ажиллаж, түүнд өндөр настан 4, 3 мянган хүн ажиллаж, жилд дунджаар 8˗10 сая төгрөгийн бүтээгдэхүүн үйлдвэрлэж байв. 

	Сайд нарын Зөвлөлийн 1980 оны 3 дугаар сарын 15˗ны өдрийн 273 дугаар тогтоолоор хараагүй хүмүүсийн хөдөлмөр сургалтын конторыг үйлдвэр болгон өргөтгөж, 1980 оны 10 дугаар сарын 1˗нэс эхлэн аж ахуйн тооцооны үндсэн дээр ажиллуулахаар шийдвэрлэсэн. 

	Сайд нарын Зөвлөл 1980 оны 5 дугаар сарын 9˗ний өдөр “Протез, ортопедийн хэрэгслийн үнийн тухай” 167 дугаар тогтоол гаргасан. Тогтоолоор:

	1. Гар, хөлийн болон ажлын протез, ортопедийн хэрэгсэл, ортопедийн их гажиг засах гутал, ботинкийг 16 хүртэл насны хүүхдэд үнэ төлбөргүй олгох болов. 

	2. Ердийн өвчин, үйлдвэрлэлийн ослын улмаас тахир дутуугийн I, II группт орсон хүмүүст гар, хөлийн болон ажлын протез, ортопедийн хэрэгсэл, ортопедийн гажиг засах гутал, ботинкийг анх удаад үнэ төлбөргүй, эдэлгээний хугацаа дуусаж солиход 50 хувийн хөнгөлөлттэй үнээр олгож байх боллоо. 

	Сайд нарын Зөвлөл 1981 оны 9 дүгээр сарын 11˗ний өдөр “Тахир дутуу хүмүүст хөнгөлөлт үзүүлэх, тэдний ажиллах нөхцөлийг сайжруулах зарим арга хэмжээний тухай” тогтоол гаргав. Тогтоолоор:

	1. Улсад 15˗аас доошгүй жил ажилласан, бүрэн хараагүй хүмүүст магнитофоныг нэг удаа 50 хувийн хөнгөлөлттэй үнээр, 15˗аас доошгүй жил ажилласан сонсголын бэрхшээлтэй хүмүүст сонсголын аппаратыг нэг удаа үнэгүй олгох болжээ. 

	2. Улаанбаатар, Дархан, Эрдэнэт хот, аймгийн төвд байнга оршин суудаг хараагүй хүмүүст өөрийн нь зардлаар телефон тавьж өгөх болов. 

	БНМАУ, ЗСБНХУ (хуучин нэрээр)˗ын хооронд нийгэм хангамжийн салбарт хамтран ажиллах тухай хэлэлцээр 1981 оны 4 дүгээр сарын 6˗ны өдөр байгуулагдсан. Энэхүү хэлэлцээр нь хэлэлцэн тохирогч талуудын хууль тогтоомжоор иргэдэд үзүүлж байгаа буюу үзүүлэх нийгэм хангамжийн бүх төрлийг хамаарахаар заасан. Үүнд:

	1. Нутаг дэвсгэр дээрээ байнга оршин суугаа иргэдийг нийгэм хангамж болон хөдөлмөрийн харилцааны бүх асуудлаар өөрийн иргэдийн адилаар үзнэ. 

	2. Нийгэм хангамжийг хэрэгжүүлэхэд тухайн иргэний оршин суугаа талын хууль тогтоомжийг баримтална. 

	3. Нийгэм хангамжийн тусламж үзүүлэх тухай хүсэлт тавьсан иргэний оршин суугаа талын эрх бүхий байгууллагууд нийгэм хангамжийг хэрэгжүүлнэ. 

	4. Тэтгэвэр, тэтгэмж тогтооход хоёр талын хоёуланд нь нутаг дэвсгэр дээр ажилласан бүх хугацаа, түүний дотор хөнгөлөлттэй нөхцөл, хэмжээгээр тэтгэвэр тогтоох хугацааг оруулан тооцно. 

	5. Аль нэг талын нутаг дэвсгэрээс нөгөө талын нутаг дэвсгэрт шилжин суурьшсан иргэд улсын зохих мэргэжлийн ба түүнтэй адилтгах албан тушаалын ажилтны дундаж цалингаас тогтооно. 

	6. Аль нэг талын нутаг дэвсгэрээс нөгөө талын нутаг дэвсгэрт шилжин суурьшсан иргэд шилжин суурьшсаны дараа ажилласан бол тэтгэврийн хэмжээг авсан цалингаас нь бодож тогтооно. 

	7. Аль нэг талын нутаг дэвсгэрт байнга оршин суугаа иргэдэд монголын тэтгэмж, түүний дотор хөдөлмөрийн чадвараа түр алдсаны, хүүхдийн арчилгаа, тэжээлийн болон олон хүүхэдтэй эхчүүдийн, жирэмсний ба амаржсаны, хүүхэд төрүүлсний тэтгэмжийг тухайн иргэний байнга оршин суугаа эрх бүхий байгууллагаас өөрийн хууль тогтоомжийн дагуу тогтоож олгоно. 

	8. Аль нэг талын нутагт оршин суугаа нөгөө талын иргэнд өөрийн иргэдийн адилаар эмнэлгийн тусламж үзүүлнэ. 

	9. Нөгөө талын нутаг дэвсгэрт түр буюу байнга ажиллуулахаар явуулсан агаарын, усан, хуурай замын тээврийн ажилтан, мөн түүнчлэн хувь нийлүүлсэн, хамтын үйлдвэрийн ба бусад байгууллагын ажилтнууд, тэдний гэр бүлийн хүмүүсийн нийгэм хангамжийг тохоон томилогч улсын хууль тогтоомжоор хэрэгжүүлнэ. 

	10. Байнга оршин суугаа нөгөө талын иргэдэд тусламж, бусад хангамж зайлшгүй шаардагдвал эрх бүхий байгууллагууд өөрийн иргэдэд тогтоосон нөхцөл, хэмжээгээр шаардагдах тусламж, хангамжийг үзүүлнэ. Энэ нь өндөр настан, тахир дутуу хүмүүсийг асрамжийн газарт асрах явдалд нэгэн адил хамаарна. 

	11. Нийгэм хангамжийг хэрэгжүүлэхтэй холбогдсон зардлыг хангамж үзүүлэгч тал гаргана. 

	12. Хэлэлцэн тохирогч талууд нийгэм хангамжийг хэрэгжүүлэх асуудлаар хамтран ажиллана. 

	Энэхүү хэлэлцээрийн үндсэн дээр ОХУ˗аас Монголд байнга оршин суугчид, мөн Монгол улсаас ОХУ˗д болон хамтын нөхөрлөлийн улсуудад байнга оршин суугаа Монгол улсын харьяат нэлээд тооны иргэдэд тухайн орны хууль, тогтоомжийн дагуу тэтгэвэр тогтоогдон олгогдож байгаа юм. 

	 

	Ардын Их Хурлын Тэргүүлэгчдээс 1981 оны 12 дугаар сарын 31˗ний өдөр Гитлерийн Германыг эсэргүүцсэн Зөвлөлтийн ард түмний аугаа эх орны дайнд оролцогчдод зарим нэмэгдэл, хөнгөлөлт үзүүлэх тухай” 443 дугаар зарлиг гаргасан. Зарлигаар:

	1. Гитлерийн Германыг эсэргүүцсэн Зөвлөлтийн ард түмний аугаа эх орны дайнд оролцож явсан, Монгол Улсад байнга оршин суугаа ЗСБНХУ˗ын харьяат бүх иргэдэд тэдний авч байгаа тэтгэвэр, цалин дээр нь сар бүр 60 төгрөгийн нэмэгдэл олгох болсон. 

	2. Улсын Бага Хурлын Тэргүүлэгчдийн 1944 оны 9 дүгээр сарын 11˗ний өдрийн 69 дүгээр тогтоолоор заасан тэтгэврийн хэмжээг хоёр дахин нэмэгдүүлсэн;

	3. Эх орны дайнд оролцсон, Монголд байнга оршин суугаа Зөвлөлтийн харьяат тахир дутуу иргэдийн эдэлж буй хөнгөлөлтийг нэмэгдүүлж өргөтгөсөн. Үүнд:

	а) хот, суурин газарт таксинаас бусад нийтийн тээврийн хэрэгслээр үнэгүй зорчих;

	б) тус улсын амралт, сувиллын газарт жилд нэг удаа 21 хүртэл хоног үнэ төлбөргүй амарч сувилуулах;

	в) гар, хөлийн болон ажлын протез, сонсгол, дуу авианы аппарат, их гажиг засах гутал, ботинк, ортопедийн хэрэгслийг үнэ төлбөргүй олгох, шүдний протезийг үнэт металлаас бусад эдлэлээр үнэгүй хийж байх;

	г) төмөр замын дагуу оршин суугаа газраас Улаанбаатар хот хүртэл жилд нэг удаа төмөр замаар үнэ төлбөргүй зорчих;

	д) эх орны дайнд оролцож явсан Монгол Улсын харьяат иргэдэд энэ зарлигт заасан болон Улсын Бага Хурлын Тэргүүлэгчдийн 1944 оны 9 дүгээр сарын 11˗ний өдрийн 69 дүгээр тогтоолд заасан хөнгөлөлтүүдийг давхар эдлүүлэх болсон. 

	 

	Нийгэм хангамжийн байгууллагуудын үйлчилгээг сайжруулах, үйл ажиллагааг боловсронгуй болгох нэг үндсэн зорилт нь материаллаг баазыг бэхжүүлэх явдал байв. 

	Хараагүй хүмүүсийн аж байдлыг дээшлүүлэх, тэднийг хөдөлмөрлөх бололцоогоор хангахад улс ихээхэн анхаарал тавьсан. Хараагүй хүмүүсийн хөдөлмөр сургалтын үйлдвэр нь худалдаа үйлчилгээний зориулалт бүхий полиэтилин, цаасан уут хийх, янз бүрийн хуванцар товч цэвэрлэх зэрэг ажлыг хийхийн хамт цөөхүүл хөгжмийн хамтлаг байгуулж ажиллуулж байлаа. Хараагүй хүмүүсийн хөдөлмөр, сургалтын үйлдвэрийн үйлдвэрлэл, соёлын төв, 48 айлын орон сууц, хоолны газар, 75 хүүхдийн цэцэрлэгийн барилгууд баригдаж ашиглалтад орсноор жилд 4, 5 сая төгрөгийн бүтээгдэхүүн үйлдвэрлэж, 3, 4 сая төгрөгийн бүтээгдэхүүн борлуулж, хагас сая төгрөгийн ашигтай ажиллаж, хараагүй, тахир дутуу 160˗аад хүний ажиллах амьдрах таатай нөхцөл бүрдэж, амьжиргаа нь дээшилж, хөдөлмөрийн бүтээмж нь өсөв. 

	Протезийн үйлдвэрийн нэг сая шахам төгрөгийн өртөг бүхий шинэ барилгыг барьж ашиглалтад оруулсан. Тахир дутуу хүмүүст мэргэжил эзэмшүүлэх байнгын курсийг хичээллэх, дадлага хийх, суух тохилог байр, хоолны газартай болгож материаллаг баазыг бололцооны хэрээр бэхжүүлснээр хараагүй, дүлий, тахир дутуу иргэдийг 6˗20 сарын хугацаагаар сургаж, нягтлан бодогч, бичээч, оёдолчин, полиэтилин, цаасан уут наах мэргэжил эзэмшүүлж олон зуун хүн төгссөний ихэнх нь улс ардын аж ахуйн салбаруудад мэргэжлийнхээ дагуу үр бүтээлтэй ажиллаж байв. 

	Асран тэтгэх төрөл садангүй, бие даан амьдрах орлогогүй өндөр настан, тахир дутуу иргэдийг асран халамжлах тохилог орчин бүрдүүлэхэд улсаас ихээхэн анхаарал тавьсан. 

	Батсүмбэрийн асрамжийн газрын 150 ортой асруулагчдын гурван давхар байр, эмнэлэг, хоолны газар, гаржийн цогцолбор, Ховд, Увс аймгийн 40˗100 ортой асрамжийн газрын шинэ барилга улсын хөрөнгө оруулалтаар баригдаж, шинээр байгуулагдсан аймаг дундын Төв аймгийн Өнжүүл, Хөвсгөл аймгийн Бүрэнхан дахь асрамжийн газарт татан буугдсан сумдын төвийн эмнэлэг, захиргааны конторын барилгуудыг балансаас баланст шилжүүлж засварлан тохижуулж, 

	Баян˗Өлгий аймгийн асрамжийн газрыг орон нутгийн нөөц бололцоог ашиглах замаар барилгажуулсан. 

	Эдгээр арга хэмжээний үр дүнд:

	+ Нийгэм хангамжийн зарлага 1960 оны гүйцэтгэлээс 1970 онд 9. 6, 1980 онд 27. 8, 1990 онд 53. 4 дахин тус тус өслөө. Өөрөөр хэлбэл мөн хугацааны улсын төсвийн зарлагын өсөлтөөс улсын нийгэм хангамжийн зарлага 7. 7, 23. 8, 46. 7 дахин их хурдацтайгаар нэмэгдсэн байна. 

	+ Нийгэм хангамжийн зарлагын улсын төсвийн зарлагад эзлэх хувь 1960 оныхоос 1970 онд 4. 3, 1980 онд 6. 3, 1990 онд 7. 3 дахин тус тус өссөн байлаа. 

	Энэ нь улсын нийгэм хангамжийн арга хэмжээнд төрөөс үнэхээр их хөрөнгө зарцуулж байгааг харуулж байгаа юм. 

	 

	Энэ тухайгаа ах минь дурсахдаа: 

	“Нийгэм хангамжийн үйлчилгээ нь хүний төлөө төрийн энэрэнгүй халамжийг үзүүлдэг болохоор нэр хүндтэй, ажил нь бүтэмжтэй, олон түмний зүгээс урам хайрыг хүлээж байдаг учир энэрэн хайрлах сэтгэлээр эелдэг харилцаж байх нь чухал. 

	Улсын нийгмийн даатгал, нийгэм хангамжийн ажлын онцлог нь хүн амын хамгийн өрөвдөлтэй хэсэг болох сульдаж доройтсон өндөр настан, нялхас, тахир дутуу болон асарч хандах төрөл садангүй, өмсөх зүүх, хоол хүнсээр дутагдаж гачигдан бухимдсан хүмүүстэй харилцаж ажилладаг учраас хамгийн гол нь тэдэнтэй энэрэн хайрлах сэтгэлээр эелдэг зөөлөн харилцаж, хэлж ярьсан, хүссэн зүйлийг нь маш анхаарал тэвчээртэй сонсож цаг алдалгүй шийдвэрлэж амьдралд нь дэмжлэг туслалцаа үзүүлэх явдал байдаг юм. 

	Энэ учраас нийгмийн даатгалын ажилтан нэг талаараа улс нийгэм, төр засгийн өмнө үнэхээр хариуцлагатай бөгөөд нэр хүндтэй үүрэг гүйцэтгэж байгаа, нөгөө талаар ядарч зүдэрсэн хүмүүст амьдрал залгуулж байгаа буянтай чухал ажил үйлс бүтээгчид билээ. 

	Нийгэм хангамжийн байгууллагад ажиллаж байсан он жилүүдэд энэ байгууллагын ажил асуудал нь цэгцэрч жигдрэн эрх зүй, зохион байгуулалт, санхүү, боловсон хүчний хувьд бэхжиж чадсан юм. 

	Миний хувьд энэ байгууллагыг байгуулах, бэхжүүлэхэд биеэр оролцож явсны хувьд улс хоршооллын тэтгэвэр, тэтгэмжийн хууль, эрх зүйн бусад актыг боловсронгуй болгож шинэчлэх, аймаг, хотын болон дүүргийн нийгэм хангамжийн хэлтэс бий болгох, хараагүй, дүлий иргэдийн нийгэмлэг байгуулах, хараагүй хүмүүсийн хөдөлмөр, сургалтын үйлдвэр, клуб, гуанз, цэцэрлэг, орон сууцны болон протезийн үйлдвэрийн барилгуудыг бариулж ашиглалтад оруулах, тахир дутуу хүмүүст мэргэжил, дадлага олгох, сургалт зохион байгуулах, Төв аймгийн Өнжүүл, Хөвсгөл аймгийн Бүрэнхаан, Баян˗Өлгий аймгийн Буянт дахь улсын асрамжийн газар, Батсүмбэр дахь улсын асрамжийн газруудыг байгуулах, Батсүмбэр дахь улсын асрамжийн газрын иж бүрэн барилгыг бариулах ажилд оролцож хөөцөлдөж явснаа санахад буянтай үйлс бүтээжээ гэж бодож явдаг юм. Нийгмийн халамжийн байгууллага аливаа асуудлыг зөв шуурхай шийдвэрлэж байхгүй бол цаана нь ямар нэгэн зовж зүдэрсэн хүний амьдрал хохирч байдгийг онцгой анхаарч эрхэлсэн ажилдаа хариуцлагатай, идэвх санаачилгатай үргэлж шинийг эрэлхийлж ажиллах нь чухал гэдгийг залгамж үедээ захиж хэлье” хэмээн ярилцлага өгчээ. (“Амар байна уу” сонины 1887 оны №3)

	 


ХАМТ АЖИЛЛАЖ БАЙСНАА ЭРГЭН ДУРСАХУЙ

	 

	Д. Ванданмагсар (НДЕГ˗ын хэлтсийн дарга)

	 

	Намайг 1965 онд дээд сургууль төгсөөд Хөдөлмөр, цалин хөлсний Улсын Хороонд томилогдон ирэхэд Л. Пүрэвдорж гуай орлогч даргаар ажиллаж байлаа. Миний бие энэ үеэс эхлэн Пүүжий (бид тэгж нэрлэдэг байлаа) даргатай 22 жил ажиллаж байсны дотор есөн жилд нь шууд удирдлагад нь ойр дотно ажиллаж байсан. Л. Пүрэвдорж гуайг хөдөлмөр, цалин хөлсний улсын хорооны орлогч дарга бөгөөд улсын нийгэм хангамжийн газрын даргаар 1974˗1979 онд улсын нийгэм хангамжийн ерөнхий газрын нэгдүгээр орлогч даргаар 1979˗1983 онд ажиллаж байхад нь би мөн газарт төлөвлөгөө, санхүүгийн хэлтсийн даргаар ажиллаж байв. 

	Шинэ тутам байгуулагдсан улсын нийгэм хангамжийн газрыг Пүүжий дарга тэргүүлж байхдаа ахмад болон дээд сургууль төгссөн залуу боловсон хүчнээр бэхжүүлж, бие биеэсээ суралцаж, харилцан тусалж дэмжин гар нийлж ажиллан, ажилтан бүр ажлаа сайн гүйцэтгэдэг болгосны үр дүнд газар маань богино хугацаанд үйлчлүүлэгчид, хамтран ажиллагч байгууллагуудын дотно танил, нэр хүндтэй байгууллага болж чадсан нь тэнд ажиллагсад болон байгууллагыг удирдаж байсан хүмүүсийн хүчин зүтгэл чармайлттай холбоотой юм. 

	Бидний мэддэг Пүүжий дарга маань намхан нуруутай, шаравтар царайтай, монхор хамартай, алиа хошин үгтэй, аливаа асуудалд туйлшралгүй шударга зарчимч байдлаар ханддаг, найр наадмын үед ардын болон зохиолын дууг эвлэгхэн аялчихдаг, шатар, даалуу, хөзөр тоглох дуртай, их нийтэч хүн байсан. 

	Пүүжий дарга өндөр настан, нялхас, тахир дутуу болон асран хандах төрөл садангүй, өмсөх зүүх, хоол хүнсээр дутагдаж гачигдан бухимдсан эмзэг бүлгийн хүмүүстэй харилцахдаа тэдэнтэй энэрэн хайрлах сэтгэлээр эелдэг зөөлөн харилцаж, хэлж ярьсан, хүссэн зүйлийг нь маш анхааралтай, тэвчээртэй сонсож, цаг алдалгүй шийдвэрлэж амьдралд нь дэмжлэг туслалцаа үзүүлэхийг их л чухалчилдаг байж билээ. 

	Пүүжий дарга хүний хувьд эгэл даруу, өрөвч зөөлөн сэтгэлтэй, хүнд туслахыг эрхэмд үздэг, аливаа хүнийг их, бага, хөгшин, залуу, дарга, цэрэг, эрэгтэй, эмэгтэй гэж ялгаварлахгүй энгийн ижил харилцдаг байсан нь ийнхүү харилцахад нь нөлөөлдөг байсан биз ээ. 

	Даргын маань аливаа асуудалд буйр суурьтай ханддаг, мэдлэг, дадлагыг нь харахад хуучин цагийн бичгийн, төрийн түшээ хүн ийм л байдаг байх гэсэн бодол аяндаа төрдөг сөн. 

	Миний хувьд Пүрэвдорж гуайтай олон жил хамт ажиллахдаа энэ аугаа бичгийн хүнээс их зүйлийг сурсны буянд одоо хүртэл алба хашиж, ажил хийсээр яваа даа баярлаж явдаг юм. 

	Пүүжий дарга хүнийг загнана, хараана гэж ер үгүй, тэгсэн мөөртлөө удирдлагад нь ажилладаг ажилтнууд, ярьж хэлсэн, өгсөн үүрэг даалгаврыг ямар ч шахалт шаардлагагүйгээр биелүүлж байдаг онцлогтой. Гэхдээ бас хатуудаа хатуу, хэнийг ч, хаана ч шүүмжилнэ, хатуу шаардлага ч тавина. Үнэнийг хэлдэг болохоор шүүмжлүүлсэн хүмүүс дургүйцэж өөрийг нь муулаад яваа хүнтэй би ер нь тааралдаж байсангүй. 

	Пүүжий дарга нам, төрөөс хариуцаж даалгасан ажил үүргийг сайн гүйцэтгэдэг, ажилсаг, хөдөлмөрч, нөр их эрч хүчээр ажилладаг төрийн түшээ байлаа. Энд би хамт ажиллаж байсан улсын нийгэм хангамжийн газрын даргын үед санаачилж, идэвхтэй оролцож гүйцэтгэсэн зарим ажлыг жишээ болгон дурдъя. 

	Тэр бээр нийгэм хангамжийн эрх зүйн шинэчлэлд их анхаарал тавьж ажилласан даа. Тухайлбал:

	— 1958 онд батлагдсан Монгол Улсын тэтгэврийн хуульд хэд хэдэн удаа нэмэлт өөрчлөлт оруулсан. 

	— Төрөлхийн тахир дутуу буюу хөдөлмөрийн насанд хүрээгүй байхдаа тахир дутуу болсны улмаас нийгэмд хөдөлмөрлөх боломжгүй болсон хүмүүст сар бүр байнгын тэтгэмж олгох болсон. 

	— Тахир дутуу болсон ажилчин, албан хаагчид, тэжээгчээ алдагсдын гэр бүлийн хөдөлмөрийн чадваргүй хүмүүст олгох тэтгэврийн хэмжээг 15 хувиар нэмэгдүүлсэн. 

	— Хөдөө аж ахуйн нэгдлийн гишүүдийн тэтгэврийн хууль батлагдаж, хөдөө аж ахуйн нэгдлийн гишүүдийн тэтгэврийн хэмжээг улсын тэтгэврийн хангамжид хамааруулж, тэдний өндөр насны тэтгэврийн хэмжээг дунджаар 50 хувиар нэмэгдүүлсэн. 

	— Улсын тэтгэврийн хууль батлагдсантай холбогдуулж Монгол Улсын Сайд нарын Зөвлөлийн тэтгэврийн хуулийг биелүүлэх зааврыг улам боловсронгуй болгож батлуулсан. 

	— Нийгэм хангамжийн үйлчилгээг өргөтгөх, материаллаг баазаар бэхжүүлэх, энэ үйлчилгээнд хамрагдагсдын аж байдлыг дээшлүүлэхэд чиглэгдсэн нэлээд олон арга хэмжээг боловсруулж шийдвэрлүүлэн хэрэгжүүлсэн. 

	— Төв аймгийн Батсүмбэр, Хөвсгөл аймгийн Бүрэнханд 100 ортой асрамжийн газар байгуулагдсан. Эдгээр асрамжийн газарт татан буугдсан сумын төвийн эмнэлэг, захиргааны конторын барилгуудыг шилжүүлэн засварлаж тохижуулж эзэмшүүлсэн. 

	— Батсүмбэрийн асрамжийн газрын 150 ортой асруулагчдын 3 давхар байр, эмнэлэг, хоолны газар, гарааж, Ховд, Увс аймгийн 40˗100 ортой асрамжийн газрын шинэ барилгыг улсын хөрөнгө оруулалтаар бариулж ашиглалтад оруулсан. 

	— Хараагүй хүмүүсийн хөдөлмөр, сургалтын, үйлдвэрийн үйлдвэрлэл, сургалт, соёлын төв, 48 айлын орон сууц, хоолны газар, 75 хүүхдийн цэцэрлэгийн барилгууд улсын хөрөнгө оруулалтаар баригдаж ашиглалтад орсноор жилдээ 4, 5 сая төгрөгийн бүтээгдэхүүн үйлдвэрлэж, 3, 5 сая төгрөгийн бүтээгдэхүүн борлуулж, хагас сая төгрөгийн ашигтай ажиллаж, хараагүй, тахир дутуу 160˗аад хүний ажиллах, амьдрах таатай орчин бүрдэж амьжиргаа нь дээшилсэн. 

	— Протезын үйлдвэрийн нэг сая төгрөгийн өртөг бүхий хоёр давхар шинэ барилгыг бариулж ашиглалтад оруулсан. 

	— Тахир дутуу хүмүүст мэргэжил эзэмшүүлэх байнгын курсийг 1976 онд байгуулж, хичээллэх, дадлага хийх, суух тохилог байр, хоолны газартай болгож материаллаг баазыг бололцооны хирээр бэхжүүлснээр хараагүй, дүлий, тахир дутуу иргэдийг 6˗20 сарын хугацаагаар сургаж нягтлан бодох, бичээч, оёдолчин, гялгар цаасан уут наах мэргэжил эзэмшүүлж олон зуун хүн төгссөний ихэнх нь улс ардын аж ахуйн салбарт мэргэжлийнхээ дагуу үр бүтээлтэй ажиллаж байв. 

	— Сайд нарын Зөвлөл 1975 онд “Нийгэм хангамжийн талаар авах зарим арга хэмжээний тухай” тогтоол гаргасан. 

	— Сайд нарын Зөвлөл 1980 онд хараагүй хүмүүсийн хөдөлмөр сургалтын конторыг өргөтгөж үйлдвэр болгон өргөтгөсөн. 

	— Сайд нарын Зөвлөл 1981 онд “Тахир дутуу хүмүүст хөнгөлөлт үзүүлэх, тэдний ажиллах нөхцөлийг сайжруулах зарим арга хэмжээний тухай” тогтоол гаргасан. 

	— Сайд нарын Зөвлөл 1979 онд “Нийгэм хангамжийн ажлын зохион байгуулалтыг сайжруулах зарим арга хэмжээний тухай” тогтоол гаргасан. 

	Уг тогтоолоор хөдөлмөр, цалин хөлсний улсын хорооны харьяа улсын нийгэм хангамжийн газрыг Улсын нийгэм хангамжийн ерөнхий газар болгон өргөтгөн зохион байгуулав. 

	— ”Тэтгэвэрт гарсан өндөр настныг анхааран халамжлах, нийгэмд тустай хөдөлмөр хийх гэсэн тэдний санаачилгыг дэмжих тухай” МАХН˗ын Төв Хорооны Улс Төрийн Товчооны тогтоол 1979 онд гарсан. Мөн онд Сайд нарын Зөвлөл “Өндөр настны зөвлөлийн дүрэм”˗ийг баталсан. 

	Эдгээр тогтоол нь өндөр настнуудын урам зориг, идэвх санаачилгыг бадраасан эх орноо хамгаалах, аж ахуй, соёлыг хөгжүүлэх, нэр хүндтэй үйл хэрэгт бүхий л ухамсарт амьдралаа зориулж байгаад өндөр насныхаа тэтгэвэр авч гавьяаны амралтад гарч буй ахмад буурлуудыг нам, улс, олон нийт, үйлдвэр, аж ахуй, соёл гэгээрлийн бүх шатны байгууллагаас хэрхэн яаж анхаарч халамжлах, дээдлэн хүндэтгэх, тэдний ажил амьдралын арвин баялаг туршлагаас залгамж үеийг суралцуулах тодорхой арга замыг зааж тогтоосонд гол ач холбогдол нь оршиж байв. 

	Тэтгэвэрт байгаа өндөр настны улс нийгэмдээ ашиг тустай хөдөлмөр эрхлэх гэсэн эрмэлзэл, ялангуяа сайн дурын үүсгэл санаачилгаар бий болсон өндөр настны зөвлөлүүдийн ажил, үйлдвэрлэлд аймаг, сум, районы гүйцэтгэх захиргааны бүх шатны дэмжлэг туслалцаа үзүүлэн тодорхой удирдлагаар хангаж ажиллахыг үүрэг болгосон. 

	Өндөр настны зөвлөл байгалийн баялаг, үйлдвэрлэлийн хаягдал, стандартын бус материал ашиглаж, хөдөлмөрчид болон албан байгууллагын хэрэгцээт зүйлүүдийг үйлдвэрлэж юмхнаар юм хийж нөөц бололцоо ашиглаж байсан нь залгамж үеийнхэнд хөдөлмөрийн үлгэр дуурайл болж байлаа. 

	Аймаг, хот, район томоохон суманд өндөр настны зөвлөлд өндөр настан 4. 3 мянган хүн ажиллаж, жилд дунджаар 8˗10 сая төгрөгийн бүтээгдэхүүн үйлдвэрлэж байв. 

	Асрамжийн газруудад мал, гахай, тахиа үржүүлэх, төмс хүнсний ногоо тариалах ажлыг эрчимтэй зохион байгуулж ажиллуулснаар мах, сүү, хүнсний ногооны дотоодын хэрэгцээнийхээ 70˗ 80 хувийг туслах аж ахуйгаасаа хангадаг байсан. 

	Нам, төрөөс авч хэрэгжүүлсэн эдгээр арга хэмжээний дүнд тэтгэвэр, тэтгэмж авагчдын тоо 200 гаруй мянга болж өсөв. Нийгэм хангамжийн арга хэмжээнд улсын төсвөөс зарцуулсан хөрөнгийн хэмжээ 1985 онд 576. 3 саяд хүрч 1975 оныхоос 2. 0 дахин өгчээ. 

	Пүүжий дарга хамт ажиллагчдынхаа нийгмийн асуудалд их анхаарч ажилладаг байв. 

	Хөдөлмөр, цалин хөлсний улсын хорооны орлогч даргаар ажиллаж байхдаа Улсын төлөвлөгөөний комисстой хамтарч хотын ойролцоох ой, мод, ус, ургамал жигдэрсэн үзэсгэлэнт сайхан “Баянбулаг” хэмээх газарт зуслангийн газар авч, хороонд 30˗аад байр, улсын нийгэм хангамжийн газарт 10 байр бариулсан. 

	Энэхүү зуслан нь дэлгүүр, хүүхдийн цэцэрлэгт усаа крантаар айлуудын гадуур урсгадаг. Айлууд дэргэдэх крантаа онгойлгоод л усаа авдаг, засмал замтай үлгэр жишээ зуслан болж өргөжсөн. 

	Пүүжий дарга хамт олондоо болон нам, төрийн удирдах хүмүүсийн дунд их нэр хүндтэй ажилтан байсан юм. Өөрийнх нь ярьсан нэгэн дурсамж санаанаас ер гардаггүй сэн. 

	1979 онд МАХН˗ын Төв Хорооны Улс Төрийн Товчооны хурлаар “Нийгэм хангамжийн ажлын зохион байгуулалтыг сайжруулах талаар авах зарим арга хэмжээний тухай” асуудлыг хэлэлцэхэд улсын нийгэм хангамжийн газрыг ерөнхий газар болгон өргөтгөхөөр төсөлд тусгагдсан заалт хасагдахаар яригджээ. 

	Хурлын төгсгөлд Пүрэвдорж гуай Д. Моломжамц, Н. Жагварал дарга нарт хандаж хоёр даргын гараас нь бариад би ч их дутагдалтай хүн, та хоёр дарга ч бүүр их дутагдалтай байна гээд түр саатан суухыг урихад гарахаар завдаж явснаа тэд ихэд гайхан, эргэж суугаад яриаг нь их л анхааралтай сонсжээ. Энэ салбарын ажлыг ойлгуулж чадаагүй нь мөхөс миний буруу, үүнээс болж та хоёр дарга ч сайн ойлгосонгүй, ажил хохирох боллоо гээд нийгэм хангамжийн ажлын хүрээ өргөжиж, гүйцэтгэх үүрэг нэмэгдэж байгааг баримт түшиглэн ярьж танилцуулжээ. Д. Моломжамц дарга (хурал даргалсан) хуралд асуудал оруулсан хүмүүст хандаж “Улс төрийн товчооны тогтоол бэлэн болмогц надад танилцуулаарай” гэжээ. Уг тогтоолд нийгэм хангамжийн байгууллагын ажлын хүрээ, гүйцэтгэж буй үүрэг нэмэгдэж байгааг харгалзан улсын нийгэм хангамжийн газрын бүтэц, орон тоог хянаж үзэхийг Сайд нарын Зөвлөлд даалгах заалтыг Д. Моломжамц дарга өөрийн гараар бичиж нэмэлт оруулсан байна. Энэ заалтын үндсэн дээр Сайд нарын Зөвлөл Улсын нийгэм хангамжийн Ерөнхий Газар болгон өөрчлөн зохион байгуулж, дүрмийг нь шинэчлэн баталсан юм. 

	Бас нэгэн үйл явдлыг дурсахгүй байхын аргагүй. Намайг 1960˗аад оны дундуур гадуур ажилтай явж байтал манай хорооны нарийн бичгийн дарга хойноос дуудуулаад “МУИС˗ийн ректор Ж. Батмөнх утсаар яаралтай ярь” гэв. Эргэж очоод түүнтэй ярьтал “Тэр монхорт (Пүрэвдорж гуайг тэгж дууддаг байв. ( хятад сургуулийн байрыг Монгол арван жилийн дунд сургуульд шилжүүлэх шийдвэр өнөө маргаашгүй гарах гэж байгааг болиулж, спорт заал байхгүй, барилгын өргөтгөл хийх газаргүйг харгалзан үзэж манай сургуулийн мэдэлд шилжүүлэхийг багш нь шавьдаа үүрэг болгож байгааг одоохон хэлээрэй. Би түүнийг олж чадахгүй байна” гэлээ. 

	Энэ үед Пүрэвдорж гуай ХЦХУХ˗ны орлогч даргаар ажиллаж байв. Тэр урьд нь хятад ажилчдын хэрэг эрхлэх товчооны даргаар ажиллаж, тэднийг ирүүлж Монгол улсын бүтээн байгуулалтад оролцуулах хэлэлцээр байгуулах, хэрэгжүүлсэн ажилд нь хяналт тавих, тухайн үед хятадын мэдэлд байсан барилга байгууламжийг Монголын талд шилжүүлэх ажлыг хариуцаж байсан юм билээ. Миний бие захирлынхаа даалгаврыг Пүрэвдорж даргадаа тэр даруйд нь дамжуулж амжсан. Төдий удалгүй Засгийн газрын тогтоол гарч, хятад дунд сургуулийн барилгыг МУИС˗ийн мэдэлд шилжүүлсэн юм. 

	Одоо энэ барилгад Эдийн засгийн дээд сургууль 40 гаруй жил үйл ажиллагаагаа явуулж байна. 

	Пүүжий дарга эмзэг хэсгийн иргэдтэй их л дотно харилцдаг байсны нэг жишээг дурсъя. 

	Пүрэвдорж гуай хараагүй, дүлий иргэдийн нийгэмлэгийн даргын хувиар өөрөө биечлэн хөөцөлдөж нэлээд хэдэн хараагүй иргэдийг төрийн одон, медалиар шагнуулсан юм. 

	Тэдний нэг нь болох хараагүй хүмүүсийн хөдөлмөр˗сургалтын үйлдвэрийн ажилчин Чойжил гуай манай газрын удирдлагыг одонгийн цайллагадаа уриад заавал ороорой гэсний дагуу Пүүжий бид хэд очлоо. Пүүжий дарга үг хэлж баяр хүргээд дуу дуулж хөгжөөсөн бөгөөд Чойжил гуай болон гэр бүлийнхэн нь төрийн түшээд ирлээ гэж баяр хөөр болж байж билээ. Ер нь жирийн ажилчин, тэр дундаа хараагүй айлд удирдах хүмүүс ордоггүй байсан болохоор аргагүй байсан биз ээ. 

	Пүүжий дарга шинэ тутам сургууль төгссөн залуу ажилтныг сурч боловсорч өөрийгөө хөгжүүлэхэд нь тусалж дэмждэг удирдах ажилтан байсан. Миний бие “Монгол Улсын нийгэм хангамжийн систем” гэсэн өгүүлэл бичээд сонинд өгөх санаатай Пүүжий даргад үзүүллээ. 

	Дарга өгүүллийг минь уншаад “Зүгээр болжээ, сонинд томдоно. “Эдийн засгийн асуудал” сэтгүүлд өг, би ерөнхий эрхлэгчтэй яриад тохирсон” гээд сэтгүүлдээ нийтэлж өгөхийг хүссэн албан бичиг хийж өгснийг өгүүллийнхээ хамт тус сэтгүүлийн хариуцлагатай нарийн бичгийн дарга Ж. Цэцэг˗ Өлзийд аваачин өгснөөс хойш хориод хоногийн дараа нийтлэгдсэн юм. 

	МАХН˗ын Төв Хорооноос эрхлэн гаргадаг эдийн засгийн онолын асуудал голлон нийтэлдэг, арав шахам мянган уншигчтай, нэр хүндтэй энэ сэтгүүлийн 1977 оны №1˗д өгүүлэл маань нийтлэгдсэнд хувьдаа их л баярлаж байлаа. 

	Миний энэ өгүүлэл хожим ЗХУ˗ын шинжлэх ухааны Академиас эрхлэн хэвлүүлсэн “Социалист орнуудын нийгэм хангамжийн тогтолцоо” хэмээх номд орос хэл дээр орчуулагдаж хэвлэгдсэн. 

	Пүүжий даргын гэр бүлийнхэн гэртээ халуун, дулаан уур амьсгалтай, хэрүүл уруулгүй дотно харилцаатай айл байлаа. Эднийх гурван хүү, төдий тооны охинтой, ач, зээ олуулаа, өнөр өтгөн, хөдөө гадаанаас олон хүн ирж гардаг, бум бужигнаж, түм түжигнэсэн айл байв. Гэргий Догоо нь зургийн институтэд нарийн мэргэжлээр олон жил ажилласан, эхнэр, хүүхэд, ач, зээ нартаа байнга халамж анхаарал тавьж хоол, цайг нь бэлдсэн нүдэнд дулаан буурал байдаг сан. 

	БНМАУ˗ын хөдөлмөр, нийгэм хангамжийн улсын хорооны дарга Р. Дагвадорж намын үүрийн нарийн бичгийн дарга Б. Жамъян нар түүний 60 насны ойгоор 1983 оны 06 дугаар сарын 25˗нд хувьсгалт тэмцлийн ахмад зүтгэлтэн болгохоор гаргасан тодорхойлолтдоо: Нөхөр Л. Пүрэвдорж нь Монгол Улсад эх орны дайны жилүүд социалист бүтээн байгуулалтын үед орон нутгийн засаг захиргаа, шүүхийн байгууллагад ажиллаж, нам засгийн бодлого шийдвэрийг сурталчлан хэрэгжүүлэх, социалист хууль ёсыг бэхжүүлэхэд хүчин зүтгэжээ. 

	Сүүлийн 30˗аад жил хөдөлмөрийн төв байгууллагад хариуцлагатай албан тушаалд тус улсын хөдөлмөрийн нөөц, ажиллах хүчний ашиглалтыг сайжруулах, техник мэргэжлийн сургалт, нийгэм хангамжийн системийг бий болгож хөгжүүлэх, мэргэжлийн боловсон хүчнийг сурган хүмүүжүүлэхэд идэвх зүтгэл, үр бүтээлтэй ажиллаж ирсэн ахмад ажилтны нэг юм. 

	Тэр бээр “Л. Пүрэвдорж нь Монголд гэрээгээр түр ажиллаж байсан хятад ажилчдын асуудлыг хариуцан зохицуулах, Хятадын талтай гэрээ хэлэлцээр байгуулах зэрэг нам засгаас даалгасан хариуцлагатай ажлыг сайн биелүүлж байсан”˗ыг чухалчлан дурдсан байдаг. 

	Түүнтэй хамт нэг үзүүрт сэтгэлээр хамтран ажиллаж, зовлон жаргалаа хуваалцаж явсан Р. Дагвадорж, Б. Жамъян, Б. Найдансүрэн, Д. Ванданмагсар, Равсал, Бяруузана, Пүрэвжав, Ё. Пүрэвцэрэн, Ш. Батбаяр (Хөдөлмөрийн сайд агсан), Ц. Сүхбаатар) УИХ˗ын гишүүн) нарыг ах маань дурсан санаж явсан даа. 

	Ард түмэндээ буянтай, төр засагтаа амин чухал энэ албанд тэр 10 шахам жил зүтгэж, 1981 онд Ардын хувьсгалын 60 жилийн ойгоор “Хөдөлмөрийн гавьяаны улаан тугийн одон”˗оор хоёр дахь удаагаа шагнагдсан юм. 

	 


МОНГОЛЫН ХАРААГҮЙ ДҮЛИЙ ИРГЭДИЙН НИЙГЭМЛЭГИЙГ АНХЛАН БАЙГУУЛСАН НЬ

	 

	Тахир дутуу иргэдийн аж байдлыг сайжруулах асуудал дэлхий нийтийн анхаарлыг ямагт татсаар байдаг билээ. 

	Монгол Улсад хараагүй, дүлий иргэд тоо олон биш ч нийт ард түмнийхээ сайн сайхан аж байдлын төлөө байнга анхаарч халамж тавьж байсан нам засгаас эдгээр эрхтэн дутуу хүмүүсийн эрх ашгийг хамгаалах, тэдний ахуй амьдрал, соёлын түшинг дээшлүүлэх ажлыг зохион байгуулахад туслах үүрэг, зорилго бүхий тусгай Монголын хараагүй, дүлий иргэдийн нийгэмлэгийг байгуулах шийдвэрийг 1977онд МАХН˗ын Төв Хорооны нарийн бичгийн дарга нарын зөвлөгөөний 116˗дугаар тогтоолоор гаргасан нь тэдгээр хүмүүсийн амьдрах, сурч боловсрох, хөдөлмөрлөх урам зоригийг бадраасан нийгэм улс төрийн чухал ач холбогдолтой арга хэмжээ болсон билээ. 

	Тус нийгэмлэгийг нийт тахир дутуу хүмүүсийн асуудлыг хариуцаж байсан БНМАУ˗ын Хөдөлмөр, нийгэм хангамжийн Улсын Хороог түшиглүүлж байгуулсан юм. 

	МАХН, төр засгаас гаргасан энэхүү шийдвэрийг амьдралд хэрэгжүүлэх ажлыг мөн Л. Пүрэвдоржид итгэл хүлээлгэн даалгасны дагуу тэр 1978 оны 5 дугаар сард тус нийгэмлэгийн анхдугаар хурлыг хийж, анхныхаа дүрмийг баталж, улмаар БНМАУ˗ын СнЗ˗ийн 1978 оны 163 дугаар тогтоолоор эрх зүйн хувьд баталгаажуулан үйл ажиллагаагаа явуулж эхэлсэн юм. Анхдугаар хурлаас нийгэмлэгийн тэргүүлэгчдийг есөн хүний бүрэлдэхүүнтэй сонгоход тэргүүлэгчдийн анхны даргаар Пүрэвдоржийг сонгосон байна. 

	Хоёрдугаар Их Хурал нь таван жилийн дараа 1983 оны 9 дүгээр сард хуралдаж дүрмээ Бүх Оросын хараагүй болон дүлий иргэдийн нийгэмлэг, социалист бусад орны нийгэмлэг, холбоод, Дэлхийн холбоодын зохион байгуулалтын туршлагыг үндэслэн боловсронгуй болгон өөрчлөлт оруулсан бөгөөд уг дүрэм БНМАУ˗ын Сайд нарын Зөвлөлөөр давхар батлагджээ. 

	Их хурлаар нийгэмлэгийн тайлан, шалган байцаах комиссын тайланг хэлэлцэж нийгэмлэгийн удирдлагыг их санал хураах журмаар дарга, хоёр орлогч дарга, хариуцлагатай нарийн бичгийн дарга, таван тэргүүлэгч, шалган байцаах комиссын дарга, дөрвөн гишүүний бүрэлдэхүүнтэйгээр тус тус сонгоход Пүрэвдоржийг бас дахин нийгэмлэгийн даргаар улируулан сонгожээ. 

	Тус нийгэмлэг байгуулагдаж ажилласан 10 жилийн хугацаанд зохион байгуулалтын хувьд бэхжиж, анхан шатны байгууллагууд өргөжин, дотоод зохион байгуулалтын ба соёл, хүмүүжлийн ажил нь жигдрэн төлөвшиж, нийгэмлэгийн гишүүд, хараа, сонсгол, хэл ярианы согогтой хүмүүстэй харьцаж ажиллах өвөрмөц арга барилыг эзэмших эхлэл тавигдсан. Түүнчлэн хараагүй залуучууд брайл (тэмтэрдэг үсэг) бичигтэй болж, дүлий хэлгүй залуучууд аман яриа, дактиль бичиг (хурууны үсэг) дохионы хэлэнд суралцаж, түүгээрээ харьцдаг болсон зэрэг соёлжилтын талаар чанарын өөрчлөлт гарч, нийгэмлэгийн тэргүүлэгчид, салбар, хэсгийн хийх ажил үндсэндээ тодорхой болсон явдал нь нийгэмлэгийн амьдралын дотоод үйл ажиллагаанд гарсан гол үр дүн юм. 

	Монголын хараагүй, дүлий иргэдийн нийгэмлэгт төрөлхийн болон өвчин эмгэг, осол гэмтлийн улмаас хараагүй, дүлий хэлгүй болсон буюу хараа, сонсгол, хэл ярианы согогтой 15 нас хүрсэн иргэд, мөн тус нийгэмлэгийн үйл ажиллагааг сонирхон дэмжигч хэн боловч нийгэмлэгт гишүүнээр элсэх эрхтэй болсноор тус нийгэмлэг 3000˗аад гишүүнтэй, түүнээс хараагүй нь 1000 орчим, дүлий нь 2000 гаруй хүн байгаагийн 44 хувийг эмэгтэйчүүд эзэлж байжээ. 

	Дэлхийн олон улсуудын хараагүй, дүлий иргэдийн байгууллагын хамгийн залуугийн нэг нь болох шинэ тутам байгуулагдсан Монголын хараагүй, дүлий иргэдийн нийгэмлэгийн үйл ажиллагааг шинээр зохион байгуулж явуулахад ЗХУ болон социалист бусад орон олон улсын байгууллагын ажлын туршлагыг судлах, суралцах явдал зүй ёсоор шаардагдсан юм. 

	Үүнийг нийгэмлэгийн удирдлага гүнзгий мэдэрч, Намын Төв Хороонд бүх талаар ойлгуулан дэмжлэг авсны ачаар тус нийгэмлэгийн гадаад харилцаа богино хугацаанд амжилттай хөгжсөн юм. 

	МАХН˗ын Төв Хорооны 1979 оны 194, 1980 оны 511 дүгээр тогтоолоор зөвшөөрсний үндсэн дээр 1979 онд Дэлхийн Дүлийчүүдийн Холбоонд, 1980 онд Дэлхийн Хараагүйчүүдийн Холбоонд тус тус гишүүнээр элсэж Болгарын Варна, Италийн Палермо, Финляндын Хельсинк хотуудад болсон эдгээр холбоочдын их хурал, чуулгануудад төлөөлөгчөө идэвхтэй, ажил хэрэгч оролцуулж Монголын нэрийг гаргаж, төрийн далбааг нь мандуулахад нийгэмлэгийн дарга Пүрэвдоржийн гавьяа зүтгэл голлох үүрэгтэй байсныг хүмүүс мартаагүй ээ. 

	Дэлхийн Дүлийчүүдийн Холбоонд элсэхэд уг холбооны дэд ерөнхийлөгч Болгарын Дүлийчүүдийн Холбооны дарга Н. В. Панев, Дэлхийн Хараагүйчүүдийн Холбоонд элсэхэд уг холбооны ерөнхийлөгч, Бүх Оросын хараагүйчүүдийн нийгэмлэгийн дарга агсан Борис Зимин нар онцгой дэмжлэг үзүүлж байсныг нагац ах маань өөрийнхөө дурсамжид хүндэтгэлтэйгээр бичиж үлдээжээ. 

	Олон улсын байгууллага болон ЗХУ, социалист бусад орнууд, түүнчлэн хөгжиж буй улс түмний хараагүй, дүлий иргэдийн нийгэмлэг, холбоодтой тус нийгэмлэгээс харилцах ажил төрлийн харилцаа жилээс жилд өргөжин хөгжиж ирсэн байна. 

	[image: Image] Тус нийгэмлэг 1978˗ 1988 онуудад Бүх Оросын Дүлий иргэдийн нийгэмлэг, БНСЧСУ˗ын Тахир дутуу иргэдийн холбоо, Бүх Оросын Хараагүй иргэдийн нийгэмлэг зэрэг байгууллагуудын төлөөлөгчдийг 1˗3 удаа хүлээн авч хараагүй, дүлий иргэдийн соёл, боловсрол, ахуйн үйлчилгээг дээшлүүлэх, тэдний хөдөлмөрийн чадварыг нөхөн сэргээж, нийгмийн тустай хөдөлмөрт татан оролцуулах асуудлаар хийж байгаа ажлаа танилцуулж, ажил хэргийн үнэтэй зөвлөгөөг авч ирлээ. Эдгээр зөвлөгөөнөөс өөрийн орны өвөрмөц нөхцөл, бололцоонд зохицуулан хэрэглэх талаар 100 гаруй арга хэмжээг хэрэгжүүлэх тусгай төлөвлөгөөтэй ажиллаж үүнийгээ үндсэнд нь биелүүлсэн байна. Түүнчлэн социалист ах дүү улс орны нийгэмлэг, холбоодын ажлын туршлага, арга барилыг судлах, суралцах чиглэлээр өөрийн төлөөлөгчдийг Бүх Оросын Дүлийчүүдийн нийгэмлэгт 1983, 1988 онд, Бүх Оросын Хараагүйчүүдийн нийгэмлэгт 1978, 1982 онд, Польшийн дүлий иргэдийн холбоонд 1980 онд, БНСЧСУ˗д Тахир дутуу иргэдийн холбоонд 1985 онд тус тус явуулж, тэдгээрийн дотоод зохион байгуулалт, ажлын арга барилын онцлогтой нь танилцсан нь нийгэмлэгийн бүх шатны байгууллагын ажлыг жигдрүүлэн төлөвшүүлэхэд их ач холбогдлоо үзүүлсэн байна. Мөн ингэж харилцан ойлголцож туршлага солилцсоны үр дүнд тус нийгэмлэг Бүх Оросын хараагүй болон дүлий иргэдийн нийгэмлэгүүдээс 6000 рубль, БНСЧСУ˗д Тахир дутуу иргэдийн холбооноос 100000 кроны бэлгийн бараа авчээ. Мөн тус нийгэмлэгийн төлөөлөгчид дэлхийн чанартай хурал чуулганд идэвхтэй оролцож ирсний дотор ДДХ˗ны VII их хурал (Варна), ДЦХ˗ны IX их хурал, (Палермо), ДЦХ˗ны X их хурал (Хельсинки)˗д оролцсон явдал манай нийгэмлэгийн хэтийн хөгжлийн чиглэлийг боловсруулан тогтоох, ажлын арга хэлбэрийг боловсронгуй болгоход онцгой ач холбогдолтой зүйл болсон юм. 

	Тус нийгэмлэг 1986 онд анх удаа Дэлхийн “Цагаан таягтын өдөр” (Жил бүрийн X сарын 15˗ны өдөр) “Дүлийчүүдийн олон улсын өдөр” (жил бүрийн IX сарын сүүлчийн 7 хоног)˗ийг тэмдэглэсэн нь амжилттай болж хараагүй, дүлий хүмүүсийн таашаалыг хүлээсэн бөгөөд цаашид жил бүр тэмдэглэн өнгөрөөх уламжлал тогтоожээ. 

	Ертөнцийн сайн сайхныг харж, сонсож мэдрэхгүй уй зовлонд автсан олон мянган хүмүүст амьдралын гэрэл гэгээ хайрласан хамгийн энэрэнгүй хүнлэг энэ байгууллагыг хөл дээр нь босгож, үйл ажиллагааг нь жигдрүүлж, материаллаг баазаар нь бэхжүүлж, дэлхийд данстай болгосон ачит ахын минь гэгээн дүр тэр л хүмүүсийн сэтгэлд үүрд хоногшин үлдсэн гэдэгт би эргэлзэхгүй байна. 

	



	


АНХНЫ БҮТЭЭЛ

	 

	Аав маань 1968 онд П. Нэргүйн хамт “БНМАУ˗ын хүн ам хөдөлмөрийн нөөцийн нөхөн үйлдвэрлэл, ажиллах хүчний ашиглалтыг сайжруулах тухай зарим асуудал” гэдэг номыг бичиж, уг номыг эдийн засгийн ухааны доктор, Ц. Даваадорж редакторласан байна. 

	Манай улсын хүн ам, түүний өсөлт ба бүтэц, хөдөлмөрийн нөөц хуваарилалтын үндсэн тэнцвэрт харилцаа, хөдөлмөрийн нөөц ашиглалтын арга зүйн асуудлууд, ажиллах хүчний хэрэгцээ болон хуваарилалт, ашиглалтын арга замын талаар онолын болон практик зарим асуудлуудыг хөндөн гаргасан нь тухайн үеийн хөдөлмөрийн эдийн засагч, аж ахуй захиргааны удирдах ажилтан, одоогийн хэлээр бол хөдөлмөрийн менежерүүдийн ширээний ном болсон төдийгүй өнөө үед ч ач холбогдлоо алдаагүй байна. “БНМАУ˗ын ажиллах хүчний ашиглалтыг сайжруулах тухай практик асуудлууд” гэсэн II зүйл ангийг өөрөө биечлэн бичжээ. 

	Тэр энэ бүтээлдээ “Хүн амын байршил, хөдөлмөрийн нөөцийн бололцоо, ажиллах хүчний хангамж хүрэлцээг засаг захиргаа, газарзүйн бус эдийн засгийн районоор хуваарилж нарийвчлан судлан үзэж дүн шинжилгээ хийх явдал бол хөдөлмөрийн нөөцийн ашиглалтыг жигд сайжруулах, үйлдвэрлэлийн газруудыг зөв байршуулахад чухал ач холбогдолтой” гэж үзсэн нь өнөөдөр төрөөс явуулж буй бүсчилсэн эдийн засгийн бодлоготой нийцэж байгаа юм. 

	Мөн “Хүн ам, хөдөлмөрийн нөөцийг улс, орон нутгийн ирээдүйн хөгжлийн төлөвтэй уялдуулж, алс хэтийн бодлого төлөвлөгөөтэйгөөр зөв байршуулах шаардлагатай бөгөөд үүний тулд аймаг хот, эдийн засгийн район тус бүрийн эзлэх байр суурийг тодорхойлж, тэдгээрийн хооронд зохицуулалт хийх ёстой” гэсэн санааг амьдралаас ургуулан дэвшүүлсэн. 

	Үүний зэрэгцээ тухайн үеийн хөдөлмөрийн нөөц ашиглалтыг сайжруулахын тулд:

	1˗ т: Хөдөлмөрийн нөөцийг түшиглүүлж улс, аймгийн ашиг тусад тохирсон бололцоотой үйлдвэр, аж ахуйн газруудыг аймгуудад байгуулах. 

	Баян˗Өлгий, Хөвсгөл, Архангай, Өвөрхангай, Увс аймгийн хөдөлмөрийн нөөц илүү, Завхан, Ховд, Говь˗Алтай, Төв аймагт зөв ашигласан учир хүрэлцээтэй. Сүхбаатар, Өмнөговь, Дундговь, Дархан, Булган, Хэнтийд ажиллах хүч нэлээд дутуу байгааг харгалзан үзэх

	2˗ т: Улс ба хэд хэдэн аймгийн нутагт буюу зохих хэмжээний эдийн засгийн районыг тусгай бүс болгон үйлдвэрлэх хүчнийг байрлуулж, хүн амыг шилжүүлэх. 

	3˗ т: ХАА˗д хөдөлмөрчдийн хүчийг жигд ашиглах талаар анхаарах. Үүнд: Үйлдвэр, аж ахуйн газруудад ажиллах хүчний ашиглалт туйлын хангалтгүй байна. Энэ нь хөдөлмөрийн цаг ашиглалт сул, ажиллагсдын тогтвор суурьшил муу, давхардсан ажлуудад илүү орон тоо их байна. 

	Жишээ нь: 1965 онд Улсын барилгын зөвлөл, Барилгын материалын үйлдвэрийн яам, хүнсний ба аж үйлдвэрийн яам зэрэг 7 яам, тусгай газрын системээр 1140, 9 мянган хүн цагийн сул зогсолт гарч, 567, 4 мянган хүн цагийн ажил тасалсан нь даруй 900 шахам хүний бүтэн жилийн ажлын цагтай тэнцэж байгаа, сүүлийн 7 жилд барилгын байгууллагад 3000˗аад ажилтан ажилчид ажлаас халагдсан, Хөдөө аж ахуйн нэгдлийг оролцуулахгүйгээр улсын нийт ажиллагсдын 50 гаруй хувийг албан хаагчид, тогтмол цалинтай бага тушаалын ажилчид эзэлж байгааг дүгнэлт хийвэл зохино. Эдгээр нь хөдөлмөрийн нөөцийг гүйцэд ашиглах, бүтээмжийг нэмэгдүүлэхэд муугаар нөлөөлж байна гэж үзсэн. 

	4˗т: Хүн хүч дутагдалтай говийн бүсийн аймгууд болон газар тариалан хөгжүүлж байгаа нутгуудад бололцоотой аймаг, хотуудаас айл өрх, хүн амыг нүүлгэн шилжүүлэхийн тулд “Зүүн болон говийн аймагт малчид шилжүүлэн суурьшуулах талаар авах арга хэмжээний тухай” МАХН˗ын Төв Хороо, БНМАУ˗ын Сайд нарын Зөвлөлийн 1982. 11. 20 өдрийн 40˗р тогтоолын төсөл боловсруулан батлуулж хэрэгжүүлсэн юм. 

	Уг тогтоолд: Улсын төлөвлөгөө, хуваарийн дагуу хөдөө аж ахуй, улс хоршооллын байгууллага малчид зохион байгуулалттай элсүүлж байгаа нь хөдөлмөрийн нөөцийг зохистой ашиглан мал аж ахуй үйлдвэрлэлийг ажиллах хүчнээр хангах нэг чухал хэлбэр болж байна. Иймд:

	— Зүүн болон говийн (Хэнтий, Дорнод, Сүхбаатар, Дорноговь, Дундговь, Өмнөговь) аймгийн хөдөө аж ахуйн нэгдэл, сангийн аж ахуйд байнга ажиллахаар малчдыг бусад аймаг, хотоос төлөвлөгөөний дагуу сайн дурын үндсэн дээр гэр бүлээр нь шилжүүлэн суурьшуулах. 

	— Шилжин суурьших гэр бүлд мөнгөн тэтгэмж олгож байхаар тогтоосон. 

	а) Тэтгэмжийг нэг гэр бүлд говийн сумуудад 4500 төгрөг, бусад сумдад 3500 төгрөг

	б) Хөдөлмөрийн чадвартай хүн бүрд говийн сумдад 500 төгрөг, бусад сумдад 450 төгрөг, дагалдан очих хүн бүрд говийн сумдад 300 төгрөг, бусад сумдад 250 төгрөг олгох болсон. 

	— Эдгээр гэр бүлийн хүмүүс, гэр эд хогшлыг тээвэрлэх замын зардал, байрны хөлсийг хүлээн авч буй хөдөө аж ахуйн байгууллагын өөрийн хөрөнгөөс гаргах. 

	— Тэд орон нутагтаа түр хугацаагаар явахад нь нэг талын замын зардлыг таван жил тутам нэг удаа олгох

	— Малчдын гэр бүлд тугалтай үнээ, ботготой ингэ, унагатай гүүний аль нэгийг тав хүртэл бог малын хамт олгож төлөх үнийг эхний гурван жилд 50 хувь хөнгөлж, зургаа дахь жилийн эцэст бүрэн чөлөөлөх, мал худалдан авахыг хүссэн малчдад банкны урт хугацааны зээл олгох гэх мэт олон арга хэмжээ авахаар шийдвэрлэсэн. 

	5˗т: Улаанбаатар хотоос зарим бололцоотой иргэдийг үндсэн орон нутагт нь буцааж шилжүүлэх, хотоос хөдөөд ажилчин элсүүлэх, ЕБС төгссөн залуучуудаас мал аж ахуй, газар тариалангийн үйлдвэрлэлд шилжих хөдөлгөөнийг гаргуулж дэмжих тодорхой ажлыг ХЗЭ˗ийн байгууллагын шугамаар зохиох зэрэг аргуудыг тухайн газар районд зөв сонгон хэрэглэх явдал чухал бөгөөд хүн амын байршлыг зохицуулах асуудлыг эдийн засаг, соёлыг хөгжүүлэх алс хэтийн ба жил тутмын улсын төлөвлөгөөгөөр зохицуулан шийдвэрлэж байхыг чухалчлан бичсэн нь төр засгийн бодлогод биеллээ олж хэрэгжсэнийг бид сайн мэднэ. 

	Үүний тод жишээ нь: 1970˗1985 онуудад хөдөө аж ахуйн салбарт ажиллагсдын тоо 105, нэг хувиар өсөж, намын уриалга эвлэлийн илгээлтээр 1971˗1985 онуудад хөдөө аж ахуйн үйлдвэрлэлд ЕБС төгссөн 50 мянга гаруй залуучууд очиж ажилласан нь мал аж ахуйн ажиллах хүчний хөгжлийг сайжруулахад чухал үүрэг гүйцэтгэсэн юм. (БНМАУ˗ын УААА 65 жилд УБ. 1986. 3 дахь тал)

	Мөн уг бүтээлдээ ажиллах хүчнийг хэрэгцээний өсөлт, түүнийг бэлтгэж хангах асуудал хэрхэн шийдвэрлэгдэж ирснийг түүнчлэн авч үзсэн нь түүхчид, судлаачдын сонирхлыг ихээхэн татах болно. 

	Үүнд: 1921˗1932 он Монгол Улсад хоршооллын анхны аж үйлдвэрүүдийн газар байгуулагдан мэргэжлийн ажиллах хүчний хэрэгцээ бага багаар үүсэн гарч, үндэсний ажилчин ангийн эх үүсвэр тавигдсан үе юм. 

	Энэ үед хөдөө орон нутагт илүүдэж байсан зарц ядуучуудаас сайн дурын журмаар элсүүлж, үйлдвэрүүд дээр түр курс байгуулах, мэргэжилтэй хүмүүсийг дагалдан ажиллуулах аргаар тухайн үеийнхээ шаардлагад тохирсон техникийн мэргэжлийн дадлага олгож байв. 

	Жишээ нь: Улсын хэвлэх үйлдвэрт 1921 онд монгол ажилчин долоо байсан бол 1925 онд 25, 1931 онд 342 болсон. Налайхын нүүрсний уурхайд 1922 онд 12 хүн байсан бол 1931 онд 140 болсон байна. 

	Хоёрдугаарт: (1933˗1940 он) Өнөө цагийн суурь болсон аж үйлдвэрийн томоохон газрууд байгуулагдаж мэргэжилтэй ажилчдын хэрэгцээ хэдэн зуугаараа буй болж, Монголын ажилчин анги тоо, чанарын талаар өсөж бойжсон үе юм. 1934 онд аж үйлдвэрийн комбинат, Хатгалын ноосны фабрик, мод, шохой, туйпууны завод, Налайхын уурхай шинэчлэн байгуулагдаж нарийн төмөр зам тавигдсан. 

	Энэ үед хөдөлмөрийн хэрэг эрхлэх газар 1944 онд Сайд нарын Зөвлөлийн дэргэд байгуулагдан үйл ажиллагаагаа эхэлсэн түүхтэй. 

	Техникийн нарийн мэргэжлийн хүмүүсийг ЗХУ˗д сургах, дотооддоо дагалдуулж сургах, техникийн дугуйланд суралцуулах, зарим мэргэжлийн курсээр олгох зэрэг арга хэлбэрийг ашигласны үр дүнд 1934 онд аж үйлдвэрийн комбинатын 1183 ажилчдаас 599 нь Монгол байсан бол 1939 онд 1471 ажилчдын 1309 нь дотоодын ажилчид болсон байна. 

	Ийнхүү Монголын ажилчин анги бүрэлдэн тогтсон учир 1950 оноос Үндсэн хуульд энэ өөрчлөлтийг тусган БНМАУ бол малчин ард, ажилчин хөдөлмөрчдийн тусгаар тогтносон улс боллоо хэмээн батлан тунхаглажээ. 

	Гуравдугаарт: 1940˗өөд оны сүүлч 1950˗аад он бол энх тайван цаг ирж, социализмыг удаан хугацааны төлөвлөгөөний үндсэн дээр байгуулах шатанд шилжсэн үе юм. Энэ үед социалист хөдөлмөрийн бригадын хөдөлгөөн өрнүүлэх, техникийн оройн дугуйлан, үйлдвэрийн газруудын дэргэдэх байнгын курс, сургуулийн комбинат байгуулах хэлбэрээр мэргэжилтэй боловсон хүчнийг гол төлөв хөдөө аж ахуйгаас илүүчлэн элсүүлж сургажээ. Үүний үр дүнд 1947˗1960 онд аж үйлдвэр, их барилга, тээвэр холбоо худалдаа бэлтгэл нийтийн үйлчилгээний газруудад ажиллагсад 50 мянга гаруйгаар өсөж, 1947 онд УААА˗д ажиллагсдын тоо 40000 орчим байсан бол 1960 он гэхэд 100. 000 орчим болсон байна. 

	Дөрөвдүгээрт: 1950˗1960 оны дунд үе бол Монголын нийгмийн амьдралд социалист үйлдвэрлэлийн харилцаа ялж, социализмын материал техникийн баазыг байгуулж дуусгах үе юм. Энэ хугацаанд инженер техникийн боловсон хүчин, мэргэжилтэй ажиллах хүчнийг бэлтгэх, сургах арга хэлбэр өргөжин хөгжсөн. Үүнд:

	1. Ерөнхий боловсролын сургуулиудыг 1962˗ 1963 оны хичээлийн жилээс эхлэн үйлдвэрлэлийн сургалттай болгож, төгсөгчдийг шууд үйлдвэрт ажиллуулах болсон. 

	2. Улсын бүрэн хангамжтай техник мэргэжлийн сургуулиудыг байгуулсан. 

	3. Цэргийг бүтээн байгуулалтын ажилд оролцуулж, барилгын төрөл бүрийн мэргэжилд сургадаг болсон. 

	4. Социалист орнуудын ТМС˗д явуулах, үйлдвэрлэлийн практик хийлгэх ажлыг эрчимтэй зохион байгуулсан гадаад орнуудад сургасан мэргэжилтэй ажилчдын тоо 4000 гаруй болж, зөвхөн 1965˗1966 онд Зөвлөлтийн барилгын ТМС˗ыг 2500 залуучууд төгссөн. 

	5. Инженер техникчид, эдийн засгийн мэргэжлээр дотоодын дээд, тусгай мэргэжлийн дунд сургуулиудыг олшруулахын зэрэгцээ гадаадад суралцагсдын тоог нэмэгдүүлж, жил тутам 2000 гаруй хүн төгсгөжээ. 

	4˗р таван жилд ТМС˗д 70 сая төгрөгийн хөрөнгө оруулалт хийж, сургууль тус бүрийг тохилог анги танхим, клуб, номын сан, биеийн тамирын заал, гуанз зэрэг барилга, үйлчилгээний газар, үйлдвэр сургалтын талбай, тоног төхөөрөмж, үзүүлэн таниулах материалаар хангасан байна. 

	Мөн тэр “Хөдөлмөрийн нөөцийн ашиглалтыг сайжруулах, зөв зохистой хуваарилахын тулд нөөц бололцоог бүрэн зөв судлах хэрэгтэй. Үүний тулд хөдөлмөрийн нөөцийг зөв бүртгэх явдал чухал. Хөдөлмөрийн нөөцөд тахир дутуугийн группийнхнээс бусад 16˗59 насны эрэгтэй, 16˗54 насны эмэгтэй хүмүүс, өндөр настан, 16 хүртэлх насны хүүхдүүдийг хамруулан үзэж байв. 

	Хөдөлмөрийн чадвартай хүн амын тооноос оюутан, сурагч, цэргийн албан хаагчдын тоог хасвал хөдөлмөрийн идэвхтэй хүн ам, харин хөдөлмөрийн идэвхтэй хүн амын тооноос гэрийн аж ахуйд ажиллагсдыг хасвал эдийн засгийн хүн ам дээр хувиараа үйлдвэрлэл эрхлэгчид гадаадад ажиллагсдыг хасвал эдийн засгийн идэвхтэй хүн ам байна гэж тооцоолсон. 

	Хөдөлмөрийн нөөцийн өсөлтийг тодорхойлох гол зүйл нь хүн амын өсөлт юм. 

	Хүн амын хурдан тогтвортой өсөлтийн үндсэн дээр хөдөлмөрийн нөөцийн нөхөн үйлдвэрлэл явагддаг. 

	Хүн амын өсөлтийн хурдцыг нэмэгдүүлэх, улмаар хөдөлмөрийн нөөцийг нэмэгдүүлэх талаар нам засгаас онцгой анхаарах хэрэгтэй” гэж үзсэн. 

	Ийм учраас төр засгаас хүн амын өсөлтийг дээшлүүлэхэд ихээхэн анхаарсны үр дүнд хүн ам бодитойгоор өндөр хурдацтай өссөн юм. Жишээ нь: олон хүүхэд төрүүлсэн эхчүүдэд жил тутам 40 орчим сая төгрөгийн тусламж үзүүлэн, мөн нийгмийн даатгалын шугамаар жил тутам эхчүүдэд 14 сая төгрөг зарцуулжээ. 

	Монголын хүн ам 1862˗1918 он хүртэл 56 жилийн дотор 4. 5 дахин хорогдож 1918 онд хүн ам 647. 500 байсан юм. (Үнэн 1965. 12. 10)

	1950 оноос хүн ам түргэн хурдацтай өсөж, 1963˗1986 онд 1017, 1 мянгаас 1. 914, 7 мянга болж 188, 3% буюу жилд дунджаар 45000 хүнээр өссөн байна. 1963 онд хөдөлмөрийн насны 100 хүнд бус 110, 1979 онд хөдөлмөрийн насны 100 хүнд бус 116 хүн байв. 

	Пүрэвдорж ах 1974 онд БНМАУ˗ын Сайд нарын Зөвлөлийн Хөдөлмөр цалин хөлсний улсын хорооны орлогч даргаар ажиллаж байхдаа Г. Дамдиндоржийн хамт бичсэн “БНМАУ˗д мэргэжилтэй ажилчид бэлтгэх эдийн засгийн зарим асуудал” (1974 он) гэдэг ном нь Монгол Улсад анх удаа мэргэжилтэй ажилчдыг эдийн засгийн талаар үр ашигтай бэлтгэх асуудлыг тухайн үеийн (социализмын) эдийн засгийн хуулийн зайлшгүй зүй тогтол, үйлдвэрлэлийн хөгжлийн чиглэлийг хатуу тооцож, шинжлэн үндэслэлтэйгээр зөв шийдвэрлэхэд чухал ач холбогдол бүхий онол практикийн томоохон бүтээл болсныг тус номыг редакторласан эдийн засгийн ухаан дэд эрдэмтэн П. Нэргүй онцлон тэмдэглэжээ. 

	Тэр уг номдоо социализмын үеийн ажиллах хүчний зардлыг нөхөх эдийн засгийн хууль, хөдөлмөр мэргэжлээр хуваарилагдах ба мэргэжилтэй ажилчид бэлтгэх асуудал, шинжлэх ухаан техникийн хөгжлийн үе дэх ажилчдын мэргэжлийн асуудал, тэднийг бэлтгэх арга хэлбэрийг оновчтой сонгон төлөвлөгөөтэй бэлтгэх ажлыг сайжруулах асуудлуудыг хөндөн тавьсан нь өнөөдөр ч онол арга зүйн хувьд мөн ач холбогдлоо алдаагүй төдийгүй эрдэмтэн судлаачдын анхаарлыг татсаар байна. Бид өнгөрсөн түүхээ эргэн харж, түүнээс шинэ эрч хүч мэдлэгийг олж авч өнөө үетэйгээ харьцуулан авч үзэх нь ухаант хүний шинж билээ. 

	... Нийгмийн өмч ноёрхсон социализмын үед материалын болон оюун санааны баялаг зөвхөн хөдөлмөрчдийн ашиг тусын тулд зориулагдан үйлдвэрлэгдэнэ. Ажиллах хүчний зардлыг нөхөх гэдэг нь хүмүүсийн ямар нэгэн хөдөлмөр хийх явцад зарцуулсан хүч энергиэ нөхөх явдал бөгөөд түүний гол агуулга зорилт нь социалист нийгмийн гишүүдийн амьдрахад зайлшгүй хүлээлцэх хэмжээний зардлыг тодорхойлоход оршино. Үүний тулд хэвийн доод хэмжээний цалин хөлс ба нийгмийн хэрэглээний фондын өсөлтийг төлөвлөхдөө эх орны ба эдийн засгийн район тус бүрийн амьдрах дундаж доод хэмжээний тооцоог үндэслэж байх ёстой гэж үзсэн. 

	Социализмын үед “хүн бүр чадлынхаа хирээр хөдөлмөрлөнө” гэсэн хөдөлмөрлөх зарчим, хөдөлмөрлөсний хирээр хөлс авна гэсэн хуваарилалтын зарчим үйлчлэх учир зөвхөн хөдөлмөр л амьдралын баялгийн хуваарилалтын цорын ганцхан баталгаа болж хувирна. Ийм учраас ажиллах хүчний зардлыг нөхөх эдийн засгийн анхдагч үндсэн хэлбэр нь хөдөлмөрийн тоо, чанарт тохирсон хөлс төлөх зарчим юм. Үүний зэрэгцээ хэрэглээний нийгмийн фондыг ардын боловсрол, эрүүлийг хамгаалах, үйлчилгээ, хүүхдийг асрах байгууллага, хөдөлмөрчдийн амралт, тэтгэвэр, тэтгэмж, нийгмийн хангамжийг хөгжүүлэх зэрэгт зарцуулж байна. 

	Хөдөлмөрийн үр дүнтэй холбоо бүхий материаллаг урамшууллын тогтолцоо нь ажиллах хүчийг нөхөн үйлдвэрлэх нэг гол хөшүүрэг болно. 

	Манай орны өвөрмөц нөхцөлд ажиллах хүчний нөхөн үйлдвэрлэлд нөлөөлж буй зүй тогтлыг танин мэдэж онолын талаар дүгнэлт хийхээс гадна практик арга хэмжээг боловсруулах явдал эдийн засагчид практик арга хэмжээг боловсруулах явдал эдийн засагчид, эрдэмтдийн чухал зорилт болсоор байх болно... 

	Аав минь 1981 он буюу Ардын хувьсгалын 70 жилийн ойд зориулж Монголын Эмэгтэйчүүдийн хорооны захиалгаар “БНМАУ дахь гэр бүлийн харилцааны зарим асуудал” номыг туурвижээ. 

	Энэхүү бүтээл нь БНМАУ дахь гэр бүлийн харилцааны үүсэл хөгжил, ажиллах хүчний нөхөн үйлдвэрлэлийн тухай асуудал, тухайн үеийн нийгэмд гэр бүлийн гүйцэтгэх үүрэг, хүүхэд залуучуудын хүмүүжил, зан суртахууны төлөвшилтөд гэр бүл, сургууль, нийгмийн зүгээс үзүүлэх нөлөөлөл, эхчүүд эмэгтэйчүүд үр хүүхдийн төлөө социалист төрөөс үзүүлж буй хайр халамжийн тухай онол, практикийн зарим асуудлуудыг судалгааны тодорхой материалууд дээр үндэслэн санал дүгнэлт дэвшүүлснээрээ чухал ач холбогдолтой болсныг эдийн засгийн ухааны доктор Х. Дашдондов редакторлажээ. Уг номыг редакторласан эдийн засгийн ухааны доктор Х. Дашдондов өндрөөр үнэлж тэмдэглэсэн байдаг юм. 

	Зохиогч өөрийн бүтээлдээ гэр бүлийн харилцаа, ажиллах хүчний нөхөн үйлдвэрлэлийн асуудлыг харилцан шүтэлцээтэй байдлаар авч үзээд нийгэм эдийн засгийн харилцаанд гэр бүлийн харьцаа нь онцгой байр суурь эзлэх бөгөөд түүндээ тусгалаа олсон байдаг зүй тогтолтой. Гэхдээ нийгмийн үйлдвэрлэл эдийн засгийн харилцаа болон нийгмийн бүтээн байгуулалтад гэр бүл нь бодит нөлөө үзүүлж байдаг. 

	Ажиллах хүчний нөхөн үйлдвэрлэлийн ерөнхий үйл явц нь нийгэм, түүх, үндэсний, байгаль газарзүйн гэх мэт олон хүчин зүйлийн нөлөөллөөс бүрддэг гэсэн онол арга зүйн дүгнэлт нь өнөө үед ч ач холбогдлоо хадгалсаар байна. 

	Мөн тэрээр гэр бүлийн үүсэл хөгжлийг хүн нийгмийн анхны үүсэл гаралтай холбон, хоёр төрлийн харьцаагаар үүсэн гардаг гэж тайлбарлажээ. Үүнд:

	Нэгдүгээрт: Материал эдийн засгийн болон эр эмийн хоорондын амьдралын холбооны байгалийн зүй тогтолт, гэр бүлийн гишүүдийн ердийн харьцаа, эд материалын ба соёлын хэрэглээний баялгийг үйлдвэрлэж буй болгох харьцааг хамааруулжээ. 

	Хоёрдугаарт: Үзэл санаа, ёс суртахууны харьцаа буюу гоо сайхан, гэр бүлийн гишүүдийн хоорондын нөхөрсөг харьцаа багтана. 

	Гэр бүлийн үндсэн харьцаа бол эр эм хоёр, эцэг эх хүүхдийн, хүүхдүүдийн, төрөл садны хоорондох харьцаа гэх мэтээр илэрдэг гэжээ. 

	Гэр бүл гэдэг нь ураг төрлийн харьцааны эх үүсвэр болоод зогсохгүй хувийн өмчийн хөгжлийн бүх хэлбэрийн эх үүсвэр болсон юм. Гэр бүлийн асуудлыг онолын хувьд тайлбарлахын зэрэгцээ БНМАУ˗д гэр бүлийн харилцаа хэрхэн хөгжиж ирснийг түүхчлэн авч үзсэн нь судлаачдын сонирхлыг татдаг. Нүүдлийн феодализмын харьцаа ноёрхсон Монгол оронд ардын хувьсгал ялж мандахаас өмнө олон зуун жилийн туршид эмэгтэйчүүд нийгэм, гэр бүлийн амьдралд ямар ч эрх чөлөөгүй эрийн боол, гэрийн зарц байсныг түүх, ард түмний зан заншил нотолдог. Учир нь тэр цагт гэр бүл болох явдал эр эм хоёрын өөрсдийн хайр сэтгэлээр бус өвөг дээдэс, хаад, ноёд, баячуудын тааллаар шийдвэрлэдэг. Гэр бүл болсны дараа эмэгтэйчүүд гэрийн дотор тулганаас дээш гарах, нөхрийнхөө нэрийг ч хэлэх эрхгүй байдаг ажээ. 

	Харин ардын хувьсгал ялснаар улс төр, эрхийн талаар эмэгтэйчүүдийг эрэгтэйчүүдийн нэгэн адил эрхтэй болгож үндсэн хуулиар баталгаажуулсан нь Монголын гэр бүлийн харилцаа шинээр үүсэн бэхжих үндэс болсон юм хэмээн зохиолч дүгнээд энэ харилцааны хөгжилд социалист аж үйлдвэрийн газрууд байгуулах, ардын аж ахуйтныг хоршоолох, соёлын хувьсгал хийсэн явдал шийдвэрлэх үүрэг гүйцэтгэснийг онцлон дурджээ. 

	Ингээд БНМАУ˗д гэр бүлийн харилцааны асуудлыг улам боловсронгуй болгохын тулд дараах санал дүгнэлтийг хийжээ. Үүнд:

	— Эмэгтэйчүүдийг төр, нийгмийн амьдралд улам их идэвхтэй оролцуулах, тэдний эрх ашиг сонирхлыг хамгаалах;

	— Иргэдийн соёл боловсролын түшинг дээшлүүлэх; 

	— Гэр ахуйн ажлыг хөнгөвчлөх, эмэгтэйчүүдийг гэрийн хөдөлмөрөөс чөлөөлөх

	— Тохилог боловсон орон сууцаар хангах нэгдсэн бодлого явуулах

	— Эмэгтэйчүүдийн эрх ба тэдний хөдөлмөрлөх физиологийн онцлогтой уялдуулан хуулиар хамгаалж, олон хүүхэдтэй эхчүүдэд тэтгэмж олгох, эмнэлэг сувиллын газар, хүүхдийн ясли цэцэрлэгийг олшруулах. 

	— Үеэ өнгөрөөсөн, хоцрогдсон дадал заншлын үлдэгдлийг даван туулах. 

	— Хүн амын хөдөлмөр эрхлэлтийн байдалд байнгын судалгаатай байж, хөдөлмөрлөх чадвартай бүх хүмүүсийг ажлын байраар хангах тууштай арга хэмжээ авч байх. 

	— Гэр бүл цуцлалт (салалт)˗ын шалтгаан нөхцөл байдлыг судлах аргачлал боловсруулан хэрэгжүүлэх, түүнээс урьдчилан сэргийлэх олон талт үйл ажиллагаа зохиох

	— Шинээр гэр бүл бологчдын насны байдалд анхаарал тавьж, тэдэнд бүх төрлийн тусламж дэмжлэг үзүүлж байх

	— Янз бүрийн нөхцөл шалтгаанаас болсон эцэг эхгүй өнчин хүүхэд, бутач хүүхдүүдийн асуудлыг судлахын зэрэгцээ өрх толгойлсон олон хүүхэдтэй эмэгтэйчүүдийн талаар төрөөс тогтвортой бодлого явуулах зэрэг асуудлуудыг баримт судалгаан дээр үндэслэн дэвшүүлсэн нь өнөөдөр ч манай нийгэмд хурцаар тавигдсаар байна. 

	Нагац ах бас нэгэн бүтээл “БНМАУ дахь нийгэм хангамжийн эдийн засаг эрхийн асуудал“ номоо 1986 онд туурвижээ. 

	Энэ бүтээл нь тухайн үеийн улсын нийгэм хангамжийн эрхийн ойлголт, түүний тогтолцоо, үндсэн зарчим эх сурвалж, хөгжлийн үе шатны асуудлуудыг хөндөж, дүгнэлт хийсний зэрэгцээ улсын тэтгэвэр тогтох, ажилласан жилийн хугацааг тооцох, өндөр насны болон тахир дутуу болсон, тэжээгчээ алдсаны тэтгэвэр, иргэдэд олгож буй улсын тэтгэмжүүд, уг тэтгэвэр, тэтгэмжийг тогтоох, олгох журам, бодож олгох арга зүй, тахир дутуу иргэдэд социалист төрөөс үзүүлж буй олон төрлийн хөнгөлөлт үйлчилгээ, эмнэлэг хөдөлмөрийн магадлал, Монголын хараагүй, дүлий иргэдийн асуудлуудыг хамарсан улсын хэмжээнд анхны ном байсан юм. 

	Энэ утга агуулгаараа тэр үеийн төрийн захиргааны болон хөдөлмөр, нийгэм хангамжийн байгууллагын ажилтнууд, улсын хангамж эдэлж байсан хөдөлмөрчид, иргэдийн амин чухал хэрэгцээтэй бүтээл байсныг хамтран ажиллагсад нь үнэлдэг билээ. 

	Зохиогч энэ номхондоо социалист тогтолцооны үеийн нийгэм хангамжийн эрх зүй, эдийн засгийн гол гол зангилаа асуудлуудыг үнэн бодитой, тодорхой мэдээ материалаар баяжуулан, батлагдан мөрдөгдөж буй эрхийн акт, хуучин Зөвлөлт Холбоот Улсын болон бусад социалист орнуудын нийгэм хангамжийн ажлын туршлагад тулгуурлан онол˗ практикийн дүгнэлт хийн өдөр тутмын амьдралын практик асуудлыг арга зүйн үүднээс тайлбарлаж, цаашид улам сайжруулах талаар бодол саналаа дэвшүүлсэн нь үнэхээр эрдэмтэн судлаач хүн байсныг гэрчилнэ. 

	Өнөөдөр ч энэ номын ач холбогдол буураагүй, өнөөгийн нийгэм хангамжийн байгууллагын ажилтнууд болон энэ асуудлаар эрдэм шинжилгээ, судалгааны ажил ажил хийж буй эрдэмтэн мэргэд, багш, оюутнуудын эрэлт хэрэгцээ, лавлагаа болсоор байна. 

	 


ДӨРӨВДҮГЭЭР БҮЛЭГ 

	 

	ЭНЭРЭХИЙН ЗАЯАТАЙ ХАНЬ МИНЬ

	 

	Аавынхаа тухай, ахынхаа тухай энэхүү номыг туурвих санал, санаачилга гаргаж, хүчин зүтгэсэн үр хүүхдүүд, ахан дүүс, жаргал зовлонгоо хуваалцаж байдаг найз нөхөд, сайн санаат хүмүүстээ туйлын их баярлаж, ханиараа бахархаж сууна би. 

	Бид хоёр чинь нэг хошууны улс шүү дээ. Би Хулд суманд 1928 онд төрсөн. Чадраабал тайжийн хоёр дахь охин Нямын ууган охин. 

	Миний аав Цогт˗Очир хэмээх эрдэм номтой лам хүн байсан учраас хэлмэгдэж цаазлуулсан. 

	Уг нутаг гарал нь Сайхан Овоогийн хүн. Хэлмэгдлээс айж овгоо сольж, эмэг эх Чимэдцэеэгээрээ, хоёр дүү маань ээж Нямаар овоглох болсон. Хар багаасаа үхэл хагацал, амьдралын хатуу хүтүүг үзэж, эмэг эх дээрээ өссөн дөө. Сургууль соёлоор ч явсангүй, ар гэрээ харж, малаа маллаж, эмэг ээждээ тусалж голомтоо сахисан. 

	Харин дүү Ичинноров, Цэвэлсодном хоёр маань Хулд сумын анхны бага сургууль төгссөндөө. Хожим хоёр дүү минь хоёулаа жолооч болж, Сосор, Лувсанравдан гэдэг дайн тулалдаанд дарийн утаа үнэрлэсэн тохитой сайхан цэргийн жолооч нартай гэр бүл болцгоосон юм. Амьдрал их сонин юм шүү. 

	Харин би аймагт сувилагчийн курст байхдаа ханьтайгаа 1949 онд аймагт танилцаж сэтгэл зүрхээ мэдэлцэн гэр бүлийн гал голомтоо асаасан улс. Аймаг дээр Намын Хороо, захиргааны байранд Банзрагч гуайнхтай айл байсан. Сүхээ, Дэжээхүү, Бямбаагийн ээж нь Ролзод гэдэг хөгшин байсан

	Ээжийнх нь дүү Дуламын ууган хүү Гүрдорж аймгийн санхүүгийн хэлтсийн дарга, эгч Чимэдийнх нь ууган хүү Цэмбэлдорж биеийн тамирын хорооны дарга, Пүрэвдорж шүүхийн дарга ах дүү гурвуулаа нэг гэрт амьдарч байсан юм. 

	Гүрдорж тухайн үедээ их өндөр боловсролтой, Иркутск хотод санхүүгийн сургууль төгссөн монхор бор, намхавтар биетэй буржгар хар үстэй залуу байсан. 

	Гүрдоржийг Сэргэлэнгийн аав Дүмийн ах Дармаа гуайн хүүхэд байсан, их адилхан гэж талийгаач ярьдаг сан. Дармаа гуай манай зургийн институтийн боловсон хүчин. Бид хоёр жаахан төрхөмсөнө. Манай Сэргэлэн их сайн хүү, институтийн товчооны дарга. Бидэнтэй их ах дүйснээ. Ажлаараа тэдний товчоо түрүүлнэ. Харамсалтайгаар нас барсан даа. 

	1951 онд нийслэл хотод нүүж ирээд ногоон нуурын хойно Жаал ажаа (жинхэнэ нэр нь Цэндсүрэн, Норов гүний эгчийн хүүхэд) хөгшнийд хэдэн сар амьдарлаа. Талийгаачийн түшиж байсан ганц хүн Жаал ажаагийн нөхөр Лувсаншарав гуай гэж нэг хурандаа байлаа. 

	Дараа нь тусдаа гарахаар шийдэж, Загийн газраас гэр гуйн авч төвхнөлөө. Пүрэвдорж маань хот орон нутагт хариуцлагатай ажил хийж байсан болохоор нэр нүүртэй байж дээ. 

	Тэр маань сургуульдаа ойрхон байя гээд Чойжинлхамын сүмийн дэргэд Гадаад явдлын яамны орлогч сайд Пунцаг, авгай нь гавьяат жүжигчин Бадамгарав гуайн хашаанд нүүж очлоо. Бид хоёр чинь Наран, Донид хоёрыг чирээд мөн ч олон нүүж дээ. 

	[image: Image]1954 оны зун хань маань сургуулиа төгсөөд Улсын төлөвлөгөөний комисст мэргэжилтнээр томилогдон ажиллаж эхэлсэн. Хуучин циркийн өмнөх Засгийн газрын улаан хашаанд 1956 онд Болд маань төрсөн. Улсаас анх удаа 60 айлын орон сууцанд нэг өрөө байр өгсөн боловч хүүхэд нялх, байр хүйтэн, хатгаа тусаад болдоггүй. Тэгээд л одоогийн дөрөвдүгээр дэлгүүрийн дээр хоёр өрөө байранд орж билээ. Би ямар сайндаа энэ газрыг миний нутаг гэдэг юм. Одоо энд нутагтаа ирж баярлаж сууна. Цэмбэлдорж бид гурав чинь нэг гэрт байлаа шүү дээ. Цэмбэлдорж санхүүгийн техникумд, Наранцэцэг, Донид тавуулаа. Тэр үед Цэмбэлдоржийн гэр бүл Нанжид хөдөө байсан. Баян айлын ганц охин. Цэрэн хөгшин олон жил айл явсан даа. 

	Хүүхэд үздэг ганц газар нь нэгдүгээр эмнэлэг дээр байлаа. Хүүхэд өвдвөл Цэмбэлдорж өглөө үүрээр очиж, дугаар авна. Хот ч мөн хэцүү байсан юм шүү. Зайсангийн дахь эмнэлгийн дөрөвдүгээр давхарт Доньд хэвтэнэ. Бетон дүүрэн мах чанаад авчирч өгдөг сөн. 1968 онд ЭЗДС˗ ийг Цэмбэлдорж, Өвөрхангай аймгийн дарга Эрдэнэ˗Очир гэдэг том дүүхэлзсэн хүн гурав эчнээгээр сурч төгссөн. 

	Тодотгол: 

	Цэмбэлдорж ах Пүрэвдорж ах хоёр чацуу. Тэр хоёр хотод хоёулаа байсан болохоор их дотно байжээ. Цэмбэлдорж ах 1947 онд цэргээс халагдаж, ирээд Жаргалантын САА˗д Эвлэлийн хорооны дарга, Улсын Төлөвлөгөөний комисст мэргэжилтэн, НАХЯ˗ны Засан хүмүүжүүлэх Удирдах газарт эдийн засагч, Ой модны үйлдвэрийн яамны Бүрэнханы модны үйлдвэрийн дарга, Улсын нийгэм хангамжийн харьяа Протезын үйлдвэрт мэргэжилтэн зэрэг хариуцлагатай ажлуудыг сайн хийсэн учир “Алтан гадас” одон, ойн хүндэт медалиуд, 1945 оны Чөлөөлөх дайнд оролцож, цэргийн үүргээ сонор сэрэмжтэй гүйцэтгэсэн тул “Цэргийн гавьяаны одон”˗оор тус тус шагнагджээ. 

	1957 онд Ганхүү маань төрж ой хүрээгүй шахуу байхад нь нэхмэлийн үйлдвэрийн хэдэн хүүхнүүдийн хамт БНХАУ˗ын Шанхай хотод курст явах болсон учир хүүгээ Цэвэлсодномдоо аваачиж өгөөд тэр чигээр нь өргүүлсэн юм шүү дээ. Тэр үед чинь Хятадтай харилцаа сайн байж, хөгшнийхөө буянд л Хятад орны хөгжил дэвшил, ард түмний амьдрал ахуйтай танилцаж, юм үзэн нүд тайлж, Монголын мэргэжилтэй ажилчин эмэгтэйчүүдийн эгнээнд орсон доо.

	Үйлдвэрийн ажил хүнд. Шөнийн ээлжид явна. Тэр үед чинь автобус байсангүй. Шөнө ажлаа тараад хэсэг бүлгээрээ гэр лүүгээ алхана. Хань маань тосоод зогсож байна. Өдөр шөнөгүй босоогоор зогсож ажилладаг болохоор бөөр өвдөөд болдоггүй. Ингээд тэр минь хойшоо Кавказын нэг рашаан сувилалд аваачиж эмчлүүлээд би сэхсэн хүн. 

	Бас болоогүй, цаашаа газар үзнэ гээд Ленинград хот үзээд Москвад ирдгийн. Тэгсэн чинь Элчин сайдын яамныхан та нарыг эрээд сүйд болж байна. Сувиллын газар руу чинь утасдтал явчихсан гэдэг. 

	Л. Пүрэвдорж хань Ч. Догоогийн хамт Москва хотноо 1964 он

	Хятадад хэрэг явдал бишидсэн бололтой. Пүрэвдорж та тэнд маш чухал үүрэгтэй юм байна гээд л бид хоёрыг чинь яг “хоригдол” шиг барьж аваад онгоцонд суулгаад явуулчхав. Уул нь бид хоёр галт тэрэгний ирэх, буцах билет авчихсан байсан улс шүү дээ. 

	Улаанбаатарт өглөө 10 цагт Пүрэвдорж маань онгоцны буудлаас шууд ажил руугаа явсан даа, Ингээд л тэр Хятад иргэдийг нутагт нь буцаах хүнд бэрх ажлыг зохион байгуулах гэж нойр хоолгүй зүтгэж, үүргээ биелүүлсэн дээ. Тэднийг буцаачхаад Хятадад очоод зочид буудалд байрлаж байхад нь шөнөжин дарамт, шахалт, сүрдүүлэг үзүүлж заналхийлж, арай л амь алдчихсангүй гэж тэр минь яриад уйлж байж билээ. Тухайн үед Монгол˗ Хятадын харилцаа эрс муудсан учир бараг хүчээр хөөж гаргасан даа. Монголын Элчин сайд Багаа гуайн машиныг дайрч өнхрүүлж байсан гэдэг. Тэр хүнд үед түүнийг цагдаа нар хамгаалж, цахилгаан галт тэргэнд суулгаад буцаасан юм билээ. 

	Манай хүнд чинь сувдаг, шунахай сэтгэл байхгүй. Одоо л бодоход Хятадад тэр олон удаа явж сууж байхад баяжвал баяжихаар л байсан. Тэр зөвхөн ажлынхаа төлөө л зүтгэдэг байж дээ. Надад нэг л удаа ээмэг бөгж авч өгсөн нь одоо надад бий. Түүнийг хятад ажилчдын товчооны даргаар ажиллаж байхад нь Дунгар Янпил, Алмас, Пунцагдорж, Дарь, Цэрэнбалжир гэдэг хоёр хэлмэрчтэй, Дагва гэдэг жолоочтой байсан. Бяруузана гэдэг нэг сайн албан хаагч байсан. 

	Боксчин Отгонбаярын аав Равсал гуай ажиллаж байв. Бид чинь ах дүүс шиг л дотно найз нөхөд байлаа. 

	Тодотгол: “Би 1952 онд Улаанбаатар хотод ардын цэргийн албанд байхдаа ахынхаар байнга очиж дайлуулна. Намайг бага байхад ах маань Аймгийн шүүхийн дарга байсан. Нэг удаа миний ходоод өвдөөд сүйд болов. Аргагүй эрхэнд Пүрэвдорж ахдаа байдлыг хэлсэн чинь өөрийн хэлмэрч Пунцагдорж гуайн хамт хятад эмч рүү явуулдаг. Нөгөө хятад эмч намайг үзээд гурван ширхэг үрлэн эм өгч уулгаад л эдгээсэн юм. Ах маань дандаа л инээж явдаг сан. Тэр их наргианч хүн байсан” гэж аавын төрсөн дүү Цэрэндорж ах дурсан ярьдаг. 

	БНХАУ˗ын Ерөнхий сайд Жао˗Энь˗лай 1960 онд манай улсад айлчлахад Пүрэвдорж маань биечлэн уулзаж байлаа. Дарь гэж мундаг хэлмэрч, Пунцагноров тэд нар л байнга уулздаг. Манай хүнд тэр хятадын хоёр гоё бүтээлэг, сийлбэртэй зураг, савтай гурван архи (одоогийнхоор бол архины набор) дурсгал болгон өгч билээ. Бүтээлгийг нь одоо хүртэл хадгалж хоёр охиндоо өгсөн дөө. Хүүхдүүдээ их эрхлүүлдэггүй ч хоёр охиндоо их сайн. Хүүхдүүдээ барагтай гар хүрэхгүй. Донид, Болд, Ганхүү гурав нэг муу хуучин гитартай нөгөөхөө балбаад алга болчихно. Донид аравдугаар анги төгсөөд маргааш өглөө нь суурь шалгалт өгөх ёстой байсан чинь хүүхдүүдтэй Барилгачдын соёлын ордонд хөгжим хөөгөөд алга болчихсон, тэр үед л нэг гар хүрсэн санагдана. 

	Хааяа нэг тог тасарч, лаа барина. Нэг удаа Болд цонхон дээр гарч лаа барьж байгаад тюль (таазны хөшиг) шатаагаад аав нь нэг алгадсан чинь ширээний өнцөг мөргөчхөөд сүйд болж билээ. Манай хүн чинь бас залуудаа барилдаж байсан юм гэсэн. Олон найз нөхөдтэй их нийтэч. “Хулж морь”, "Сэрүүн сайхан хангай" зэрэг уртын дууг аягүй сайхан дуу дуулна. Би дуулж чадахгүй ээ. Айлын найрт уригдаж очоод “чи дуул” гэхэд л миний өмнөөс хөөрхий амьтан дуулдаг сан. 

	Намын сургуулийнхаа найз нартайгаа их дотно. Баяр ёслол, амралтын үеэр тогтмол уулзаж, нэг нэгнийхээрээ тойроод явчихна. Адъяа гуайнд их очдог сон. Өргөж авсан аав Санжмятавынхаа тухай: Бага байхдаа өргөж авсан аавтайгаа үргэлж хамт байсан. Өвгөн их эрхлүүлнэ. Морь унаад л сундлаад явдаг сан. Жилд нэг удаа нэг хонины мах ганзагалаад эмэг ээж Чулуун, төрсөн ээж Цэрэн нартай нь золгуулж уулзуулдаг, ах дүү нараас нь хөндийрүүлэхгүй гэж боддог их ухаантай хүн байжээ. Удам угсаагаа мэдэж байг гэсэндээ л тэр. 

	12 настай байхад минь аав нас барж, тэр үеэс өрх толгойлох болсондоо гэж ярьдаг сан. Тийм болохоор бүх л ах дүү төрөл төрөгсөдтэйгөө ойр дотно байж, болж л өгвөл ач тус болохын хичээнэ. 

	Өргөж авсан ээж Лхамжаваа төрсөн эхээс өөрцгүй хайрлан дээдэлж, жил бүр очиж золгож, хэрэгцээтэй бүхнээр дутаахгүй юм сан гэж бодож явсан даа. 

	Пүрэвдорж маань их хүний аяар. Элдэв зангүй. Хүнд тус болох юм сан. Жаахан ч гэсэн хүнд тус болохыг боддог байв. 

	Нэг удаа багадаа хамт жин тээж явсан Цагаандугар гэдэг өвгөн гэртээ дагуулан ирж дайлж хоноод маргааш өглөө нь Ж. Самбуу гуайтай уулзуулж өгч багагүй төгрөгийн тусламж өгүүлсэн юм. Учир нь тэр өвгөн Самбуу гуайн сайн танил байсан юм билээ. Бас нэг удаа манай Жаал ажаа банканд касс хийж байгаад хүнд арван мянган төгрөг илүү өгчихөд шоронд орох нь гээд сүйд болов. Мөн л Пүрэвдорж минь хөөцөлдөж явж нэг юм ялаас мулталж өгсөн дөө. Пүрэвдорж маань намын сургуульд байхдаа Цэдэнбал даргын дүү Цэндтэй дотно найз. Тэднийх манайхтай нэг байранд байсан болохоор байнга орж гарна. Цагаан сараар ээжид нь очиж золгоно. 

	Тэр үеэс Цэдэнбал даргатай ажил албаны талаар ч ойр байсан учир нэгдлийн гишүүн малчдыг тэтгэвэргүй хоцрох нь гэж хөөцөлдсөөр байгаад өөрөө биечлэн түүн дээр орж, зохих тогтоол шийдвэрийг нь гаргуулсан юм. 

	Пүрэвдорж маань орой ирчихэд хөвөнтэй дээлээ хальт өмсчихөд л орцныхоо хэдэн өвгөчүүлтэй тоглоод алга болно. Баатар, Батсүх манайхан гэр бүлээрээ их тоглоно. Одоо ихэнх нь хорвоог орхиж дээ. Хамт сургууль төгссөн Халзан Санжмятав гуай, Гочоохүү (төлөвлөгөөний комисст хамт ажиллаж байсан) нартай их найз. Их олонтоо, хүн муулдаггүй. Хүмүүстэй маш найрсаг, нөхөрсөг. Ангийнхан нь үргэлж л магтана. Пүрэвдорж минь ажлын төлөө гэж явсаар байгаад биегүй болсон хүн. Зах зээлд орох үед энэ хоршоолол гэдэг юмны төлөө, хоршооллын хууль хийнэ гээд их зүтгэсэн. 

	Ардчиллын ачаар аавын минь нэр төр сэргээгдэж, нөхөн олговор олгоход хань минь хөөцөлдөж бүтээж өгсөн. Түүгээр нь би ээждээ хөшөө босгож, хамгийн дотно хүмүүстээ бурхан бүтээлгэсэндээ. 

	Бурхан гэж байдаг бол тэр л над руу ханийг минь илгээсэн юм болов уу даа. Ядрах цаг байвч богинохон ч гэсэн жаргах цаг байдаг юм билээ. Миний хань энэрэхийн заяатай, хүний хайлан байсан юм даа. 


ТҮҮНИЙ ҮР ХҮҮХДҮҮД

	 

	Наранцэцэг гэдэг охиныг ах эгч хоёр анх гэр бүл болохдоо өргөн авч, өсгөн бойжуулж, Багшийн сургууль төгсгөж, хүний дайтай ажил амьдралтай болгожээ. 2002 онд хүнд өвчний улмаас нас барсан. Нөхөр Нямжав нь Завхан аймгийн Тосонцэнгэлийн хүн. Цахилгаанчин мэргэжилтэй. Хүү Болд˗Эрдэнэ, охин Даваа, Болор˗Эрдэнэ нар ах нарынхаа компанид ажиллаж байна. 

	Ууган хүү Донид Дундговь аймгийн Хулд сумын Олдох гэдэг газарт 1957 оны гуравдугаар сарын 16˗нд төрсөн. Бага насаа хотод өнгөрүүлж, нийслэлийн тавдугаар арван жилийн сургуулийг дүүргээд, МУИС˗ийг хуульч мэргэжлээр төгссөн. 

	Сэлэнгэ аймагт шүүгч, Төв аймгийн шүүхийн орлогч дарга, НАХЯ˗ны Хилийн ба Дотоодын цэргийн тусгай шүүхийн гишүүн, Улсын дээд шүүхийн Цэргийн коллегид ахлах ажилтан, Алтанбулагийн худалдааны чөлөөт бүсийн ашиглалтын өмнөх захиргааны Тамгын хэлтсийн дарга зэргээр аавынхаа мэргэжлийг өвлөн 20 гаруй жил шүүхийн байгууллагад ажиллажээ. Одоо БНСУ˗ын “Интер Смайл” компанид ерөнхий зөвлөхөөр ажиллаж байна. 

	Эхнэр Б. Оюунчимэг орос хэлний багш, одоо хувийн хэвшилд ажиллаж байгаа. Хүү Ганболд, Охин Нарангэрэл франц хэлний орчуулагч, Сарангэрэл хуульч мэргэжилтэй. Нэг ач охин, гурван зээ хүүтэй. Ач охин Эрдэнэсувд, зээ хүү Хасар нар эцэг эхийн гар дээр хүмүүжиж байгаа. Зээ хүү Мэргэнзаяа, Кенхей нар олон улсын сургуульд суралцаж байна. 

	 

	Ууган хүү Донидын дурсамж: 

	Би багаасаа л аавтайгаа их “хөндий” өссөн хүн. Болд маань бие муутай, Ганхүү хөдөө, Хосоо, Отгоо хоёр маань жаахан байсан болоод тэр үү, ямар нэг зугаалга, найр наадам, айлд очих болбол намайг л дагуулж явна даа. Тэр үед буюу 1957˗1958 он үед Монгол˗ Хятадын харилцаа маш дотно, ах дүү ард түмэн гээд л жигтэйхэн найрсаг байсан юм. Аав маань тэр үед Гадаадтай эдийн засгийн талаар харилцах Улсын хорооны орлогч дарга бөгөөд Монголд байсан хятад ажилчдын Хэрэг эрхлэх товчооны дарга, Монгол˗ Хятадын найрамдлын нийгэмлэгийн дарга байлаа. 

	Тийм болоод ч тэр үү манай талаас болон Хятадын Элчин Сайдын зүгээс бараг л долоо хоног бүрийн бямба, ням гариг ямар нэг уулзалт, үдэшлэг, дайллага зохион байгуулах, эсвэл хөдөө гарч ан хөөх, амралтын газар зугаалах зэргээр өнгөрөөдөг байсан юм. Түүнд нь аав маань ажил хэргийн хувиар байнга оролцоно. Тэгэхдээ л заримд нь намайг дагуулдаг байсан хэрэг. Одоо бодоод байхад тэр бүхий л явдлууд нь хятад ажилчдын хүчээр, хятадын хөрөнгө оруулалтаар баригдаж байсан 40, 50 мянгат, 120, 220 мянгатын хороолол үйлдвэр, үйлчилгээний олон барилгын явцыг эрчимжүүлэх, хөрөнгө оруулалтыг нэмэгдүүлэх, хятадын талаас хөнгөлөлттэй болон буцалтгүй зээл тусламж авах, мэргэжилтэй боловсон хүчин бэлтгэх зэрэг олон асуудлыг Элчин Сайдаар нь дамжуулан дээш нь өргүүлэх нэгэн арга байсан болов уу гэж боддог юм. 

	Үнэхээр ч тухайн үед Монгол Улсад хятадын талаас хийж бүтээсэн, тусалсан, бэлэглэсэн зүйл асар их байсан юм. Гэвч энэ дотно найрсаг харилцаа удаан үргэлжлээгүйд харамсдаг. Аав маань Монгол˗ Хятадын харилцаа сайн сайхан байхаас нь эхлээд харилцаанд өөрчлөлт гарч, хүйтэн, ан цав гарах хүртэл нь Монгол улсынхаа төлөө гэсэн сэтгэлээр зүтгэж ирсэн. Тэр хоёр орны харилцаа муудсанаас болж хятадуудын барьж байгаад дутуу орхисон 120, 220 болон 40, 50 мянгатын зарим байруудыг Монголын талд хүлээлцүүлэх талаар мөн ч олон жил Хятадуудтай “хэрэлдсэн” юм. 

	Уг объектуудыг хүлээн авах комиссын дарга нь аав минь байсан бөгөөд гурван жил гаруй хэлэлцээр хийсний үр дүнд уг объектуудыг анхны тохиролцооны дагуу Монголын талд шилжүүлэн авсан. Миний аав Архангайн Бараана сан (Хэвлэл, утга зохиолыг хянах газарт ажиллаж байсан), Д. Шарав (ХЦХУХ˗ны нэгдүгээр орлогч), Д. Батсүх (СТГ˗ын орлогч), Санжмятав (МТХУХ˗ны орлогч), Ц. Адъяа (Төв аймгийн Намын Хорооны нэгдүгээр нарийн бичгийн дарга), Равсал, Бяруузана, С. Баатар (УДШ˗ийн Цэргийн коллегийн гишүүн) нарын олон сайхан найзуудтай байсан юм. Одоо бүгд тэнгэрийн оронд аавтай минь үргэлжлэн найзлахаар явцгааж дээ. Тэднийг маань бурхан ивээг. 

	Аав маань даалуу, хөзөр сайн тоглоно. Шаа ( шагай) сайн харвана, барилддаг, дуулдаг, ёстой л наадамд гурван даваатай, найрт гурван дуутай эр хүн байсан юм. Манайх зундаа Жигжидийн зусланд гарна. Жигжидэд нэг улаан булан байсны арын өрөөнд томчууд орой болгон шаа харвана. Би тэнд очиж томчуудын шаа харвахыг харж, шөнө дөл болтол аавыгаа дэмждэг байв. 

	Аав хааяа энд тэнд зохиогддог шаа харвааны тэмцээнд түрүүлж 25˗ын үзэг, халуун сав, хоёр, гурван литрийн бидон зэргээр шагнуулан инээд алдсаар гэртээ ирдэг байсан нь сэтгэлд тодхон үлдэж дээ. Аав минь тамхи татдаг боловч долоо хоногт нэг, хоёрыг татахаас хэтэрдэггүй “тааруухан тамхичин” байсан юм. Зуун граммыг бол хэтрүүлэхгүй, оройн хоолны дараа заавал нэг хундагыг тогтооно. Насаараа шахам дайллага цайллага, хурим найрт уригдаж явсан боловч хэтэртлээ ууж согтуурахыг нь би огт үзээгүй. 

	Би өөрт болон дүү Ганхүүд тохиолдсон нэгэн инээдтэй түүхийг өгүүлье. 1969 оны долоодугаар сарын 11˗ний орой аав, ээж хоёр төрийн дайллагад оролцоод гарч ирэхэд дүү бид хоёр гадна нь хүлээж байгаад хамтдаа зуслан руу явцгаасан юм. Гэртээ хариад унтахаар боллоо. Дүү Ганхүү минь надтай хамт унтдаг байсан юм. Орондоо ортол аав ээж хоёр бие засахаар гарлаа. 

	Тэр үед би нууцаар аавын халааснаас тамхи “хулгайлж” татдаг байсан юм. Аав ээжийг гарангуут орондоо нэг янжуур асаагаад дөнгөж ганц нэг сорж байтал нөгөө хоёр маань гэнэт ороод ирдэг байгаа. Би ч айсандаа галтай тамхи унтрааж хаяж чадалгүй хөнжил рүүгээ оруултал гал бутраад л Ганхүү орилоод босоод ирдэг байгаа. Тэгсэн чинь би галтай тамхиа Ганхүүгийн толгойд наачихад улсын баярын тэр орой ёстой нэг бут авхуулсан нь одоо хүртэл санаанаас гардаггүй юм. 

	Миний аав маш хүнлэг тусархуу, хань, үр хүүхэд, найз нөхөд, нутаг усныхандаа ээлтэй, ёстой л нэг бурхан шиг хүн байсан. Үр хүүхэд бид нар нь аавынхаа ач буянаар бүгд дээд боловсролтой, эзэмшсэн мэргэжилтэй болсон ч одоо хүртэл аавынхаа ачийг хариулж чадаагүй л явна. 

	Биднийг багад манай гэр дэн буудал шиг л хүнээр дүүрэн айл байв. Өвдөж зовсон, тусламж хүссэн, сургуульд сурах гэсэн төрөл садан, танил тал, нутгийнхан Дундговиос их ирнэ. Тэр бүгдийг л аав ээж хоёр минь зохицуулж тусална. Миний аав ийм л нэг сайхан эр хүн байсан юм. Миний энэ дурсамжид дурдаагүй аавын минь талаарх сайхан дурсамжийг дүү нар минь үргэлжлүүлэх биз ээ. 

	 

	Хоёр дахь хүү Болд 

	Ам бүл 5. Барилгын инженер, эдийн засагч мэргэжилтэй. МУИС˗ ийг 1978 онд төгсөөд Хотын барилга трестэд мэргэжилтэн, хэлтсийн дарга, ББМҮ˗ийн Яаманд хяналт шалгалтын хэлтэст байцаагчийн үүргийг гүйцэтгэж байгаад эхнэр Наранцэцэгийн хамт “Есөн од” ХХК˗ийг 1991 онд байгуулж одоог хүртэл уг компанийн ерөнхий захирлаар ажиллаж байна. 

	Тэр бээр бизнес, эдийн засгийн боловсрол, мэдлэг сайтай. Үүндээ түшиглэж худалдаа үйлдвэрлэлийн үйл ажиллагаа эрхлэн хувийн хэвшлийнхний дотроос анх удаа улс орны эдийн засаг, хүнс, барилгын үйлдвэрлэлд үр өгөөжтэй ажиллан шоколад, барилгын хөнгөн блокийн үйлдвэрийг санаачлан бариулж, ашиглалтад оруулаад байна. 

	Түүний энэ зүтгэлийг үнэлж, 2005 онд “Алтан гадас” одон, 2006 онд Барилгын үйлдвэрлэл эрхлэгчдийн дээд шагнал, “Чингис хаан” одонгоор шагнасан билээ. 

	Эхнэр Т. Наранцэцэг эдийн засагч мэргэжилтэй. Нөхрийнхөө бизнесийн гол түшиг тулгуур нь болж байдаг. Одоо "Есөн од" ХХК˗ны дэд захирлаар ажилладаг. 2005 оны шилдэг брэндийн шагнал, шилдэг бизнесмен эмэгтэйн шагнал зэрэг есөн шагналын эзэн болоод байгаа. Худалдааны тэргүүний ажилтан цол, тэмдэгтэй. 

	Хүү Гантөмөр нь эхнэр Монголмаа, хүү Гантулга нь эхнэр Аззаяагийн хамт амьдардаг. Хүү Ганбаяр нь одоогоор гэр бүлгүй. Гурван хүү гурвуулаа оюутан. Хүү Гантулга нь тун ажил хэрэгч, зүтгэл сайтай, эцэг эхийн шийрийг хатаах хүү. Харин Гантөмөр, Ганбаяр нар нь хэлний авьяастай, Ганбаяр энэ чиглэлээрээ Япон улсад суралцаж байгаа. 

	Болд маань эцгийгээ дуурайсан тусч нэгэн. Бидэн дотроос ядарсан зүдэрсэн нэг нь тусламж гуйхаар очиход тэр татгалзана гэж үгүй, харин ч бололцооны хэрээр тусална. Тэдний үйлдвэрт манайхны хот, орон нутгаас ирсэн олон залуус ажиллаж, сайн сайхан амьдарцгааж байна. 

	 

	Хүү Болдын дурсамж: 

	Миний аав Л. Пүрэвдорж нь өөрийн эхнэр, үр хүүхэд, хамаатан садан болон хамтран ажиллагсад, төрж өссөн Дэлгэрхангайн нутгийн олондоо ямагт тусалж, тэдний ажил амьдрал, тус дэм үзүүлдэг, аливаа ажлыг сайн зохион байгуулдаг төрлөхийн авьяастай хүн байсан. Залуу наснаасаа л аливаа ажлыг шинээр сэдэн зохион байгуулж, хөл дээр нь босгож, ажлыг нь жигдрүүлж, цаашдын хөгжлийнх нь үндэс суурийг маш сайн бүрдүүлэн шинэ залуу удирдагчийг бэлтгэн өөрийн албан тушаалтай зууралдаад байлгүйгээр ажлаа хүлээлгэн өгдөг хүн байсныг би хүүхэд байхдаа өөрийн нүдээр харж, сонсож байсан юм. 

	Тухайлбал Дундговь аймгийг байгуулагдахад хот руу жин тээж, аймгийн анхны шүүхийн дарга хийж, 1960˗аад оны эхнээс монголд барилгын бүтээн байгуулалтын ажил хийж байсан Хятад ажилчдын хөдөлмөрийг зохион байгуулах захиргааны даргаар ажиллаж, улмаар хөдөлмөр цалин хөлсний улсын хороог зохион байгуулалцан өөрөө орлогч даргаар нь ажиллаж, Монголд техник мэргэжлийн сургууль байгуулж, техникийн боловсролоор мэргэжилтэй ажилчид бэлтгэх үндэс суурийг тавилцсан билээ. 

	Монгол Улсын нийгэм хангамжийн газрыг байгуулж анхны даргаар нь ажиллаж, аймгуудад асрамжийн газруудыг байгуулж, Монголд хараагүй, хэлгүй, дүлий иргэдийн нийгэмлэгийг байгуулж, анхны даргаар нь ажиллаж, Хөдөлмөрийн эрх зүйн баримт бичгийг боловсронгуй болгон Хөдөлмөр нийгэм хангамжийн улсын хорооны хуулийн хэлтсийн даргаар ажиллаж байхдаа 1980˗аад оны сүүлчээр Монголын хоршооллын анхны хуулийг боловсруулалцаж, Монголд өөрчлөлт шинэчлэлт хийх, зах зээлийн нийгэмд шилжих, ардчиллын үндэс суурийг тавихад өөрийн мэдлэг хүч чадлаа зориулж байгаад зөвхөн энэ хуулийг боловсруулж байхдаа ажлын ачаалал нь ихдэж зүрхний шигдээс өвчтэй болж байсныг би тодоос тод санаж байна. Манай аав өөрийн ажил амьдралаа зөвхөн Монгол Улсын хөгжил, цэцэглэлтийн төлөө зориулсан байдаг юм. 

	Аав маань Хятад ажилчдын захиргааны дарга хийж байхдаа Улаанбаатар хотын 120 мянгат, 220 мянгатын айлын орон сууцны хороолол, Үйлдвэр комбинатын барилга, Энх тайвны гүүр, Баянгол зочид буудал, хотын төвөөс Жигжид, Яргайтын зуслан хүртэлх авто замын ажил гэх мэт бүтээн байгуулалтын ажилд хятад ажилчдын хөдөлмөрийг Монгол Улсын хууль тогтоомжид нийцүүлэн, зөв зохион байгуулан ажиллаж их хэмжээний ажил хийлгэн амжсан байдаг юм. 

	Одоо Монголд ажиллаж байгаа гадаадын ажилчдын хөдөлмөр эрхлэлтийг хариуцсан байгууллагыг дээр үеийнх шиг хэлбэрээр зохион байгуулахгүй бол тэд Монгол Улсын хууль тогтоомжийг зөрчин уландаа гишгэж байна. 

	Намайг арван жилийн сургууль төгсөөд мэргэжлээ сонгоход аав маань бүтээн байгуулах чиглэлээр, барилгын инженер, эдийн засагч болгох эсвэл сонгодог мэргэжил эмч болох хэрэгтэй гэж зөвлөснөөр би барилгын инженер, эдийн засагч, дүү Ганхүү барилгын инженер мэргэжилтэй болж, охин дүү Хосбаяр, Отгонцэцэг нар эмч мэргэжлийг эзэмшсэн юм. Харин ах Донид нь хуульч мэргэжилтэй болцгоосон билээ. 

	 

	Удаах хүү Ганхүү 

	1957 онд Улаанбаатар хотод төржээ. 1975 онд Дундговь аймгийн Мандалговь хотын арван жилийн сургууль, 1980 онд МУИС, 1991 онд Удирдлагын академийг тус тус төгсжээ. Удирдлагын ба техникийн ухааны магистр. ШУТИС˗ийн докторант. Монгол улсын зөвлөх инженер цолтой. 

	1980 оноос Дундговь аймгийн барилгын зургаадугаар дугаар трестэд талбайн инженер, ахлах инженерээр хөдөлмөрийнхөө гарааг эхэлж Дундговь аймагт 40 ортой больниц, 1000 тонн барааны агуулах, 36, 48 айлын орон сууц, комендатурын барилга зэргийг бүтээж босгоход гар бие оролцож байсан. 1996˗2000 оны 5 дугаар сар хүртэл Улаанбаатар хотын ерөнхий инженер, Улаанбаатар хотын Барилга хөрөнгө оруулалтын газрын даргаар ажиллахдаа Улаанбаатар хотод Амгалан дахь Өмнөдийн цэвэр усны 100 мм˗ийн 7, 8 км шугам, Олимпын гудамжны цэвэр усны 500 мм˗ийн 1, 5 км шугам, 8 дугаар коллекторын өргөтгөл, Нисэх, Яармаг, 21 дүгээр хороололд 500˗3000 куб м˗ийн усан сан 20 гаруй км шугамын хамт, 13 дугаар хорооллын зүүн талын 1, 2 км урт замын өргөтгөлийг бүх инженерийн шугам сүлжээний хамт мөн Баянгол дүүргийн 3, 4 дүгээр хорооллын Ард Аюушийн өргөн чөлөөний 1, 8 км урттай авто замын өргөтгөлийн ажлыг удирдан зохион байгуулжээ. Мөн 1997 онд нийслэлийн авто замын санг санаачлан бий болгосноор сүүлийн гурван жилд 4, 5 тэрбум гаруй төгрөгийн санхүүжилтийн эх үүсвэрийг бий болгосон тухай нь нийслэлийнхэн ам сайтай байдаг юм. 

	Улаанбаатар хотын НААҮ, гэр хорооллын нягтралыг сайжруулах, замын сүлжээг боловсонгүй болгох, хөрсний усыг доошлуулах, Засгийн газраас хэрэгжүүлж буй “40 мянган айлын орон сууц” хөтөлбөрийг боловсруулах хэрэгжүүлэх, барилгын салбарыг хөгжүүлэх олон төсөл хөтөлбөрүүдийг гардан удирдахын зэрэгцээ зөвлөх мэргэжилтнээр ажиллаж байна. Түүний энэ зүтгэлийг өндрөөр үнэлэн 2002 онд “Алтан гадас” одонгоор, 2006 онд Хөдөлмөрийн гавьяаны улаан тугийн одонгоор шагнасан билээ. 

	Ганхүү төрөлх аймгийнхаа тулгийн чулууг нь тавилцаж, Улаанбаатар хотыг хятад ажилчдын хүчээр барилгажилт, тохижилтын эхлэлийг нь тавихад хүчин зүтгэсэн аавынхаа үйл хэргийг үргэлжлүүлж явна. Тэр бээр 2006 оны зургаадугаар сараас эхлэн Засгийн газрын шийдвэрээр Барилга, хот байгуулалтын яамны төрийн нарийн бичгийн даргаар ажиллаж байна. 

	Ганхүүгийнх ам бүл зургуул. Эхнэр Шагдарсүрэнгийн Сарантуяа статистик ч мэргэжилтэй. Манай Сараа хотын унаган хүүхэд гэхэд элдэв зан гаргалгүй Ганхүүг минь дагаж Дундговьд очоод нэлээд хэдэн жил амьдарсан, ер нь тун ухаалаг бүсгүй. Өөр хүн байсан бол яах ч байсан юм билээ гэж бодогддог юм. Хурц зантай мөртөө их цагаахан, тусч сайн охин байгаа юм. Тэднийх дөрвөн хүүхэдтэй, өнөр өтгөн айл. Ууган охин Болормаа нь Япон улсад оюутан, хүү Батболд, Дөлгөөн нар эцгийнхээ мэргэжлийг өвлөн барилгын инженер болохоор суралцаж, хүү Энхмөнх нь аав ээждээ туслаад, дунд сургуульд суралцаж байна. 

	 

	Хүү Ганхүү аавынхаа тухай ийнхүү дурсаж байна:

	Миний хувьд аав минь энэ хорвоод заяасан гол шүтээн, амьд бурхан минь. Өргөж авсан аав минь ч ялгаагүй. Бурхан надад ийм шүтээнийг хосоор заяаж, тэгснээрээ тэднийхээ төлөө илүү ихийг хийж, үйл хэргийг нь үргэлжлүүлэх өндөр үүрэг хариуцлагыг давхар ногдуулсан юм болов уу хэмээн сүслэн бодож явдаг юм. Миний төрсөн аав Пүрэвдорж улс, эх орныхоо төлөө 16˗хан настайгаасаа зүтгэж, их зүйлийг хийж бүтээсэн байдаг юм. Энэ их ажлыг амжуулахын зэрэгцээ ээжийг минь, үр хүүхэд биднийгээ өвөг түшиг, энэрэл хайраараа тэтгэж өдий зэрэгт хүргэсэн ачтан. Хэдийгээр их ажил дунд насаараа буцалж явсан ч хэн нэгэнд уурлаж бухимдаж, хэрэлдэж маргалдаж байхыг нь би огт үзээгүй. Ажил гэж гүйгээд биднийг анхаарлын гадна орхиж байсангүй. Бидний ирээдүй, мэргэжил сонгох зэрэгт онцгой анхаардаг байв. 

	Тиймээс ч үр хүүхэд бид өнөөдөр дор бүрдээ дээд боловсрол эзэмшиж, хийж бүтээж явна. Тэр дундаа Болд ах бид хоёр аавынхаа захиснаар бүтээн байгуулалтын салбарт ажиллаж байгаагаараа бахархаж, үйл хэргийг нь үргэлжлүүлэн залгамжилж яваа гэж бодож, урамшиж амьдарч явна. Аав минь нутаг усандаа хайртай, 16 настай багийн дарга байхаасаа л Дэлгэрхангай уулаа тахиж байсныг бодож, сүүлийн хэдэн жилд ах дүүсийн хамт энэ уламжлалт ёс жаягийг гүйцэлдүүлж явна. Нутаг усныхан маань аливаа тусламж дэмжлэг хэрэгтэй бол аавд минь итгэж хандаж ирснийг хараад том болоод аав шигээ олондоо хэрэгтэй, тэдэндээ тусалсан хүн болох сон гэж хүсэж мөрөөдөж явсан маань ч зах зухаасаа биелж эхэлж байгаа гэж боддог. Ер нь аавын хүүгийн хувиар захиж сургасан бүхнийг нь гүйцэлдүүлэхээр насан туршдаа зүтгэх болно гэж бодож хичээж явна. 

	 

	Охин Хосбаяр 

	1961 онд төрсөн. Нийслэлийн тавдугаар арван жилийн сургууль, Анагаах ухааны дээд сургуулийг төгсөн Дундговь аймаг, хотод мэргэжлийн дагуу ажиллаж байгаад 1990 оноос хувиараа аж ахуй эрхэлж байна. Нөхөр Г. Болдбаатар нь Архангай аймгийн уугуул. Мөн эмчийн мэргэжилтэй. Том охин Энхцэцэг нь БНХАУ˗ын Шанхай хотын Анагаах ухааны их сургуулийн оюутан, охин Эрдэнэцэцэг нь дунд сургуулийн сурагч. Тэдний хүүхдүүд сурлага сайтай, ухаалаг, хүнд тустай охид байдаг. 

	Ууган охин Хосбаярын дурсамж:

	Аавын маань ажилсаг, хувийн зохион байгуулалт сайтай, эхэлсэн ажлаа дуусгаж салдаг, хүний эвийг олдог, ямар ч хүнтэй адилхан харьцдаг, ядарсан хүнд тусламтгай энэ бүх чанар нь миний сэтгэлд хоногшин үлдсэн. Багаас л аав маань жинхэнэ мэргэжил бол эмчийн мэргэжил. Дэлхийн аль ч өнцөг буланд мэргэжлээрээ ажиллаж болох гурван мэргэжил байдаг. Түүний нэг нь эмчийн мэргэжил. Чи эмч болох ёстой. Манайханд нэг ч гэсэн эмч болж, ах дүүстээ тусалж явах ёстой гэдэг байсан. 

	Тиймээс ч би долоодугаар ангиасаа бэлтгэж АУДэС˗д элсэн орж, эмчилгээний ангийг эмчийн мэргэжлээр төгсөн улсад арав гаруй жил дотор, эхоны эмчээр ажилласан. Одоо гоо сайхны чиглэлээр хувийн салбарт ажиллаж байна. Ном эрдмийг сайн сур, сурсан зүйлээ өөрийн болгож, аливаад үнэнч хандаж бай. Хүнийг дээр дор, их бага гэж бүү ялга, ядарсан хүнд тусалж яв, тэр хэмжээгээр ажил үйлс чинь бүтэж, өөдрөг явна. Ажлыг бүү гол, ажил хүнийг голохоос хүн ажлыг голдоггүй юм гэдэг байсан. 

	Энэ захиас нь амьдрал дээр биелж, хүний амьдрал өөрөөс нь шалтгаалах болсон зах зээлийн энэ үед ах дүү нар маань өөрийн гэсэн ажил үйлстэй, өөдрөг явж байна даа гэж би боддог. 

	 

	Охин Отгонцэцэг 

	1966 онд төрсөн. Эгчийнхээ нэгэн адил ах эгч нарынхаа хамт хувиараа аж ахуй эрхэлж байна. Нөхөр Э. Саруулбаяр нь мөн эмчийн мэргэжилтэй. Хосгүй сайхан зан чанартай, тусч, элгэмсэг нэгэн байгаад хүнд өвчний улмаас насан эцэслэсэн билээ. Ууган хүү Хатанзориг нь өвөөгөө дуурайсан сэргэлэн, хүнтэй нийтэч, бусдыг өөртөө татаж чаддаг сайхан хүү байсан юм. Харамсалтай нь 2003 онд автын ослоор аравдугаар ангид орох жилээ нас барсан. Ангийнхан, найз нөхөд нь өнөөг хүртэл түүнийгээ хүндэтгэн дурсаж, төрсөн өдрийг нь хүртэл жил болгон тэмдэглэдэг хэвээрээ ажээ. 

	Хүү Начинбаатар нь наймдугаар ангид сурдаг. Герман хэлний олимпиадад оролцож алтан

	медаль, математикийн хотын олимпиад, дүүргийн “Стандарт˗2006” олимпиадад тус тус тэргүүлж, алтан медаль хүртээд буй. Олон улсын хэлээр бол “вундеркинд” буюу гоц авьяастай хүү. 

	Охин Отгонцэцэгийн дурсамж: 

	Миний аав ямар гайхалтай ухаалаг, хүнд тусч, энэрэнгүй сайхан сэтгэлтэй, хөдөлмөрч, даруу төлөв хүн байсан юм бэ гэж боддог. Аав минь үг дуу цөөнтэй ч өөрийн эгэл жирийн байдлаараа л хүүхдүүд биднийхээ үлгэр дуурайлал болдог байлаа. Хүн хүндээ бага гэлтгүй тус болж байх хэрэгтэй. Хүний тус багаддаггүй юм шүү гэж үргэлж захидаг байсан юм. 

	Өөрөө ах дүү, найз нөхөд, хамт олондоо маш их тустай, түшиг тулгууртай хүн байж дээ гэж бодогддог юм. Аавын минь хэлдэг үг, мөн миний амьдралын тууштай зарчмын нэг бол “Санаа зөв бол заяа зөв” гэж хэлдэг байсан нь миний сэтгэлд үүрд хоногшин үлджээ. 

	Би өөрийгөө их азтай хүнд тооцдог. Ийм сайхан аав, ээжийн хайранд, халуун дулаан сэтгэл шингэсэн тэр сайхан гэр бүлд өсөж хүмүүжиж хүн болсондоо бахархаж явдаг. Хүн аав ээжийн ачийг хэзээ ч хариулж чаддаггүй гэж үнэн. Тийм ч учраас эцэг эхийн ачийг хариулах хамгийн том бэлэг нь би өөрийн үр хүүхэд, хойчийн удмаа сайхан сэтгэлтэй зөв хүн болгож хүмүүжүүлэх нь надад ногдсон том үүрэг гэж боддог. Үүгээрээ л би аав ээжийнхээ, өвөг дээдсийнхээ ачийг хариулж байна гэж санадаг юм. 

	 


ТАВДУГААР БҮЛЭГ

	 

	ЭРГЭН ДУРСАХУЙН УЧИР

	 

	Батмөнхийн Мушка (Сэцэнхаан аймгийн Мөнххаан уулын хошууны тугчин овогт) 

	 

	Ахан дүүс, төрөл садан бидний сэтгэл зүрхэнд үл мартагдан дурсагдах ачлалт дотно хүний нэг бол Лхамжавын Пүрэвдорж ах байсныг өчүүхэн би ийнхүү бяцхан дурсамжаараа үлдээхийг хичээнгүйлэв. Дурсан өгүүлэгч би түүний нэгэн дүү Мөнхийн Шаравмаатай ханилаад хоёр жил болж байхдаа Дундговиос хотод ирээд ах эгч нарынхаа мэнд усыг лавлахаар нэг удаа тэднийд очсон сон. 

	Ах “За хө, танайхан сайн уу? Мань хүнч ажлыг гялалзуулж байх шив дээ" гээд огцом огзомхон хи хи инээж “Чи ч Дундговийг мандуулж гарчээ, болж гэм хөө” гэсээр яриа өрнүүллээ. “Үгүй хө, тэр дуучин Бальдарын хөдөлмөрлө алдрыг ёстой нэг Дундговийнхныг доргиулж, олныг бишрүүлэн тун сайхан тэмдэглэсэн байна лээ. Аргагүй л туршлага зааж дээ гэж миний бага сага санаа сэдлийг хөхүүлэн дэмжсэнд дотроо урамшин сууж билээ. Учир нь "Хөдөлмөр" сонинд 1969˗оны долоодугаар сард “Дундговийн соёлын ажилд дуурайх туршлага олон байна” гэсэн нийтлэлдээ МҮЭ˗ийн Төв Зөвлөлийн зохион зааварлах хэлтсийн дарга З. Нанзад миний ажил төрлийн талаар дэлгэрэнгүй бичсэнийг ах маань уншсан юм билээ. Нэлээд хугацаа өнгөрсний дараа намайг Соёлын яамны мэдэлд мэргэжлийн дагуу шилжиж ажиллая гэхэд МҮЭ˗ийн Төв Зөвлөлийн дарга Н. Лувсанцэрэн, Соёлын яамны орлогч сайд П. Даваасамбуу нартай уулзан тусалж байсныг би мартдаггүй юм. Бүр хожим би хотод ирээд ахынхаар орвол тэд Сүхбаатар аймгийн Батхүрэлийн Эрдэнэцогтынхтой худ ураг барилдсаны ёслолоо гэр бүлийн хүрээнд хийж, бэсрэг найр болж байсан юм сан. Ах намайг "манай энэ чин хар багаасаа театрт зүтгэсэн.. " Хэмээн ялимгүй цаасан малгай өмсгөж танилцуулж билээ. Гэтэл цаадуул нь “Бид Мушкаг сайн мэднэ. Манай нутагт ажиллаж байсан юм” гээд миний тухай яриа өрнүүлж билээ Хэдэн сарын дараа, 1984 онд Эрдэнэцогтын охин сэтгүүлч Сонинтогос миний уран бүтээл, ажил үйлсийн талаар сурвалжилсан нь магадгүй тэр үед ах танилцуулснаас санаа авсан байх гэж бодож явдаг юм. 

	Ах маань нутаг усаараа явахдаа ураг саднаа дээр доор, энэ тэр гэж алагчлалгүй бараг л бүгдийнд нь дөрөө мултлан саатаж, хөөрөг зөрүүлэх хоромд амьдрал ахуйг нь гярхай мэдэрч “тэгвэл дээрдээ, ингээд үз” хэмээн ахын сэтгэлээр зааж сургадаг ноён сүмбэр уул мэт нөмөр түшигтэй байсан даа. 

	Бас нэг ийм явдал болж билээ. Миний хадам ээж Ч. Дулам (олонд “Багаа”гэж нэршсэн) гэртээ бие нь маш муудаад амьсгалаа хурааж бурхан боллоо гээд их ах Аюуш толгой дээр нь хонх цохиж, намайг чи яаралтай яваад Пүрэвдорж ахад дуулга гэлээ. Би аймгийн холбоо руу яаран очиж, ахад “Багаа тань сая таалал болчихлоо” гэж утсаар хэлчихэд эргэн ирэхэд уйлаан майлаан болж үлдсэн манайхан “Багаа сэргэчихсэн” гээд дуу шуу, баяр хөөр болчихсон угтлаа. 

	Таагүйхэн мэдээ ташаа дамжуулсан хөөрхий муу хүргэн би дахин эргэж Пүрэвдорж ахтай ярьж, “буцаад очсон чинь Багаа сэргэчихсэн байна” гэж үнэн байдлыг хэллээ. Ах “ Юу, сэргэсэн гэнээ. үнэн үү, хө үгүй чи мөн холиодог нөхрөө, нээрээ сэргэсэн юм биз дээ.” хэмээн хэдэнтээ лавлан асуугаад "За тэгвэл яамай, яамай" гээд инээж байж билээ. Хожим нь сонсож байхад Багааг амьсгаа хурааж байх үед нутгийн Аниа Бандгай гэдэг өвгөн гэнэт орж ирээд түүний нүүрийг нэг илээд шившлэг хэлээд гарсны дараа Багаа сэргэсэн гэдэг. 

	Би хот орохдоо ахынд хааяа очих үед ах, бэргэн эгч хоёр эелдэг дотно угтана. Бэргэн эгч тасалсан гурилтай, хар шөл дор нь гялалзуулна. Ах галынхаа өрөөний өндөр цагаан шүүгээний дээд нүднээс, эсвэл амралтынхаа өрөөнөөс тэр бүр үзэгдэж харагдаагүй чамин шилтэй архи гаргаж дайлдаг байсныг дотно сэтгэл, хүндтэй хишиг хүртээж байж дээ гэж сэтгэлдээ хадгалдаг юм. Ах маань өглөө эртлэн босчиход, хул торгон дээлээ эгэлдэргэчихсэн өглөөнийхөө цайг амтархан уучхаад, ажилдаа яаран гарахдаа “Хөөе, чи сайн яваарай хөө, Шийравт мэнд хүргээрэй” гээд инээмсэглэн явдаг сан. 

	Миний ухаарч ойлгосноор Пүрэвдорж ахын бусдыг өөртөө татдаг гол чанар нь туйлын эгэл энгүүн, хэзээ ч хэнд ч ихэмсэг зан гаргадаггүй, ялимгүй егөөдөнгүй, наргиа шогч яриагаараа харилцагчаа хөгжөөж, итгэл хайрладаг, налгар уужуу тайван, хэн бүхэнд бишрэлтэй, нэг ёсондоо Монгол ухаан төгөлдөр, жинхэнэ Монгол эр, Монгол эцэг, олны их ах байсан гэхэд манайхны ахан дүүс эс зөрөх болов уу хэмээн итгэнэ.

	 


АХ МИНЬ ИХ НӨМӨР НӨӨЛӨГТЭЙ БАЙЖ ДЭЭ... 

	 

	Ц. Батбаатар

	 

	Би Пүрэвдорж ахын өргөмөл ганц дүү Аашаарын ууган хүү. Миний эмээ Лхамжав

	Халх голын дайны урд жил ээжийг минь өргөж авсан юм билээ. Би ээжийгээ 19 настай байхад 1957 онд төрсөн. Эмээ ээж маань намайг өлгийтэй байхаас эхлэн гар дээрээ авсан юм. Тийм болохоор ах бид гурав нэг гэр бүлийн улс. Ах минь хөгшин буурал эжий, хөрөв нялх намайг хүний дээдээр асран тэтгэж, хүний гар харуулаагүй дээ. Намайг дунд сургууль төгсөөд, хөдөө эвлэлийн илгээлтээр гараад байж байтал 1973 оны зуны нэг өдөр Аяа (Миний аав Аюушийг ийнхүү дууддаг байсан юм) сум нэгдлийн дарга Лочин гуайн “алиа саарал” гэдэг УАЗ˗469˗тэй давхиж ирээд “Чамайг Пүрэвдорж ах яаралтай аваад ир” гэсэн гээд хот руу аваад явлаа. Ингээд л хотод иртэл Пүрэвдорж ах намайг Баянчандманийн ТМС˗д оруулж тракторчийн болгосноор миний улсад хөдөлмөрлөж, амьдрах эхлэлийг тавьсан даа. 

	Дараа нь 1977 онд Өмнөговь аймгийн 0167˗ дугаар ангийн шинэ цэргийн карантинд байж байтал гэнэт Батлан Хамгаалах Яамны сайд Авхиа дууддаг. Маргааш нь цагаан онгоцоор Улаанбаатар нисэж очоод ахынд сар шахам боллоо. Тэгээд л Улиастайн 016˗р ангийн саперын ротод хуваарилагдан очиж мэргэжлээ дээшлүүлээд халагдсаны дараа жолооны багш, ахлагч улмаар Зүүн баянгийн дивизэд салаан дарга болж, 20 гаруй жил армийн жагсаалд хөл тавьсан даа. Өнөөдөр мөн л ахынхаа анхлан эзэмшүүлсэн мэргэжлээр Болд ахтай хамт ажиллаж байна. Энэ бол ахын минь буян заяа. 

	Ахынхаа тухай эргэн дурсаж байхад нэгэн үйл явдал сэтгэлээс ердөө ч гардаггүй юм. 1980 оны хавар ах намайг дуудаад “За хөгшний бие маш муу байна гэнэ. Бараг ч байхгүй болсон юм шиг байна. Хоёулаа яаралтай явах хэрэгтэй боллоо” гэдэг юм. Ингээд л ахын хөдөө ажлын УАЗ˗469˗тэй гараад л давхиж явсан чинь өөрийн барьж байгуулсан Баян˗Өнжүүлийн асрамжийн газрын ойролцоо явж байтал гэнэт цасан шуурга нүүр нүдгүй балбаж өглөө. Цасанд зүтгүүлсээр байтал машины бензин дуусах дөхлөө. Хаашаа ч явахын аргагүй зургаан цаг шахуу боллоо. Энэ хооронд хөлдөж үхэхгүйн тулд ахын гаргасан цагаан архинаас балгаж дулаацна. Удалгүй гэнэт тэнгэр түр зуур онгойж, бид асрамжийн газар очиж билээ. 

	Тэндхийн хүмүүс дарга амьд ирлээ гээд л хөл алдацгааж, биднийг хооллож ундлаад бензин дүүрэн хийж өглөө. Гэртээ давхиад очсон чинь эмээгийн бие маш дор орсон ч бид хоёрыг хүлээсэн байлаа. Ахын баярласан гэдэг жигтэйхэн. Харин гантиг хөшөө аваад очсоноо нуух гэж хөглөж билээ. Эмээ маань түүнээс хойш олон сар болж, 1981 онд бурхан болсон. 

	Ах маань эмээг төрсөн үр шиг нь дээдлэн шүтэж явсан даа. Ажлын газрын хүмүүс нь ахын 50 насны ойг тэмдэглэе гэхэд нь “Ээжийнхээ 60 насны ойг тэмдэглээгүй байж яах юм бэ” гээд татгалзсаныг би сайн мэднэ. Энэ бүхнийг эргэцүүлэн бодоход ах маань хайрлан тэтгэх их сэтгэлтэй, ёс жудагтай байж дээ. Өнөө үед нөмөр нөөлөгтэй дулаан сэтгэл түүнийг үгүйлэхэд хүргэх юм.

	 


МИНИЙ ДУРСАМЖ

	 

	Энэхүү номыг зохиогч Дуламын Аюушийн Батсайхан би 1957 оны гал тахиа жилийн хавар эхээс мэндэлжээ. 

	Намайг төрсний дараа Жамаа өвөө ирж харчихад “эрийн хог” гэж өхөөрдөж байсан гэж ижий минь ярьдаг юм. Аав маань айлын хоёр дахь хүү. Миний өвөө Банзрагч аймаг сумандаа соёлын ажил эрхэлдэг, урлагийн авьяастай хүн байжээ. Хүү Сүхээ нь нэртэй фото зурагчин. Аавын ээжийг бид Багаа гэнэ. Би Багаатайгаа хамт амьдарч, Дундговийн арван жилийг төгссөн. Багаа нас өндөр болсон ч үр ач нарынхаа төлөө бүхнээ зориулдаг буурай минь байлаа. 

	Аав минь бага наснаасаа адуу мал маллаж байгаад цэргийн албанд татагдаж Ардын цэргийн нисэх эскадрильд онгоц цэнэглэгчийн үүрэг гүйцэтгэжээ. Цэргээс халагдсаны дараа нэгдэлд малаа нийгэмчлүүлчхээд, жин тээж, багийн даргаар ажиллаж байгаад, Шарын голын жолооны курс төгсөж жолооч болжээ. Түүнээс хойш сумын дарга Лочин гуайн тэргийг олон жил барьсан. Лочин дарга манайх хоёр олон жил айл байж бараг ах дүү шиг болсондоо. Аав суманд социалист хөдөлмөрийн бригад байгуулагдахад түүний анхны дарга нарын нэг болж, сумын төвийг тохижуулах ажилд “инженер” Сосор бурам, Жүгдэр, Намхайдорж, Дэвгээ, Егүзэр гээд тэр үеийн ажилсаг олон сайхан өвгөчүүлтэй гар нийлэн зүтгэсэн дээ. Пүрэвдорж ах дурсамж номдоо аавыг “Дэлгэрхангай суманд анх удаа цахилгаан гэрэл түгээсэн хүн” хэмээн бичжээ. 

	 

	[image: Image]

	 

	Аав минь 

	Хангийн хүрнийн Цагаан дэрсэн худагт тэжээл эмчилгээний цэг байгуулан ажиллаж, дараа нь хэдэн хүүхдээ зун амраад ирэхэд нь айраг цагаатай байя гэж хөдөө гарч, мал маллаж байгаад дөнгөж тавь гаруйхан наслаад ертөнцийн мөнх бусыг үзсэндээ. Аав минь нутаг усандаа нэр хүндтэй. Түүнийг том жижиггүй “Аяа” гэж хүндэтгэнэ. Залуудаа сайхан морь унадаг. Сайхан дуулж хуурддаг. Шаггүй барилдчихдаг байсан гэж нутгийн ах нар дурсдаг. 

	Аавыг нас барахад “уулын ард найр эхлэх хүнгүй боллоо” гэсэн харамслын яриа гарч байсныг би сонсоод ааваараа бахархах сэтгэл төрж байлаа. Аав минь дарга цэрэг, эрдэмтэн, гавьяатан яваагүй ч нутаг усандаа нэр нүүртэй, ажилсаг хөдөлмөрч, наргианч, ноён нуруутай эгэл сайхан эрчүүдийн нэг. Аав минь амьд сэрүүн байхдаа ах дүү төрөл саднуудаа их мэддэг, хооронд нь холбож бие, биеэ нь танилцуулдаг, ахуй амьдралд нь чадах ядахаараа тусалдаг, болохгүй нэгийг загнаж зэмлэдэг ах дүүсэг хүн байсан. 

	 

	Миний ижий Манла. 

	Эрдэнэдалай сумын Цагаан овоо сумын хүн. Базар гэж Сүрэн, Нонжин, Лхам, Сосор, Сумъяа гэдэг таван охинтой хөгшин байжээ. Түүний отгон охин Сумъяагийн дунд охин нь ээж юм. Ээж эхээсээ гурвуул. Ээжийн эгч Нүрмээ. Дүү нь Сампил ах. Ээжийг багад нь нутгийн Лхам гэдэг хөгшинд өргүүлжээ. Бид тэр эмээгээ “Ажаа” гэж дуудна. Ажаа Сугир гэдэг ганц охин төрүүлжээ. 

	Ээжийн дараа Ажаа Даваажав ахыг өргөж авчээ. Түүнийг бид Уужаа гэнэ. Энэ ах маань Эх орны дайны жил цэрэгт татагдаж “Чоно гол”˗ын отрядад (одоогийн Сүхбаатар аймгийн Эрдэнэцагааны хилийн отряд) харийн дайсантай баатарлагаар тулалдаж, “Байлдааны гавьяаны улаан туг”ийн одонгоор шагнагдан “Хилчин Даваажав” хэмээн алдаршсан ахмад дайчин хүн. 

	Ижий минь есөн хүүхэд төрүүлж өсгөсөн, эмнэлгийн байгууллагад олон жил ажилласан жирийн нэг сувилагч хүн. Сумынхаа уран сайханд байнга явна. Сайхан дуулна. Багадаа хурдан морь унаж, зээ гоё татдаг байсныг хөгшчүүл магтдаг сан. Ижий минь ид сайхан насандаа хань ижил эгч дүү, төрүүлсэн охин, хүүгээ алдаж амьдралын зовлон гашууныг амссан ч бусдын адил хорвоогийн хатуу хүтүүг нуруундаа үүрч, даван туулж, бид хэдэн хүүхдийнхээ төлөө мөн л зүтгэсээр... 

	Миний бие бага насаа аав ээжийнхээ гар өсөн торниж, ясли, цэцэрлэг, дунд сургуулиар дамжин төр засгийнхаа буянаар алс холын Москва хотод Хилийн Цэргийн Улс Төрийн Дээд сургуульд суралцах их аз завшаан надад тохиолдсон нь хүний дайтай явах эх суурь нь болсон юм. Энэ үеэс эхэлж Пүрэвдорж ахыгаа сайн мэдэх болсон. Сургуульд конкурс өгч тэнцчихээд, цэргийн карантинд байж байтал миний улс төрийн ангийг командын ангиар нэр нэгтэй хүүхэдтэй сольчихсон байдаг. Ингээд л ахад болсон явдлын учрыг хэлтэл дор нь утастад л зохицуулаад өгсөн. 

	Мөн 1975 онд хүний нутаг, гүний газар шинэ сонсогч гэрээ санаад мунгинаж байхад Пүрэвдорж ах маань Москвад ажлаар ирчхээд намайг элчин сайдын яамаар дуудуулан уулзаад, хоолонд оруулж, хорин таван рубль өгч өөд нь татаж билээ. 

	Сургууль төгсөхийнхөө урд жил аав ээжийгээ баярлуулах гэж хоёулыг нь Москвад урилаа. Аав “Би яах вэ. Ээжийгээ л сайхан газар үзүүл” гээд татгалзав аа. Ийнхүү ээж над руу очих боллоо. Би урилга явуулчхаад, ээжийг хүлээгээд хугацаандаа ирэхгүй болохоор нь яараад Монгол руугаа вагоноор гараад явчихсан чинь ээж онгоцоор зөрөөд Москвад оччихсон байдаг. 

	Хотод ирээд Пүрэвдорж ахындаа л ирлээ дээ. Ах уулзаад загнаж зэмлэсэнгүй. “Үгүй чи мөн золигийн хүүхдээ...” гээд нуг нуг инээснээ, намайг дагуулж гадаадын онгоцны тийз бичдэг газар дагуулж очоод 412 төгрөгөөр онгоцны тийз авч өгөөд буцаасан даа. Москвад нисэж буугаад Худалдааны элчний газар очсон чинь жижүүрээс аваад бүх хүн миний паянг мэдэж байна. Элчнийхэн ээжийг тосож аваад буудалд өрөөнд оруулчихсан байна. Намайг өрөөнд нь ортол ээж хэнэг ч үгүй “өө миний хүү ороод ирлээ” юу ч болоогүй юм шиг сууж байдаг. Гэтэл ээжийг очих үед Волгаградаас Хишигсүрэн ирчихсэн уулзаад хамт байж байдаг. Ээж бас их азтай хүн шүү. Ийнхүү уулзаж би ижийдээ арав гаруй хоног Москва хотыг үзүүллээ. Би энэ тухайгаа дурсан:

	 

	“... Хойд гүрний уужим хоймор

	Хүндэт харуултай улаан талбайд

	Хөх торгон дээл, сувдан даруулгатай

	Хайлган сэтгэлт ижий минь

	Хамгаас гоё байсан. 

	Бүжиг дуурийн гайхамшиг цогцолсон

	Большой театрын алтан өргөөнд

	Будаг энгэсэггүй буурал ижий минь

	Борис Годуновын хатдаас ч илүү

	Хачин гоё байсан. 

	Түмний гайхлыг төрүүлсэн

	Трьятковскийн зургийн галерейд 

	Төрүүлж өсгөсөн ижий минь

	Төгөлдөр бүтээлүүдийнх нь

	Гүнж нараас илүү

	Тун чиг гоё байсан. 

	Их Оросын нийслэлд

	Энэ насанд эргээд ирэхгүй

	Ижийтэйгээ байсан тэр өдрүүдэд

	Ээж минь ёстой

	Эгнэшгүй гоё байсан”

	 

	 хэмээн хэдэн мөр бичлээ. 

	Тодотгол: Хишигсүрэн бид хоёр Мөжгөөгийд адуу маллаж, морь уралдуулж байсан улс. Хишигсүрэн бол манай Жинз эгчийн дүү Юндэнхүү гуайн охин. Мөжгөө тэр хоёрын гар дээр өссөн. Зун болохоор хотоос Жинз эгчийн ахан дүүс бүгдээрээ ирж амарна. Нямсүрэн, Өлзий, Боргоо) Бат˗Эрдэнэ), Цолмон, Туяа гээд олон хүүхдүүд ирж бужигналдаж байгаад л буцна. Хишигсүрэн эмэгтэй хүүхэд гэхэд багаасаа хурдан морь унаж, адуутай ойр байсан болохоор маш их эршүүд. Нэгдлийн олон азарга адууг ганцаараа усалчихна. Морь хөлсөлнө. 

	Тэр үеийн зун их эрт дэлгэр сайхан болдог байлаа. Би хурдан морины хүүхэд. Мөжгөөгийнхөө олон мориор түрүүлж айрагдсан даа. Эрдэнэдалай сумын наадамд “байны хээр” гэдэг мориороо аман хүзүүдэж, Хулдын “Шар өнч”˗ийн наадамд мөн байны хээр, баян Өлзийт гэдэг хүнээс авсан халтар соёолонгоор түрүүлж хоёр даага хөтлөөд, морины цол дуудаж хэдэн төгрөг өвөртлөөд буцаж байснаа мартдаггүй юм. Надад морины цол дуудах эрдмийг аавын найз “тэмээн” Бямбаа гуайн эхнэр миний цэцэрлэгийн багш Чимэддолгор зааж өгч, сумын анхны дарга Гаанжуур гуай эмээлийн бүүрэг дээрээ “дасгалжуулж” сургасан юм. 

	2003 оны цагаан сараар Жинз эгчтэйгээ очиж золгоход “Одоо энэ эд эзэндээ очих болсон” гээд тэр үед миний өмсөж байсан хурдан морины минь хувцсыг гардуулав. Надад ямар сайхан санагдсан гээч. Бага нас минь эргэн дурсагдан Мөжгөөг маань дүр тодорч, байны хээрийн минь хөлсний үнэр ханхийх шиг болж билээ. Хөгшдийн минь ухаан хайр агуу юм даа. Намайг сургуульд явсны хойтон жил Мөжгөө миний төрсөн дүү Баяраа хоёр минь байхгүй болчихсон байсан. Аав минь намайг амралтаар ирэхэд “амьд яваа нь сайхан юм” гээд тэврээд уйлж билээ. Би тэгэхэд л аавыгаа уйлж байхыг анх удаа харсан. "Амьд явна гэдэг. Амралтад байх шиг санагдана. " хэмээн Дорнын их яруу найрагч Бэгзийн Явуухулан шүлэглэсэн нь гайхалтай үнэн үг юм даа. 

	Сургуулиа төгсөөд би Дорнод аймгийн Сүмбэр суман дахь “Байлдааны гавьяа”˗ны одонт, БНМАУ˗ын маршал Х. Чойбалсангийн нэрэмжит хилийн дугаар отрядад ухуулах ажлын зааварлагчаар томилогдон очсон цагаас хойш 25 жил эх орныхоо дархан хилийн манаанд олон сайхан нөхдийнхөө хамт мөр зэрэгцэн алба хааж байгаад дөчин таван насандаа цэргийн тэтгэвэрт гарлаа. Гэвч өнөөдөр сайн нөхрийн ач тусаар Хилийн Цэргийн Дээд Сургуульд багшилж, ирээдүйн хилчин офицеруудыг бэлтгэх хүндтэй албанд зүтгэж байна. 

	Эхнэр Сарангэрэл маань насаараа намайг дагаж, амьдралын жаргал зовлонг хамт үүрэлцлээ. Одоо нийслэлийн 55 дугаар сургуульд багшилж байна. Ууган хүү Мөнхжаргал “Монголжингоо” дээд сургуулийг гэргий Үүрцайхын хамт төгсөж, одоо “Монгол савхи” компанид хувцасны загвар зохион бүтээгчээр ажиллаж байна. Тэр “Гоёл˗ 2003” уралдааны шилдэг загвар зохион бүтээгчээр шалгарсан. Ач хүү Дөлгөөн буян удахгүй яслийн албанд мордоно. Охин Мөнх˗Зул дээд сургуульд элсэх, отгон хүү Мөнхсайхан аавынхаа мэргэжлийг өвлөхөөр бэлтгэж байна. 

	Ардчилал мандсан цагаан морин жил би Намын Дээд Сургуулийн оюутан байхдаа цагаан сарын өмнөхөн ахындаа очсон чинь шинийнхээ боовыг хийх гэж байв. Би ахад “боовыг чинь би хэвлээд өгөх үү” гэхэд эргэлзсэн янзтай “ чи хө чадах юм уу” гэв. 

	Би “чадна” гээд цагаан сарынх нь хэвийн боовыг хийж өгч ахдаа нэг удаа тус хүргэснээ хувь заяатай хүн гэж өөртөө бодож явдаг юм. 

	 


ТӨГСГӨЛИЙН ОРОНД

	 

	Зэлнээс алдуурсан унага мэт цаг хугацаа биднээс хоромхон зуур алслан холдсоор өвөг дээдсийн маань амьдрал түүх бүдгэрэх нь харамсалтай. Энэ агшныг алдаж болохгүйн учир ах Болдтой сэтгэл санаа нэгдэн энэхүү дурсамж номыг бичиж дуусав. Алдаж оносон бишгүй л юм байгаа байх. Гэхдээ модоор юм бол үржил шимтэй хөрсийг нь суулгаад өглөө бид. Цаашид хэрхэн үргэлжлүүлэхийг эрхэм дүү нар мэдтүгэй. 

	Бид өвөг дээдсээсээ адуу мал, эд агуурс, байшин сав, алт мөнгө өвлөн авах бус. Харин тэдний амьдрахуйн ухааныг өвлөн авах учиртай юм. Өвөг дээдсийн минь сор, эх орныхоо төрийг түшилцсэн Пүрэвдорж ах болон төрөл төрөгсдийнхөө амьдрахуйн ухаанаас бид цаг үеэ мэдэрч зохицон амьдрах, цөхрөлтгүй шударга хөдөлмөрлөх, хүнд хариу нэхэлгүй тусалдаг нинжин сэтгэл, дээрээ нөлөөтэй, хажуудаа нөөлөгтэй байх, эрдэм боловсролыг эрхэмлэх, хүний ая эвийг олж нөхөрлөдөг, зан заншил ёс жудгаа хатуу сахидаг, мал сүрэг, байгаль дэлхийгээ шүтэн хайрладаг оюун санааны их сан хөмрөгийг л өвлөн авах нь чухал. 

	Алтан˗Өлгийн хэвлийд ахыгаа нутаглуулчхаад, гэрээс нь гарахад Догоо эгч маань тэвэрч уйлаад үлдэх тэр мөчид ахтайгаа би дахиад хэзээ ч уулзахгүй дээ гэж бодож явсан нь эндүүрэл байжээ. Жил гаруй энэхүү номыг бичих гэж олон ном зохиол, сонин сэтгүүл уншиж, ар гэр, ах дүү, төрөл садан, анд найз, ажлын газрынхантай нь уулзан ярилцах явцад ахтайгаа эргэн уулзаж, баяр жаргал, зовлон гунигийг хуваалцаж, сэтгэлээ онгойтол ярьж, сургаал үгийг нь сонсох мэт боллоо. 

	Сайн хүний үйлс мөнх байдаг жам ёсон энэ бөлгөө. 

	Аав ээж, ах дүү, төрөл садан, алдрай бага насны дурсамж санагалзал бүхэн цэнхэр уулстай минь хүйн холбоотой учир “Дэлгэрхангайн уул” гэдэг шүлгээрээ дурсамж номоо жаргаая. 

	 

	Дэлхийд ганцхан

	Дэлгэр хангай уул минь

	Дээдсээс онголж шүтсэн

	Дээвэр дулаан нутаг минь

	 

	Энгэр ард нь тодрох

	Эцэг өвгөдийн минь дүр

	Эртний түүхийн үрчлээстэй

	Энх мөнхийн уул минь

	 

	Харийн дайсан зугтахад

	Хамаг бүхнээ элгэндээ тэвэрч

	Атаатнаас амьд бүхнээ хамгаалсан

	Авралын тэнгэр баатар уул минь

	 

	Хурдан хүлгийн минь толгойг

	Хурмастын дор оройдоо тахин

	Хөх өвгөдийн минь ухааныг хадгалсан

	Холын бодол будант уул минь

	 

	Хадныхаа цуурайгаар анх

	Хаан байгальтай учруулж

	Хорвоогийн амьдралтай танилцуулсан

	Хөрст дэлхийн эцэг уул минь 

	 

	Хүүг минь тэвэрсэн аавыг

	Сэтгэлд санагалзуулсан тахилгат уул минь

	Ачаа бүүвэйлсэн ээжийг

	Санаанд гэгэлзүүлсэн аргалын уул минь

	 

	Агуйд нь анхны хайраа шивнэсэн

	Арц үнэртсэн ариун уул минь

	Алдрай багын найзуудтайгаа

	Айл болж тоглосон гэр уул минь

	 

	Цөглөсөн хүйг минь бэлдээ нандигнасан

	Цэнхэр уул минь миний өлгий

	Цээжний гүнд мөнхөд шингээтэй

	Цэнхэр уул минь хорвоод ганцхан

	 

	Бага насанд уяа болж

	Буцах насанд эргүүлж дуудах

	Бусдад биш бидэнд заяасан

	Бурхан уул минь Дэлгэрхангай

	 

	 

	 

	Улаанбаатар. 2003 он. 

	 


Аюушийн Батсайхан

	 

	ИХ УУЛСЫН ҮРГЭЛЖЛЭЛ

	 

	Эмхэтгэж хянан тохиолдуулсан: Пүрэвдоржийн Донид

	Хэвлэлийн эх бэлтгэсэн: Э. Энхчимэг

	Хэвлэлийн хуудас 11. 2

	 

	Урлах Эрдэм ХХК˗д

	1000 ш хэвлэв 

